
			རྡུལ་འཚུབ་ཁྲོད་ཀྱི་ལ་དྭགས་དང་བདག་གི་གཏམ་རྒྱུད།

			མི་ཚེ་ནི་མ་གཞི་ནས་སྣ་མང་སྣེ་འཛིང་གི་གཏམ་རྒྱུད་ཅིག་ཡིན་ལ། གཏམ་རྒྱུད་དེ་ཡང་མི་ཞིག་གི་མི་ཚེ་འགྲུལ་བཞུད་ཀྱི་གོ་རིམ་ཁྲོད་ནས་འཁོར་ཞིང་བསྐྱོད་པའི་འཁོར་བའི་བསླངས་གཟུགས་ཉིད་དེ། རང་ཉིད་པར་དུ་བཏབ་པའི་རང་གི་གྲིབ་རིས་ཀྱང་དེ་ལྟ་ལགས་ན། རྡུལ་འཚུབ་ཁྲོད་ཀྱི་ལ་དྭགས་དང་བདག་གི་གཏམ་རྒྱུད་ཀྱང་གོ་རིམ་དེ་ལས་མ་འདས།

			དང་པོ། རྟོག་བཏགས་ལྷ་སྒྲུང་ཁྲོད་ཀྱི་ལ་དྭགས།

			ང་ཆུང་དུས་སུ་(ང་ནི་ལོ་རབས་བརྒྱད་ཅུ་བའི་མགོར་བོད་ཤར་ཕྱོགས་མདོ་སྨད་བླ་བྲང་གི་ལྷོ་རྒྱུད་ཨ་མཆོག་ཏུ་སྐྱེས་ཤིང་ངའི་བྱིས་དུས་ཀྱི་ལོ་ཟླ་དག་ཀྱང་གནས་དེ་ནས་བསྐྱལ་བ་ཡིན)ངའི་ཕ་ཡུལ་ན་བརྙན་འཕྲིན་དང་ཁ་པར་སོགས་དེང་དུས་ལྟ་བུའི་བརྡ་འཕྲིན་གྱི་ཆ་རྐྱེན་མང་པོ་ཞིག་མེད་ནའང་། ཁྱིམ་ཚང་རེ་ན་གོ་ཐུམ་བརྒྱབ་ཡོད་པའི་རླུང་འཕྲིན་ཉན་ཆས་འབྲིང་ཙམ་རེ་ཡོད། དེ་ནི་རྒྱལ་ཁབ་ཕྱི་ནང་གི་གནས་ཚུལ་ལེགས་ཉེས་དག་ཉན་བྱེད་མ་ཡིན་པར་མི་རིགས་རང་གི་གླུ་གར་དང་གེ་སར་སྒྲུང་ལ་ཉན་བྱེད་དེ། ཁྱིམ་གྱི་ཅ་དངོས་འདང་ཆེན་ཁྲོད་ཀྱི་གཅིག་ཡིན། ངེད་ཚང་གི་སྤོ་བོ་གཙོས་པའི་ཁྱིམ་མི་ཚང་མ་གེ་སར་སྒྲུང་ལ་ཉན་རྒྱུར་ཧ་ཅང་དགའ་བས། ང་ཚོས་ད་ལྟའི་མུ་འབྲེལ་བརྙན་འཕྲིན་ཟློས་གར་ཞིག་ལ་ལྟ་བ་བཞིན་མཚམས་མ་ཆད་པར་ཉན་པ་ཡིན། 

			དེ་དུས་ངས་གེ་སར་སྒྲུང་ནི་རྟོག་བཏགས་ལྷ་སྒྲུང་གིས་རོལ་རྩེད་ཅིག་ཡིན་པར་བསམ་མ་མྱོང་ལ། དྲན་ཡང་མ་མྱོང་བར་མ་ཟད། དཔའ་རྟུལ་རེ་རེ་ཡི་གཤིས་ལུགས་དང་རྟ་ཕོའི་ཁ་མདོག དམག་གི་མང་ཉུང་། སུ་ཞིག་གང་གི་གཉེན་ཚན་ཡིན་མིན་སོགས་ཁོ་ཚོ་ནི་རང་དང་ཆ་ཡོད་རྒྱུས་ཡོད་ཀྱི་མི་ཏག་ཏག་ཏུ་བསམ་ནས་ཁོ་ཚོར་ཡིད་སྨོན་ཤོར་བ་རྩིས་སུ་མེད་ལ། རང་ཉིད་ཀྱང་ཁོ་ཚོ་དང་མཉམ་པོར་ཡོད་པའི་རྨི་ལམ་རྨིས་པའང་གྲངས་ཀྱིས་ག་ལ་ཆོད། 

			ཁོ་ཚོས་གཡུལ་འགྱེད་མང་པོ་བྱས་པའི་གཏམ་རྒྱུད་རེ་ལ་ངོ་མཚར་ཞིང་གཞན་གྱི་བློ་ཡིད་ལས་འགོངས་པའི་བྱུང་བ་སྣ་མང་ཡོད་པའི་ཁྲོད་ནས། ལ་དྭགས་རྒྱལ་པོ་གཞོན་ནུ་དགའ་བོ་འཆམ་ལ་ཕབ་སྐབས། ཤིང་བྱ་གསར་བཟོ་བྱས་ནས་མཁའ་དབྱིངས་སུ་འཕུར་སྐྱོད་ཀྱིས་ལ་དྭགས་དབང་དུ་བསྡུ་ཚུལ་ནི་ནམ་ཡང་སེམས་ངོས་ནས་ཡལ་དུ་མེད་པའི་ངོ་མཚར་གྱི་བྱུང་བ་ཞིག་རེད་ལ། བྱུང་བ་དེ་དང་འགྲོགས་ནས་རྙེད་ཅིང་མཐོང་བ་ནི་ལ་དྭགས་པའི་ཕྱིའི་ཁོར་ཡུག་གི་རི་བྲག་མཐོ་ལ་འགག་སྒོ་བཙན་པས་གཡུལ་འགྱེད་མང་པོའི་ཁྲོད་གླིང་དམག་ཕམ་ཉེས་བསྟུན་མར་བྱུང་མཐར། ཁོ་ཚོས་ཐབས་ཤེས་གང་ཡོད་ཀྱིས་ཤིང་བྱ་ཞིག་གསར་བཟོ་བྱས་པ་དེ་རེད། དེ་ཡིས་ང་ལ་བཞག་པ་ནི་རི་བོ་མཐོ་ལ་བྲག་རིའི་འགོག་སྒོ་བཙན་པའི་ལ་དྭགས་ཡུལ་ལྗོངས་ཀྱི་སྣང་བརྙན་ཡིན། 

			ངས་ཀྱང་རང་གི་ཕ་ཡུལ་ན་ཡོད་པའི་བྲག་ཁ་གདང་སོགས་ལ་བལྟས་ནས་ལ་དྭགས་ཡུལ་གྱི་བྲག་རི་དག་ཀྱང་འདི་འདྲ་ཞིག་ཨེ་ཡིན་ནམ་སྙམ་པའི་ཚོད་དཔག་ཡང་ཡང་བྱས་མྱོང་། ད་དུང་བྲག་རི་དེ་དག་ལ་དྭགས་ཀྱི་བྲག་རི་དང་རང་དང་མཉམ་པའི་བྱིས་པ་དག་གླིང་གི་དཔའ་རྟུལ་ཞིག་ཡིན་ཁུལ་གྱིས་བྲག་རིའི་ངོས་ལ་འགོས་ནས་གཡུལ་འགྱེད་ཀྱི་རྩེད་མོ་མང་པོ་རྩེས་མྱོང་། དུས་དེ་ནས་བཟུང་སྟེ་སེམས་ཀྱི་གཏིང་རིམ་དུ་ལ་དྭགས་ཞེས་པའི་མིང་དང་ཁོར་ཡུག་གཉིས་སྲ་ཞིང་འཇགས་པར་གྱུར་བ་ནི་ངས་རྟོག་བཏགས་ལྷ་སྒྲུང་ཁྲོད་ནས་རྙེད་པའི་བྱིས་བློའི་ངོས་ཀྱི་ལ་དྭགས་ཉིད་དོ།།

			གཉིས་པ། དཔེ་དེབ་ལྟ་ཀློག་ཁྲོད་ཀྱི་ལ་དྭགས།

			ངས་མདོ་སྨད་ར་རྒྱའི་ཡུལ་གྱི་གངས་ལྗོངས་ཤེས་རིག་ནོར་བུའི་སློབ་གླིང་དུ་གང་ཐུབ་ཅི་ནུས་ཀྱིས་དཔེ་དེབ་ཁ་ཤས་ལྟ་ཀློག་བྱས་པའི་གོ་རིམ་ཁྲོད། ལ་དྭགས་རྒྱལ་རབས་ཞེས་པའི་དེབ་ཆུང་ཞིག་ཀྱང་བམ་བཀླགས་བྱས་པ་ཡིན། (གངས་ལྗོངས་ཤེས་རིག་ནོར་བུའི་སློབ་གླིང་ནི་ས་དེ་གའི་གྲྭ་རྐྱང་དཀྱུས་མ་འཇིགས་མེད་རྒྱལ་མཚན་མཆོག་གིས་ཕྱི་ལོ་༡༩༩༤ལོར་གསར་འཛུགས་བྱས་ཤིང་། ད་ལྟ་བོད་ཁམས་ཡོངས་ན་སྙན་པ་འབར་བའི་སློབ་གླིང་ཞིག་ཡིན། སློབ་གླིང་འདིས་ད་ལྟའི་བར་དུ་མཐར་ཕྱིན་སློབ་མ་ཆིག་སྟོང་ལྷག་སྐྱེད་བསྲིངས་བྱས་ཡོད་ལ། སློབ་བུ་དེ་དག་གིས་བོད་ཁམས་ཀྱི་སློབ་གསོ་སྤྱི་དང་ཁྱད་པར་དུ་བོད་སྐད་ཡིག་གི་ལས་དོན་ལ་མངོན་གསལ་གྱིས་གྲུབ་འབྲས་བཏོན་དང་འདོན་བཞིན་ཡོད།) དུས་དེ་ནས་བཟུང་ངས་ལ་དྭགས་ཞེས་པ་བོད་བཙན་པོའི་བུ་རབས་ཚ་རྒྱུད་དེ། སྐྱིད་བདེ་ཉི་མ་མགོན་ནས་བཟུང་ཁོང་གི་བུ་རྒྱུད་རིམ་བྱོན་ཀྱིས་གཉོར་ཞིང་བསྐྱངས་པའི་ཕ་ས་ཕ་གཞིས་སུ་བྱས་པའི་དངོས་ཡོད་བྱུང་བའི་ལྡེབས་རིས་གས་ཆག་མ་ཞིག་མཐོང་ཐུབ་སོང་ལ། རང་གི་སེམས་ངོས་ཀྱི་ལ་དྭགས་ཟེར་བ་དེ་ཡང་ཧ་ཅང་ཐག་རིང་ཐག་རིང་ཞིག་མ་ཡིན་པའང་ཤེས་སོང་། ཡིན་ནའང་སྐབས་དེར་ལ་དྭགས་པ་བོད་ལས་ལོགས་སུ་གྱུར་བའི་རང་བཙན་རྒྱལ་ཕྲན་གྱི་རྣམ་པ་གསལ་ཡང་རྒྱལ་པོ་དག་གིས་མཛད་འཕྲིན་ཅི་བྱས་གསལ་པོ་མེད་ལ། ཡོད་པ་ནི་མིང་གི་གྲངས་འདྲེན་རབ་རིབ་ཅིག་གོ། 

			རྒྱ་གར་དུ་འབྱོར་རྗེས་ལ་དྭགས་ཡུལ་ལུང་དང་འབྲེལ་བའི་དཔེ་དེབ་ཇི་སྙེད་ཅིག་ལྟ་ཀློག་བྱས་རྗེས་ལ་དྭགས་རྒྱལ་རབས་ནང་རྒྱལ་པོ་སེང་གེ་རྣམ་རྒྱལ་ཞེས་ཆོས་སྲིད་ལུགས་གཉིས་གནམ་དུ་འདེགས་པའི་བུ་རྒོད་ཐོག་འདྲ་བ་ཞིག་བྱུང་མྱོང་བ་ཤེས་སོང་ལ། ཆང་རག་དང་རྟ་ཐོག་སྤོ་ལོ་གཅིག་པུར་གཡེང་ཁྱེར་གྱིས་ཡབ་མེས་གོང་མའི་མཛད་འཕྲིན་གྱི་སྲོལ་བཟང་སྣང་མེད་དུ་བཞག་ནས། ལ་དྭགས་ཡུལ་ཁམས་རྒུད་པའི་གཡང་དུ་ཁྲིད་མཁན་གྱི་རྒྱལ་པོ་ཚེ་དཔལ་དོན་འགྲུབ་རྣམ་རྒྱལ་ཟེར་བའི་ཙན་དན་ཤུལ་དུ་ཁྱི་རྔ་ཞིག་སྐྱེས་རབས་ཀྱི་བྱུང་བ་སྣ་མང་སྣེ་འདུས་དེ་དག་མཐོང་ཞིང་རྙེད་པའི་ཁྲོད། བོད་དང་ལ་དྭགས་ཀྱི་འབྲེལ་ལམ་ཡུན་གྱིས་རིང་དུ་སོང་བ་དང་ག་ལེར་ཆད་སོང་བ་དེ་རེད།

			ཇམ་མུའི་གཡུལ་འཁྲུག་སོགས་ཀྱི་སྐབས་སླར་ཡང་ལ་དྭགས་པ་དང་བོད་པ་མཉམ་འབྲེལ་གྱིས་ཇམ་མོའི་དམག་དཔུང་ཕམ་པར་རྒྱག་རྒྱུའི་གཡུལ་འགྱེད་ཀྱི་ལས་འཆར་ཚང་མ་ལམ་ལྷོད་མ་བྱུང་བར། ནུས་མེད་རྩ་གཏོར་དུ་སོང་ནས་བསྐྱར་དུ་སྲིད་ཀྱི་འབྲེལ་བ་རྨང་ནས་ཆད་པས། ལ་དྭགས་པས་མི་ལོ་བརྒྱ་དང་བཅུ་གཉིས་ལྷག་གི་རིང་ལ། ཇམ་མུའི་རྒྱལ་པོའི་མངའ་ཁོངས་ནས་སྐྱ་ཆད་སྔོ་སྡུག་གིས་བསྐྱལ་བའི་ལོ་ཟླ་དེ་ཚོར། ཁོ་ཚོས་ལ་དྭགས་པའི་མུན་ནག་གི་དུས་རབས་ཞེས་འབོད་དགོས་བྱུང་བའི་གདུང་འབོད་ཕྱོགས་ལ་བོད་པས་རོགས་ཕན་ཞིག་བྱས་རབས་ཀྱི་ལོ་རྒྱུས་ཤོག་ལྷེ་གཅིག་ཀྱང་མཐོང་དུ་མེད་པ་དེ་ནི། དཔེ་དེབ་ལྟ་ཀློག་ཁྲོད་ཀྱི་སྐྱོ་བའི་ཀློང་གི་ལ་དྭགས་ཉིད་དོ།།

			གསུམ་པ། རྡ་སའི་པར་རིས་ཁྲོད་ཀྱི་ལ་དྭགས།

			རྡ་སའི་མེག་རྒན་གྱི་དཔེ་ཚོང་ཁང་དང་ལམ་འགྲམ་གཡས་གཡོན་གྱི་པར་རིས་བཙོང་ས་དག་ན་བཅོས་མིན་འཛུམ་རིས་རང་བྱུང་དུ་བཞད་ཅིང་སྣམ་བུའི་ཞྭ་མོ་དམར་འཇོང་འཇོང་རེ་གྱོན་པའི་ངོ་གདོང་དམར་སྨུག་ཅན་གྱི་པར་མང་པོ་འཚོང་རྒྱུ་ཡོད་པའི་པར་རིས་དག་གི་མདུན་ཞབས་དང་རྒྱབ་ངོས་གང་རུང་ན་ལ་དྭགས་ཞེས་བྲིས་འདུག (རྡ་ས་ཞེས་པ་རྡ་རམ་ས་ལ་ཞེས་པའི་བསྡུས་མིང་ཡིན་ལ། སྔོན་གྱི་དུས་སུ་ཛ་ལན་ངྷ་ར་ཞེས་འབོད་ཅིང་ཡུལ་འདིའི་ཉེ་འཁོར་དུ་ནང་པ་སངས་རྒྱས་པའི་བསྟན་པར་བླ་མེད་བྱས་རྗེས་འཇོག་མཁན་གྱི་སྐྱེས་ཆེན་དམ་པ་ཇི་སྙེད་ཅིག་བྱོན་པ་དང་ཁོ་ཚོ་སྒོམ་སྒྲུབ་ལའང་བཞུགས་མྱོང་བར་བཤད། དུས་ད་ལྟ་བོད་མི་སྤྱི་ཡི་དཔྲལ་བའི་མིག་ཟུང་ལྟ་བུའི་རྒྱལ་བ་ཡིད་བཞིན་ནོར་བུ་དང་། བཙན་བྱོལ་བོད་མིའི་གཞུང་གི་ལྷན་ཁང་ཁག་སོགས་བྱེས་སྡོད་བོད་མའི་ཆོས་སྲིད་གཉིས་ཀྱི་བསྟི་གནས་ཡིན)

			ཡང་ཞྭ་མོའི་གཡས་གཡོན་དང་མདུན་རྒྱབ་ཡོངས་དངུལ་དང་ཁབ་ཀྱིས་བརྒྱན་ཅིང་སྤྱི་གཙུག་མེ་ཏོག་གིས་བརྒྱན་པའི་བུ་མོ་གདོང་པ་དཀར་མདངས་ཅན་དང་། སྔོན་མོ་གཡུ་རྡོག་རེ་རེར་ལེབ་ཀྱིས་བཏིང་བ་མགོ་ནས་རྒྱབ་ངོས་ཡོངས་ཁེབས་པའི་ཨ་ནེ་ཨ་ཅེ་གང་རུང་ཞིག་གི་པར་རིས་སྣ་ཚོགས་ཚོགས་ཤིག་ལའང་ལ་དྭགས་ཞེས་བྲིས་འདུག་ནའང་། རྗེས་སུ་ཞིབ་མོར་ཤེས་དུས། ལ་དྭགས་ཡུལ་ཁམས་འདི་དུམ་བུ་བཞི་རུ་ཡོད་པ་ཤེས་སོང་ལ། དུམ་བུ་རེ་རེ་ནི་གཤམ་ཕྱོགས་པ་དང་(མདའ་ཧི་ནི་བ།) ཟངས་དཀར་བ། ནུབ་ར་བ། བྱང་ཐང་བ་བཞི་ལ་ཟེར། ཁོ་ཚོའི་གྱོན་གོས་མི་འདྲ་བར་མ་ཟད་སྐད་གདངས་ཀྱང་ཅུང་མི་འདྲ་བ་རེད་འདུག དེ་དག་ལས་ཟངས་དཀར་བ་དང་། ནུབ་ར་བ། གཤམ་ཕྱོགས་པ་སྤྱི་ཡོངས་ཀྱི་གྱོན་གོས་ལ་མི་འདྲ་བ་ཆེར་མེད་ལ། དེ་བཞིན་སྐད་གདངས་ཀྱང་ཧ་ལམ་གཅིག་པ་རེད་ཅེས་བཤད་ཀྱང་མི་ཆོག་ཆེར་མི་འདུག་མོད། 

			འོན་ཀྱང་མདའ་ཧི་ནུ་བ་དང་བྱང་ཐང་བ་གཉིས་ལ་དྭགས་ཡུལ་སྤྱི་དང་བསྡུར་ནས་སྐད་གདངས་དང་གྱོན་གོས་མི་འདྲ་ས་ཅུང་མང་ཙམ་འདུག མདའ་ཧི་ནུ་བའི་ཡབ་མེས་དག་ནི་ཤར་ཏུར་ཀི་སི་ཐན་(East Turkestan)གྱི་ཡུ་གུ་མི་རིགས་ནས་མཆེད་པའམ། ཡང་ན་ཡུ་གུ་བའིི་(Uyghur)ཡབ་མེས་རྣམས་མདའ་ཧི་ནུ་བ་ལས་མཆེད་པ་གང་ཡིན་གྱི་བཤད་པ་བདེན་ཐུབ་ཅིག་མཐོང་ཐོས་ཡུལ་དུ་མ་གྱུར་ཀྱང་། ལ་དྭགས་པ་བསོད་ནམས་ཕུན་ཚོགས་ཀྱིས་བརྩམས་པའི་<<ལ་དྭགས་དང་ཡུ་གུར་གྱི་མི་རིགས་འབྱུང་ཚུལ་>>ཞེས་པར་“ཡུ་གུར་དང་ལ་དྭགས་གཉིས་ས་འབྲེལ་ཡིན་སྟབས་གནའ་དུས་ནས་ཚོང་འབྲེལ་ཐོག་ཡར་རྒྱས་ཤིག་བྱུང་ཡོད་པ་སྔོན་རབས་སུ་གསལ། དེར་མ་ཟད་ཡུ་གུར་བ་ཚོང་པ་འགའ་རེ་གླེ་རུ་གཏན་འཇགས་སུ་གནས་ནས་མུས་ལིམ་བུད་མེད་མནའ་མ་བླངས་ནས་བྱུང་བའི་མུས་ལིམ་མི་རྒྱུད་དེ་ལ་ཨར་གོན་ཞེས་གྲགས་པ་ཡིན་”(ཕྱི་ལོ་ ༡༩༨༥ <<ལོ་འཁོར་གྱི་དེབ>>་ཤོག་ངོས་ ༢༢ ན་གསལ།)ཞེས་པ་དེ་ཡང་རྒྱུ་མཚན་མེད་པ་ཞིག་མ་ཡིན། 

			མདོར་ན་ཡུལ་ལུང་འདི་གཉིས་བར་ལ་ལྟོས་བཅས་ཀྱི་འབྲེལ་བ་ཞིག་ཡོད་ཚུལ་གླེང་ཞིང་བཤད་བཞིན་པ་ནི། ཅུང་ཙམ་བདེན་པའི་གཏམ་དུ་མད་དེ། ཡུལ་ལུང་གཉིས་ཀྱི་མི་ཚོའི་འདྲ་མཚུངས་ཀྱི་གདོང་དབྱིབས་གཅིག་པུས་ཀྱང་འགྲེལ་བཤད་རབ་རིབ་ཅིག་རྒྱག་གིན་པ་ནི་ཞོར་འཕྲོས་ཀྱི་གཏམ་མོ།། 

			མདའ་ཧུ་ནུ་བ་དག་གིས་ཞྭ་མོར་དངུལ་གྱི་ཕྲ་རྒྱན་དང་རྒྱ་ཁབ་མང་བོས་བརྒྱན་ལ་སྟེང་དུ་ཟླ་དྲུག་རིང་ལ་རྙིད་རལ་དུ་མི་འགྲོ་བའི་མེ་ཏོག་ཅིག་གིས་བརྒྱན་པའི་ཞྭ་མོ་དེ་མདའ་ཧི་ནུ་བ་གཅིག་པུའི་ཐུན་མིན་གྱིས་ཁྱད་ཆོས་ཤིག་ཏུ་མཐོང་ངོ་།།

			བྱང་ཐང་བ་དག་གི་གྱོན་གོས་ནི་ལ་དྭགས་ཡུལ་ལུང་སྤྱི་དང་མི་འདྲ་ཡང་། བོད་པའི་ཕྱུ་པ་དེ་ག་ཉིད་ལས་དམིགས་བསལ་གྱི་ཁྱད་ཆོས་མི་འདུག གོང་གི་པར་དག་ལས་མི་རྒན་པའི་པར་རིས་ཕལ་མོ་ཆེ་ཞིག་མ་ཎི་འཁོར་ལོ་མང་བོ་ཡོད་ས་དང་། དགོན་པའི་འདུ་ཁང་དང་ལྷ་ཁང་མང་བོའི་ཕྱོགས་དང་ཟུར། མཆོད་རྟེན་སོགས་ཀྱི་མཐའ་ནས་རྒྱབ་པ་ཤ་སྟག་རེད། མི་སྣ་དེ་དག་ལ་གཅིག་མཐུན་གྱི་ཁྱད་ཆོས་རེ་ཡོད་པ་ནི་ལག་ཏུ་ཕྲེང་བ་དང་མ་ཎི་འཁོར་ལོ་ཆུང་ཆུང་རེ་བཟུང་ནས་སོས་དལ་བག་ཕེབས་ཀྱིས་འཚོ་ཞིང་གནས་པའི་པར་རིས་མང་དག་ཅིག་མཐོང་ལ། དེ་བཞིན་དགོན་པ་དང་གྲོང་སྡེ་སོགས་ཀྱི་པར་ཡང་མང་པོ་མཐོང་། དེ་དག་ཚང་མར་གཅིག་མཚུངས་ཀྱིས་ལ་དྭགས་ཞེས་འདུག་ནའང་། པར་རིས་དེ་ཚོ་ལ་བལྟ་ཐེངས་རེ་རེར་སྔོན་མ་གང་ཞིག་ནས་མཐོང་མྱོང་བ་འདྲ་བོ་དང་། བོད་ནང་གི་ཡུལ་ལུང་གང་ཡང་རུང་བའི་དགོན་གྲོང་ཞིག་ལོས་ཡིན་སྙམ་པ་ལྟ་བུའི་སེམས་ཚོར་བསྟུད་མར་ཡོང་གི་འདུག་ལ། སེམས་ཚོར་དེ་དང་འགྲོགས་ནས་པར་རིས་དེ་ཚོར་ཡང་ཡང་བལྟ་འདོད་ཀྱིས་སེམས་པ་འགོག་མེད་ཅིག་ཡོང་གི་འདུག 

			ཡིན་ཡང་ལ་དྭགས་ཀྱི་པར་རིས་ནང་ལ་ཡོད་པའི་ཡུལ་མིིའི་གྱོན་གོས་སོགས་བོད་པ་དང་འདྲ་བོ་ཆེར་མེད་ནའང་མིའི་གདོང་པ་དང་པར་ལེན་བྱེད་སའི་ཁོར་ཡུག་གཉིས་སྟོད་མངའ་རིས་ཕྱོགས་དང་ཇི་འདྲའི་མཚུངས་པ་ལ། རང་གི་ཡུལ་ལུང་གང་ཡང་རུང་བ་ཞིག་དང་འདྲ་ཞིང་མཐུན་པ་དག་ལ་བརྩེ་ཞེན་གྱི་སེམས་ཚོར་ཞིག་ངང་གིས་ཤོར་འགྲོ་བ་ནི། རང་གི་ཕ་ཡུལ་དང་ཁ་གྱེས་པའི་ས་མཐའི་མི་སྤྱི་མཐུན་ལ་ཡོད་པའི་དགའ་ཕྱོགས་ཉིད་དུ་ཟད་ཀྱང་། ང་ལ་མཚོན་ན་དེ་ཉིད་ཁོ་ན་མ་ཡིན་པར་ལྷ་སྒྲུང་དང་དཔེ་ངོས་ཀྱི་ལ་དྭགས་ཇེ་ཉེ་དང་ཇེ་གསལ་གྱི་ལམ་སྣེ་ཞིག་ཟིན་པའི་དགའ་ཞེན་གྱིས་དྲུད་ནས་འོང་བའི་མཐོང་སྣང་གསར་བ་ཞིག་གི་སྟེ། རང་གི་མིག་ཟུང་ནས་སེམས་ངོས་སུ་ཁད་ཀྱིས་འཐིམ་པའི་པར་རིས་མཐོང་སྣེའི་ཁྲོད་ཀྱི་གཟུགས་རིས་ངོ་མ་ཞིག་གི་ལ་དྭགས་ཉིད་དོ།།

			བཞི། གཏམ་རྒྱུད་གློག་བརྙན་ཁྲོད་ཀྱི་ལ་དྭགས།

			ཉིས་སྟོང་དྲུག་གི་ལོར་ང་རྡ་སའི་ཉེ་འཁྲིས་སུ་ཡོད་པའི་ནོར་གླིང་མཐོ་སློབ་ཏུ་འཛུལ་ཞུགས་བྱས་ཏེ། སླར་ཡང་བོད་ཀྱི་རིག་གནས་སྤྱི་ལ་སྦྱང་བརྩོན་བྱེད་པའི་བསྐལ་བ་བྱུང་། (ནོར་གླིང་མཐོ་སློབ་ནི་ད་ལྟའི་ནོར་གླིང་བོད་ཀྱི་རིག་གཞུང་གཅེས་སྐྱོང་ཁང་གི་ངེས་སྟོན་པ་སྐལ་བཟང་ཡེ་ཤེས་མཆོག་གིས་ཕྱི་ལོ་ ༡༩༩༧ ལོར་ནོར་གླིང་བོད་ཀྱི་རིག་གཞུང་གཅེས་སྐྱོང་ཁང་དུ་གསར་འཛུགས་བྱས་ཤིང་ནོར་གླིང་རང་གི་འཛིན་སྐྱོང་འོག་ཡོད་པའི་ཤེས་ཡོན་ཕྱོགས་ཀྱི་སྡེ་ཚན་ཞིག་ཡིན། 

			ནོར་གླིང་མཐོ་སློབ་འདི་ཡང་བཙན་བྱོལ་བའི་མཐོ་སློབ་སྤྱིའི་སློབ་སྦྱོང་གི་ཁོར་ཡུག་དང་འདྲ་བོ་ཡོད་ནའང་། མི་འདྲ་ས་ནི་མཐོ་སློབ་འདིའི་སློབ་སྦྱོང་གི་ཁོར་ཡུག་ནི་དཔེ་ངོས་ཀྱི་སློབ་སྦྱོང་གཅིག་པུ་ལ་ཕྱོགས་པ་ཞིག་མ་ཡིན་པར་རིག་གནས་ཡུལ་སྐོར་དང་། དངོས་བྱུང་དང་རྟོག་སྒྲུང་གི་གློག་བརྙན་སོགས་ཀྱི་ལམ་ནས་སློབ་མའི་རྩོམ་འབྲིའི་ནུས་པ་དང་། བསམ་གཞིག་གི་སྒོ་འཕར་ཡངས་པོར་འབྱེད་པའི་ཐབས་ཅི་རིགས་ལ་བརྩོན་པའི་སློབ་གསོའི་བྱེད་ཐབས་དམིགས་བསལ་བ་ཞིག་ལག་ལེན་དུ་བསྟར་གྱི་ཡོད་པའི་མཐོ་སློབ་ཁྱད་པར་བ་ཞིག་དང་། ད་ལྟའི་བར་སློབ་མ་བརྒྱ་ལྷག་སྐྱེད་བསྲིངས་བྱས་ཤིང་དེ་དག་གིས་བོད་ཀྱི་ལས་དོན་གང་ཅིར་ནུས་པ་བཏོན་དང་འདོན་བཞིན་ཡོད།) དུས་དེར་ངས་ལ་དྭགས་ཡུལ་ནས་བརྙན་ཕབ་བྱས་པའི་གཏམ་རྒྱུད་གློག་བརྙན་ཁ་ཤས་ལ་བལྟས་མྱོང་། དེ་དག་གི་ཁྲོད་ནས་མི་ལ་རས་པ་དང་འཁོར་བ་(སམ་སཱ་ར/Samsara)ཞེས་པའི་གློག་བརྙན་གཉིས་ལས་ལ་དྭགས་ཀྱི་རང་བྱུང་ཁོར་ཡུག་དང་མི་ཡི་འཚོ་བའི་སྤྱི་ངོས་རགས་ཙམ་ནས། ཁྱད་པར་དགོན་པའི་འཆམ་དང་གྲྭ་བའི་སྤྱི་ཚོགས་ཀྱི་གནས་བབ་སོགས་ཀྱང་རབ་རིབ་ཅིག་བསྟན་བྱུང་། 

			ཡིན་ནའང་ང་ལ་མཚོན་ན་གཏམ་རྒྱུད་གློག་བརྙན་དེ་གཉིས་དོན་དངོས་དང་མཐུན་མི་མཐུན་ནི་ངས་མཐོང་འདོད་པའི་ལ་དྭགས་དང་འབྲེལ་བ་ཡེ་ནས་མེད་དེ། བདག་གིས་བལྟ་བར་འདོད་ཅིང་མཐོང་བར་རེ་བ་ནི་གཡའ་དག་པའི་ནམ་མཁའ་དང་ལྷུང་ལྷུང་དལ་གྱིས་འབབ་པའི་གངས་ཆབ་དྭངས་མའི་བཞུར་རྒྱུན། རི་རྩེ་གངས་ཀྱིས་བརྒྱན་པའི་ལྷུན་པོའི་བརྗིད་ཉམས། སོས་དལ་བག་ཕེབས་ཀྱིས་འཚོ་ཞིང་གནས་པའི་འགྲོ་བ་མིའི་རིགས་ཀྱི་སྤྱི་ཚོགས་ཤིག་གི་གནས་བབ་དང་རང་བྱུང་ཁོར་ཡུག་ཅིག་གི་སྣང་བརྙན་གསོན་པོ་དེ་དང་། འདོ་རིགས་རྟ་ཕོའི་གོང་ནས་བང་གིས་རྒྱུག་བཞིན་ཡོད་པའི་ཉམས་སྣང་དག་ཡིན་པ་ལས་སམ་སཱ་རཱའི་ནང་གི་འཁྲིག་སྤྱོད་ཀྱི་སྣང་བརྙན་མིན་ལ། མི་ལ་རས་པའི་ནང་གི་རྟོག་བཏགས་བསླུ་བྲིད་ཀྱི་ཕྱོགས་དེ་ཡང་མིན། ད་དུང་ངས་བལྟ་བར་འདོད་ཅིང་མཐོང་བར་རེ་བ་ནི་རང་བྱུང་ལྷུན་ཆགས་ཀྱི་རང་བྱུང་ཁམས་དེ་དང་ལྷད་མེད་དྭངས་གཙང་གི་བོད་བརྒྱུད་ནང་བསྟན་ཆོས་ལུགས་ཀྱི་དགོན་སྡེ་དང་ལྷ་ཁང་ཁག་ཡིན། 

			དེ་ལྟ་ནའང་རེ་བཞག་མཐོན་པོ་དེའི་ཁྲོད་ནས་ང་ལ་ཐོབ་ཅིང་སོན་པ་ནི་སྣ་སྣེ་དང་ཟུར་ངོས་ཙམ་རེ་ལས་མེད་རུང་། བདག་ལ་སྔར་ལས་ཀྱང་ལ་དྭགས་ཕྱོགས་སུ་རྒྱུས་ལོན་གཏིང་ཟབ་བྱ་འདོད་ཀྱི་ཚོར་སྣང་ཞིག་བཅོས་མིན་དུ་སྐྱེས་སུ་བཅུག་ལ། ཚོར་སྣང་དེ་དང་འགྲོགས་ནས་ལ་དྭགས་སུ་འགྲོ་འདོད་ཅིག་ཀྱང་ངང་གིས་འཁོར་བྱུང་། དེ་ནི་ལས་སྐལ་དང་བསླུ་བྲིད་ཅིག་རེད་ཅེས་བཤད་པའི་དཔའ་སྤོབས་བྲལ་ནའང་། ལ་དྭགས་ཡུལ་ལ་དུངས་ཞེན་གྱི་སེམས་པ་ཞིག་སྔར་ལས་ཀྱང་ཆེ་རུ་སོང་བ་ནི། གཏམ་རྒྱུད་གློག་བརྙན་དེ་གཉིས་ཀྱི་བརྗོད་དོན་དང་འཁྲབ་རྩལ་གྱིས་འཁྲིད་པ་མ་ཡིན་ཡང་། ལ་དྭགས་པའི་རང་བྱུང་ཁོར་ཡུག་ཕ་ཡུལ་གྱི་ཡུལ་ལུང་གང་ཡང་རུང་བ་ཞིག་དང་ཧ་ཅང་འདྲ་ཞིང་མཐུན་པའི་གཟུགས་རིས་ཤིག་གིས་དྲུད་ནས་ཁྱེར་བའི་སེམས་པ་རྨང་ནས་ཤོར་བའི་ལ་དྭགས་མ་རེད་ཅེས་བརྗོད་མི་ཐུབ་པས། དེ་ནི་བརྩེ་ཞེན་གྱི་དྲན་གདུང་ཀློང་ནས་མཆེད་ཅིང་དུངས་པ་ཡུལ་གྱི་མཐའ་རུ་འཕྱུར་པའི་འགུལ་སྐྱོད་ཁྲོད་ཀྱི་ལ་དྭགས་ཉིད་རེད་དོ།།

			ལྔ་བ། མིག་གིས་དངོས་མཐོང་ཁྲོད་ཀྱི་ལ་དྭགས།

			སྟབས་ལེགས་པ་ཞིག་ལ་ཉིས་སྟོང་དགུ་ལོའི་ནོར་གླིང་མཐོ་སློབ་ཀྱི་རིག་གནས་ཡུལ་སྐོར་དེ་ (Education tour) ལ་དྭགས་ཁུལ་དུ་གོ་སྒྲིག་བྱས་བྱུང་བས་ང་ལ་མཚོན་ན་བསམ་ཐོག་རྟ་དང་འདོད་ཐོག་ཆར་ཞེས་པའི་དཔེ་ལས་མ་འདས། 

			ཕྱི་ཟླ་དྲུག་པའི་ཚེས་བཅོ་བརྒྱད་ཉིན་ང་ཚོ་དགེ་སློབ་བཅུ་བཞི་ནོར་གླིང་ནས་ལ་དྭགས་ཕྱོགས་སུ་ལམ་ལ་ཆས་པ་ཡིན། ཚེས་བཅུ་དགུ་ཉིན་གྱི་སྔ་དྲོར་རོ་ཐང་ལ་མགོར་སླེབས་སྐབས་ཁ་བས་གཡོགས་པའི་ལ་མགོ་ན་གྲང་ངར་ཆེ་ནའང་། གྲང་ངར་གྱིས་ང་ཚོ་དང་ཁ་བའི་བར་གྱི་དུངས་ཞེན་ག་ལ་འགོག་ཐུབ། ང་ཚོས་ཁ་བའི་ཀློང་ནས་ལྷ་རྒྱལ་འཐེན་བཞིན་པར་མང་དག་ཅིག་བརྒྱབ་རྗེས་སླར་ཡང་ལམ་དུ་ཆས་པ་ཡིན། 

			རི་རྩེར་ཁ་བས་གཡོགས་ཡོད་མེད་ཀྱི་ལ་ཆེ་ཆུང་ཁ་ཤས་བརྒྱབ་རྗེས་དངོས་སུ་ལ་དྭགས་ཀྱི་རྒྱལ་ས་གླེ་རུ་འབྱོར་དུས། ཞིང་ཁ་དང་༸གོང་ས་མཆོག་གིས་དུས་དབང་གསུངས་སའི་ཞི་བའི་ཚལ། ལམ་འགྲམ་གཡས་གཡོན་དང་གྲོང་སྡེ་ཁག་གིས་ཆེད་བཙུགས་བྱས་པའི་རྒྱ་ལྕང་དག་གི་ལྗང་མདོག་ལས་གཞན་ལ་དྭགས་ཀྱི་རི་ལུང་ཐང་གསུམ་རྡོ་བྲག་དང་བྱེ་རིས་ཡོངས་སུ་གང་བའི་ཡུལ་ལུང་སྐྱ་ལེབ་མོ་ཞིག་ཡིན་ནའང་། གླེ་ཡི་ཁང་པ་ཕལ་ཆེ་བའི་བཟོ་བཀོད་དང་། ཚོང་རའི་ཅ་དངོས་ཀྱི་སྒྲིག་བཀོད་དང་བཤམས་སྟངས་སོགས་ཧ་ལམ་ལྷ་སའི་བར་སྐོར་གླིང་གི་བཀོད་པ་དང་གཉིས་སུ་མེད་པས། མི་རྣམས་ཀྱིས་གླེ་ལ་ལྷ་ས་ཆུང་བ་ཞེས་འབོད་པ་ཡང་རྒྱུ་མཚན་མེད་པ་ཞིག་མ་རེད་སྙམ། མཚམས་འདིར་སྐབས་དེའི་རིག་གནས་ཡུལ་སྐོར་སྐབས་ཀྱི་དངོས་མཐོང་ཁག་ཞིབ་འབྲི་བྱས་པའི་ཉིན་ཐོ་ཁ་ཤས་ལེབ་འགོད་བྱས་ན། 

			༡) ཕྱི་ལོ་ ༢༠༠༩ ཟླ་ ༦ ཚེས་ ༡༨ ཉིན་ཐོ།

			དེ་རིང་ཕྱི་དྲོའི་ཆུ་ཚོད་ལྔ་ཡས་མས་སུ་ང་ཚོ་དགེ་སློབ་བཅུ་བཞི་ནོར་གླིང་ནས་ལ་དྭགས་ཕྱོགས་སུ་རིག་གནས་ཡུལ་སྐོར་དུ་ལམ་ལ་ཆས་པ་ཡིན། ང་ཚོའི་སྡོད་སའི་སྤྱི་སྤྱོད་རླངས་འཁོར་ནང་དུ་འཚང་ཁ་ཧ་ཅང་ཆེ་ཡང་། ང་ཚོས་ད་ནངས་ཞོགས་པ་ནས་འཛིན་བྱང་ཉོས་ཡོད་པས་ང་ཚོ་ལ་སྡོད་ས་རེག་མིན་གྱི་དཀའ་ངལ་ཅི་ཡང་མེད་ཕྱིར་དགའ་སྤྲོའི་གླུ་སྒྲ་དང་བཅས་ལམ་ལ་ཆས་པ་ཡིན། འོན་ཀྱང་ང་ཚོ་པང་ལང་པོར་(Palampur)དུ་འབྱོར་ལ་ཉེ་སྐབས། སློབ་གྲོགས་བཀྲ་ཤིས་ནོར་བུ་རླངས་འཁོར་གྱི་འཁོར་དུག་(Kinetosis)དབང་གིས་ཕྱིར་མི་ལོག་ཀ་མེད་བྱུང་བས། ང་ཚོས་ཕངས་སེམས་དང་བཅས་ཕྱིར་ནོར་གླིང་དུ་འགྲུལ་སྐྱེལ་རླངས་འཁོར་ཆུང་བ་ཞིག་ཏུ་ལམ་འཇུག་བྱས་པ་ཡིན་ལ། ཁོའི་རྐུབ་སྟེགས་སྤིར་བོད་མིའི་གཞིས་ཆགས་སུ་འགྲོ་བའི་རང་རིགས་ཀྱི་ཨ་ཅག་ཅིག་ལ་རིན་མེད་དུ་སྤྲད་པ་ཡིན། འདི་ནི་ང་ཚོས་འགྲོ་ཞོར་དུ་རང་རིགས་ལ་གཅེས་པའི་སེམས་པའི་ཟུར་ངོས་ཙམ་ཞིག་ཡིན། 

			ཚེས་བཅུ་དགུ་ཡི་ཞོགས་པའི་ཆུ་ཚོད་གསུམ་བཞི་ཡས་མས་སུ་མུ་ན་ལེ་(Manali)རུ་འབྱོར་ནས་རླངས་འཁོར་ལས་ང་ཚོའི་ཅ་དངོས་དག་མར་ལེན་སྐབས། ཡིད་ཕངས་པ་ཞིག་ལ། ང་ཚོའི་སློབ་གྲོགས་དོན་འགྲུབ་དང་ཤ་བོ་དབང་གྲགས་གཉིས་ཀྱི་སྟབས་བདེ་མལ་ཆས་མི་འདུག་པས་ང་ཚོས་ཡང་དང་བསྐྱར་དུ་རླངས་འཁོར་གྱི་ཕྱི་ནང་གང་སར་བཙལ་རུང་། རྙེད་ཐབས་ཡེ་ནས་མ་བྱུང། ཁོ་གཉིས་ནི་ངའི་སློབ་གྲོགས་ཚོའི་གྲས་ནས་ང་ལ་ཆེས་ཆ་རྒྱུས་ཡོད་པ་དང་ཡིད་ཆེས་ཡོད་པའི་མི་གཉིས་ཡིན། དོན་འགྲུབ་ལ་དཔལ་འབྱོར་གྱི་ཕྱོགས་ནས་དཀའ་ངལ་ཅང་མེད་ཀྱང། ཤ་བོ་དབང་གྲགས་ནི་ང་རང་ནང་བཞིན་དཔལ་འབྱོར་གྱི་འཁོས་ཀ་ཧ་ཅང་ཞན་པའི་མི་ཞིག་ཡིན་པས། ཁོའི་སྟབས་བདེ་མལ་ཆས་བོར་བརླགས་བྱུང་བར་ང་ལ་ཕངས་སེམས་ཅི་འདྲ་ཆེ་ཡང་། བྱ་ཐབས་ཅི། ང་ནི་མཚམས་ལན་རེ་སེམས་སུ་ཤར་བ་དང་ཁ་ནས་བཤད་པ་གཉིས་དོ་མི་མཉམ་མཁན་ཞིག་ཡིན་པས་ཤ་བོ་དབང་གྲགས་ལ་སེམས་གསོའི་ཚབ་ཏུ་ཁྱོད་ནི་གང་དུ་སོང་ཡང་དོན་མི་འགྲུབ་པའི་མི་ཞིག་ཡིན་པས་རང་ཉིད་ཀྱི་མལ་ཆས་བོར་བརླགས་བྱུང་བར་མ་ཟད། རང་ཉིད་དང་ཆེས་སེམས་ཐག་ཉེ་བའི་གྲོགས་དོན་འགྲུབ་ཀྱི་མལ་ཆས་བོར་བའང་ཁྱོད་དང་འབྲེལ་བ་ངེས་ཅན་ཡོད་ཅེས་དོན་མེད་ཉོག་གཏམ་ལུང་བ་གང་བཤད་ཀྱང། ཁོས་ནམ་རྒྱུན་བཞིན་དེ་མཐུན་གྱིས་ལན་འདེབས་པ་ཉིད་ལས་གཞན་གང་ཡང་བཤད་མ་བྱུང་། 

			དེ་ནས་ང་ཚོས་ཇ་ཚ་བོ་ཕོར་བ་གང་རེ་འཐུང་ནས་ནམ་ལངས་པར་བསྒུག་པ་ཡིན། ནམ་ལངས་ནས་ཁོར་ཡུག་རིམ་གྱིས་གསལ་བོར་གྱུར་སྐབས། མུ་ན་ལེ་ཡི་རླངས་འཁོར་ས་ཚིགས་ནས་མཐོང་བའི་ཁོར་ཡུག་ནི་ཕ་ཡུལ་གྱི་ཡུལ་ལུང་གཉིས་ཀྱི་ཁོར་ཡུག་དང་ཧ་ཅང་ཆ་འདྲ་བོ་ཡོད་དེ། གཅིག་ནི་ང་རང་རྒྱ་གར་ལ་འོང་སྐབས་ཀྱི་བལ་བོད་ས་མཚམས་ཀྱི་འགྲམ་དང་དེ་དང་ཆེས་ཉེ་བའི་གཉའ་ལམ་གྱི་ཁོར་ཡུག་དང་འདྲ་ལ། གཞན་ནི་ང་རང་རྒྱལ་མོ་ཚ་བ་རོང་དུ་བལྟ་སྐོར་ལ་ཕྱིན་དུས་ཀྱི་ཚ་བ་རོང་གི་ཁོར་ཡུག་དང་འདྲ་ས་མང་བོ་འདུག 

			དེ་ནི་གཡས་གཡོན་དང་མདུན་རྒྱབ་ཀྱི་རི་ངོས་མཐོ་ཞིང་གཟར་ལ་རི་ངོས་ཤིང་ནགས་ཀྱིས་ཁེབས་ཡོད། ད་དུང་རི་འདབས་ཀྱི་གཞུང་ལམ་དང་གཙང་ཆུ་ཆུང་ཆུང་། གཡའ་དག་པའི་མཁའ་དབྱིངས། ཙག་ཁ་ཡང་ཅུང་ཡོད་པ་སོགས་ཀྱིས་འདྲ་ཆོས་ཁ་སྣོན་བྱས་ཡོད་དོ།། 

			༢) ཕྱི་ལོ་ ༢༠༠༩ ཟླ་ ༦ ཚེས་ ༡༩ ཉིན་ཐོ།

			ཞོགས་པའི་ཆུ་ཚོད་ལྔ་དང་ཕྱེད་ཀ་ཡས་མས་སུ་ང་ཚོས་ཅ་དངོས་དག་འགྲུལ་སྐྱེལ་རླངས་འཁོར་(TATA SUMO)ཆུང་བ་ཞིག་གི་སྟེང་ལ་བརྩིགས་ནས་ལ་དྭགས་ཕྱོགས་སུ་འགྲུལ་བཞུད་བྱེད་པར་གྲ་སྒྲིག་བྱས་པ་ཡིན། སྤྱིར་རླངས་འཁོར་འདིའི་རིགས་ཀྱི་ནང་དུ་མི་བཅུ་རེ་མ་གཏོགས་ཁྱེར་གྱིན་མེད་མོད། ང་ཚོའི་མི་བཅུ་གསུམ་པོ་འཚངས་ཁ་བརྒྱབ་ནས་ལ་དྭགས་ཕྱོགས་སུ་འགྲུལ་བཞུད་བྱེད་མགོ་བརྩམས་པ་ཡིན། 

			རླངས་འཁོར་ས་ཚིགས་བསྐྱུར་ནས་གཡོན་ཕྱོགས་ཀྱི་ལུང་བའི་ནང་སླེབས་དུས། ལུང་བ་འདིའི་རི་ཆུ་ནགས་གསུམ་མཛེས་སྡུག་ལྡན་པར་མ་ཟད། རི་རྩེ་གངས་ཀྱིས་གཡོགས་འདུག་པས་ཕ་ཡུལ་དྲན་པའི་གདུང་བ་ཧ་ཅང་ལྕི། ཡིན་ནའང་ང་ཚོ་འགྲུལ་བཞུད་བྱ་བྱེད་ཀྱི་རླངས་འཁོར་ཤེད་ཤུགས་དང་མགྱོགས་ཚད་ཧ་ཅང་ཆེ་ལ། ཁ་ལོ་བ་ཡང་སྔོན་གྱི་དུས་སུ་ང་ཚོ་དང་རྒྱལ་ཁབ་གཅིག་པའི་ལ་དྭགས་པ་གཤིས་འཇམ་ཞིག་དང་། གླུ་གཞས་ཉན་པར་སྤྲོ་སྣང་ཡོད་མཁན་ཞིག་རེད། མུ་ན་ལེ་དང་རྒྱང་ཐག་རིང་དུ་སོང་སྐབས་གཞུང་ལམ་ནི་རྡ་ས་དང་མུ་ན་ལེ་བར་གྱི་གཞུང་ལམ་ནང་བཞིན་མ་ཡིན་པར་སྣུམ་ལམ་ཆད་མ་མཐུད་ཡིན་རུང་། སྤྱིའི་ཆ་ནས་ལམ་ནི་བདེ་སྙོམས་ཤིག་རེད། འོན་ཀྱང་ཕྱིའི་ཁོར་ཡུག་གི་རི་ངོས་ཐང་གསུམ་ནི་སྟོད་མངའ་རིས་ཕྱོགས་སུ་ལྡོག་འཕྲོ་བྱེད་བཞིན་འདུག་ལ། ཙག་བསེར་བུའི་ཁ་སྟབས་ཀྱང་ཇེ་རྒོད་ནས་ཇེ་རྒོད་རེད། ཡིན་ནའང་ཡུན་རིང་མཐོང་མ་མྱོང་བའི་གཡག་བཞོན་ཞིག་མཐོང་བས་སེམས་ཁོང་སྤྲོ་སྣང་གིས་བཏེགས་འོང་བ་དེ་ཡིས་རྒྱ་གར་གྱི་གནའ་བོའི་སྙན་ངག་མཁན་པོ་ནག་མོ་ཁོལ་གྱི་མི་ཚེ་གཏམ་རྒྱུད་དེ་དྲན་དུ་བཅུག རིམ་གྱིས་ལ་མགོར་སླེབས་པ་ན་ང་ཚོ་རླངས་འཁོར་ལས་བབས་ནས་ཡུན་རིང་རེག་མ་ཐུབ་པའི་ཁ་བར་ལག་པས་རེག་ཐུབ་པར་མ་ཟད། ཁ་བའི་འདབ་མ་རྡུལ་དུ་བརྩེགས་པའི་གངས་ཁྲོད་ནས་ལྷ་རྒྱལ་གྱི་ཀི་སྒྲ་མཐོ་པོ་དབྱིངས་སུ་གྱེར་བ་དང་། རྣམ་པ་འདྲ་མིན་གྱི་པར་རིས་ཀྱང་སྣ་ཚོགས་ཤིག་ཅི་དགར་རྡེབ་པ་ཡིན། 

			དངོས་གནས་ཕ་ཡུལ་དུ་ཡོད་པའི་སྣང་བ་བྱུང་བ་དང་དེའི་ཚོར་སྣང་ནི་དངོས་གནས་འགོག་ཐབས་མེད་པ་ཞིག་རེད། ང་ཚོ་སྡོད་སའི་ཉག་ཁའི་གངས་ཐང་འདི་ལ་མི་དག་གིས་རོ་ཐང་ཞེས་འབོད་ཀྱིན་ཡོད་ལ། དེ་ལ་ལོ་རྒྱུས་ཀྱི་རྒྱབ་ལྗོངས་ཡོད་པའི་བཤད་རྒྱུན་ཁ་ཤས་ཤིག་འདུག ལ་ཤས་ཀྱིས་བོད་ཀྱི་བཙན་པོ་ཁྲི་སྲོང་ལྡེ་བཙན་གྱིས་རྒྱ་གར་ལ་དམག་རྒྱག་སྐབས་ས་འདིར་ཁངས་ཆག་ལྷུང་ནས་དམག་མི་མང་པོ་ཤི་བའི་རོ་ཡིས་ཉག་ཐང་འདིར་བཀང་བས་ས་འདི་ལ་རོ་ཐང་ཞེས་བཏགས་པར་བཤད་པ་དང་། ལོ་རྒྱུས་ཀྱི་ཡིག་ཚགས་འགའ་ཞིག་ཏུ་ལ་དྭགས་ས་གནས་རྒྱལ་ཕྲན་དང་བོད་སྡེ་བ་གཞུང་བར་ནང་འཁྲུགས་བྱུང་སྐབས་བོད་དམག་མང་པོ་ཁ་བས་མནན་ནས་ཤི་བའི་རོ་ཡིས་གང་བས་རོ་ཐང་ཞེས་ཉེ་རབས་ཀྱི་མིང་བརྡ་ཞིག་ཡིན་པར་བཤད། 

			རོ་ཐང་བརྒལ་ནས་གཤོང་དུ་སླེབས་དུས་ཞོགས་པའི་ཆུ་ཚོད་དགུ་དང་སྐར་མ་ཁ་ཤས་རེད་ལ་ཉི་འོད་འཇམ་པོ་ཞིག་ཀྱང་ས་གཞི་ཡོངས་ལ་འཕྲོས་བྱུང་། ང་ཚོས་ཞོགས་ཟས་ལ་རྒྱ་གར་བའི་ཇ་མངར་མོ་དང་བག་ལེབ་ཁ་ཤས་བཟས་ནས་ལམ་ལ་ཆས་པ་ཡིན། 

			ཉིན་རྒྱབ་ཆུ་ཚོད་བཞི་བར་རས་གུར་ཕུབ་ནས་འགྲུལ་བཞུད་པར་སྣེ་ལེན་བྱེད་པར་བྲེལ་བའི་གུར་ཚོགས་ཤིག་ལ་ཐུག་པས། ང་ཚོར་ཡང་བསྐྱར་གུར་ནང་ནས་ཟ་མ་བཟའ་བའི་བསྐལ་བཟང་བྱུང་བས་ཚོར་བ་སྐྱིད་པོ་ཞིག་ཡིན་ན་ཆོག་མོད། འོན་ཀྱང་ཡུན་རིང་རླངས་འཁོར་ལ་བསྡད་པས་མགོ་བོ་ན་བ་དང་། གུར་འདིར་མ་ཐུག་གོང་ལ་གངས་ཁྲོད་ཅིག་ནས་ཅུང་རྐང་ཐང་ལ་སོང་སྐབས་ང་ལ་ཉི་སྒྲིབ་མིག་ཤེལ་མེད་པས་མིག་ཀྱང་ཅུང་ཚ་བའི་ཚོར་སྣང་སོགས་མི་བདེ་བ་མང་དག་ཡོད་མོད། ཟ་མ་བཟས་རྗེས་སུ་ཅུང་བདེ་རུ་གྱུར་སོང་བས་གྲལ་དག་པའི་གུར་ནང་གི་ཅ་དངོས་སྒྲིག་སྟངས་ལ་ཞིབ་བལྟ་ཅུང་ཙམ་བྱས་པ་ཡིན། གུར་ནང་འདིར་ཤིང་གི་མལ་ཁྲི་སོགས་མེད་ཀྱང་ས་རྡོ་ཡིས་མལ་ཁྲི་བཟོས་ཡོད་ལ། ཐང་དུ་ཨར་འདམ་བཏིངས་འདུག་ལ། སྟབས་བདེ་ཐུག་པ་དང་ཐ་མག་སོགས་གུར་དཀྱིལ་ན་ཆ་འཇོག་སྒམ་ནང་རིམ་པར་བསྒྲིགས་ཡོད་འདུག སྦྱིན་བདག་མས་ཀྱང་བོད་སྐད་རྣམ་དག་ཅིག་ཤོད་ཀྱིན་འདུག་པ་ནི་སྤྲོ་སྣང་འཕེལ་བའི་གཞི་གཅིག་གི་ཁ་སྣོན་རེད། ང་ཚོས་འདི་ནས་སྟབས་བདེ་ཐུག་པ་གཉིས་རེ་དང་འོ་ཇ་རེ་འཐུང་ནས་ལམ་ལ་ཆས་པ་ཡིན། 

			ལ་མཐོན་པོ་གཅིག་བརྒལ་ནས་ཡང་བསྐྱར་ལ་མཐོན་པོ་གཅིག་གི་ཉག་ཁར་སླེབས་དུས་ས་སྲོད་ཀྱི་དུས་ཡིན་ཡང་། ང་ཚོ་རླངས་འཁོར་ལས་བབས་ནས་ཉག་ཁའི་དར་ལྕོག་ལ་སྐོར་བ་བརྒྱབ་ནས་ཡང་བསྐྱར་ལྷ་རྒྱལ་འཐེན་པ་ཡིན། ག་ལེར་གཤོང་དུ་འབབ་དུས་ལམ་འགྲམ་ན་མི་ཞིག་གྲོགས་མེད་ཁེར་རྐྱང་ངང་གསོན་འཆི་ངེས་མེད་དུ་འགྱེལ་འདུག་པས་སྙིང་རྗེ་དང་སྐྱོ་ངལ་ཞིག་ངམ་ངམ་ཤུགས་ཀྱིས་འཕྱུར་བྱུང་ཡང་། ང་ཚོའི་ལ་ཤས་ཀྱིས་ས་འདིར་ཇག་རྐུན་མང་པོ་ཡོད་པས་ཁོ་ཚོའི་གཡོ་འཕྲུལ་ཡིན་སྲིད་ཅེས་བཤད་པས་བསྐྱུར་ཏེ་ཡོང་ཡང་། ཅི་བྱ་གང་བྱས་ཀྱི་སེམས་འཁྲལ་ལྷག་མ་ཞིག་གིས་མུན་ནག་ཁྲོད་དུ་ཕྱི་མིག་ཡང་ཡང་ལྟ་བཞིན་མཚན་མོའི་ཆུ་ཚོད་བཅུ་བ་ཡས་མས་སུ་ང་ཚོ་གུར་ཚོགས་ཤིག་ཏུ་འབྱོར་ནས་ཞག་སྡོད་བྱེད་སྐབས། ང་ཚོའི་དགེ་བཟང་པོ་ལགས་ཀྱི་གྱོན་གོས་བཞག་ཡོད་སའི་ཁུག་མ་བོར་བརླགས་བྱུང་འདུག་པ་ནི་ང་ཚོས་ཅ་དངོས་བོར་བརླག་ཐེབས་པ་ཐེངས་གཉིས་པ་ཡིན། 

			འདིར་མི་གཅིག་རེར་མལ་གླ་སྒོར་ལྔ་བཅུ་དང་། ཐུག་པ་དཀར་ཡོལ་ཕྱེད་རེར་སྒོར་སུམ་ཅུ་རེ་རེད། མཚན་མོ་མི་གཅིག་གིས་མལ་གོས་གཅིག་གྱོན་ན་གྲང་བར་སྙམ་ནས་ང་དང་སློབ་གྲོགས་ཐུབ་བསྟན་གཉིས་རུམ་བྱས་ནས་ཉལ་བ་ཡིན།

			༣)ཕྱི་ལོ་ ༢༠༠༩ ཟླ་ ༦ ཚེས་ ༢ ཡི་ཉིན་ཐོ།

			ཞོགས་པའི་ཆུ་ཚོད་དྲུག་དང་ཕྱེད་ཀར་ང་ཚོ་ལམ་ལ་ཆས་པ་ཡིན། ལ་དམའ་མོ་གཉིས་བརྒལ་ནས་མར་ཕྱོགས་ཐང་གཤོང་དུ་འབབ་དུས་ཁོར་ཡུག་གི་རི་ལུང་ཐང་གསུམ་སྔར་བཞིན་སྐྱ་ཐང་ཐང་ཡིན་ཡང་། ནོར་ལུག་ཅུང་མང་བའི་འབྲོག་ཁྱིམ་རེ་གཉིས་མཐོང་རྒྱུ་ཡོད། འོན་ཀྱང་རང་བྱུང་ཁོར་ཡུག་སྔར་ལྟར་སྟོང་སང་སང་དུ་གནས་པས་ཁོ་ཚོའི་ནོར་ལུག་གིས་ཅི་ཞིག་བཟའ་བཞིན་ཡོད་དམ་སྙམ་པའི་དོགས་པ་ཞིག་ངང་གིས་སྐྱེས་འོང་། 

			དེ་ནས་རིམ་བཞིན་གཤོང་ནས་གཤོང་དུ་འབབ་དུས་དུད་ཁྱིམ་ཁ་ཤས་ལ་ཐུག་བྱུང་། དུད་ཁྱིམ་རེ་རེ་ཡི་ཉེ་འཁོར་ཀུན་ལ་རྒྱ་ལྕང་བཙུགས་ནས་ལྗང་མདོག་རེ་མངོན་འོང་བ་ནི་བོད་མདོ་སྨད་ཁྲི་ཀའི་ཡུལ་དང་ཧ་ཅང་ཆ་འདྲ་བོ་འདུག ཆུ་ཚོད་དགུ་བ་ཡས་མས་སུ་ལ་དྭགས་པའི་ཁྱིམ་ཚང་ཆུང་ཆུང་ཞིག་གིས་གཉེར་བའི་སྒེར་གཉེར་ཚོང་ཁང་དང་ཟ་ཁང་ཆུང་ཆུང་མཉམ་དུ་ཡོད་པ་ཞིག་ནས་ཇ་འཐུང་བ་དང་། བག་ལེབ་མངར་མོ་སོགས་བཟས་ནས་ངལ་ཅུང་ཙམ་གསོ་ཞོར། ཁྱིམ་བདག་རྒན་པོ་དང་མཉམ་དུ་ཁ་བརྡ་ཅུང་ཙམ་བྱས་པ་ཡིན། ཁོའི་མིང་ལ་དོན་འགྲུབ་ཟེར་ལ། ཁོས་བཤད་པའི་སྐད་ཆའི་སྒྲ་གདངས་ནི་བོད་མདོ་སྨད་ཀྱི་སྐད་གདངས་དང་ཆ་འདྲ་བོ་འདུག་ལ། ཁ་རྣ་སོགས་ཀྱི་མིང་ཡང་ཨ་མདོ་བ་དང་ཆ་ཡོངས་སུ་འདྲ་བོ་རེད། ཁོ་ཚང་གི་སྒོ་མདུན་གྱི་ར་སྐོར་ནང་ན་ཐགས་འཐག་པའི་གྲ་སྒྲིག་གི་བལ་སྐུད་འཐེན་ཡོད་པ་དེར་བལྟ་བར་སོང་སྐབས། ཐགས་འཐག་བྱེད་ཀྱི་ཅ་ལག་དག་གི་མིང་ཡང་ཨ་མདོ་བས་འབོད་པའི་མིང་དང་གཅིག་མཚུངས་རེད། 

			སྐབས་ཐོག་དེ་ག་ནས་བཟུང་བདག་གི་བསམ་པར་ཨ་མདོའི་སྐད་གདངས་ནི་བོད་གནའ་བོའི་སྐད་གདངས་ལྷད་མེད་པ་དེ་ཉིད་དེ། སྐད་གསར་བཅད་མ་བྱས་ཡར་སྔོན་གྱི་བོད་པའི་སྐད་གདངས་ཡིན་པར་སྙམ། དེ་ལྟར་མིན་ན་ལ་དྭགས་པ་དང་ཨ་མདོ་བ་གཉིས་ཀྱི་བར་ས་བབ་དང་འགྲིམ་འགྲུལ་སོགས་ཀྱི་ཐད་ནས་འབྲེལ་བའི་གླེང་ཚུལ་ཞིག་མེད་པ་གསལ་པོ་རེད། ང་ཚོས་རྒན་པོ་དོན་འགྲུབ་ལ་ཁྱོད་ཀྱིས་བོད་ཡིག་ཀློག་ཤེས་ཀྱི་ཡོད་དམ་ཞེས་འདྲི་སྐབས། ཁོང་གིས་ཅུང་ཙམ་ཀློག་ཤེས་ཀྱི་ཡོད་ཟེར་བས་བདག་གིས་<<གངས་རྒྱན་མེ་ཏོག>>གི་དེབ་ཅིག་ཁྱེར་འོང་ནས་གཅན་མེ་སྟག་གི་སྙན་ངག་ཅིག་བཀླགས་སུ་བཅུག་པར་ཁོང་གིས་བོད་ཡིག་ཡག་པོ་ཀློག་ཤེས་ཀྱི་ཡོད་ལ། ཀློག་སྟངས་ཀྱང་སྨད་ཨ་མདོ་བའི་ཀློག་སྟངས་ཁོ་ན་ཉིད་དེ། སྒྲ་གདངས་ལ་དྲག་རྩུབ་ཀྱི་ཉམས་ཤིག་ངང་གིས་འདྲེས་ཡོད་པའོ།། 

			དེ་ནས་རྒན་པོ་དོན་འགྲུབ་ལ་བདེ་མོ་བཞག་སྟེ་ལམ་ལ་ཆས་ནས་མར་ནས་མར་དུ་སླེབས་དུས། རྒྱ་གར་གཞུང་གི་དམག་སྒར་ཆེ་མ་ཆུང་གསུམ་ལ་བར་མི་ཆད་དུ་ཐུག་རྒྱུ་ཡོད་པས་ལ་དྭགས་ཡུལ་ལུང་ནི་གཡུལ་འཁྲུག་རྒྱག་པར་བྲེལ་བའི་འཇིགས་རྔམ་གྱིས་ཁེངས་པའི་གཡུལ་ས་ཞིག་ལོས་ཡིན་སྙམ་པའི་ཉམས་སྣང་ངང་གིས་སྐྱེས་འོང་གི་འདུག ལ་དྭགས་ས་ཆ་ནི་རྒྱ་གར་གཞུང་གི་དམག་གིས་འགྲོ་གྲོན་ཆེ་ཤོས་གཏོང་ཡུལ་ཞིག་ཡིན་པར་བཤད་ཀྱིན་འདུག་པའང་དངོས་ཡོད་རེད་བསམ། 

			ཉིན་གུང་ཡོལ་རྒྱབ་ཅིག་ཏུ་ལྕོག་ལམ་ཚལ་དུ་ཡོད་པའི་བོད་ཕྲུག་ཁྱིམ་སྡེ་རུ་འབྱོར་ནས། ཡིག་ཚང་དུ་ང་ཚོ་འབྱོར་ཡོད་ཚུལ་ཞུས་སྐབས། ཡིག་ཚང་གི་དྲུང་ཡིག་དང་འགན་འཛིན་སོགས་ལས་བྱེད་དག་གིས་ང་ཚོ་ལྕོག་ལམ་ཚལ་དུ་འོང་གི་ཡོད་པ་ཧ་གོ་ཡོད་ཀྱང་། ཁོ་ཚོས་ང་ཚོ་ལ་སྡོད་གནས་དང་ཟ་མ་སོགས་གོ་སྒྲིག་བྱེད་དགོས་པ་ཤེས་ཀྱི་མེད་ལ། ཁྱོད་ཚོ་འདི་འདྲའི་མི་མང་པོ་ཞིག་ལ་མཐུན་རྐྱེན་སྦྱོར་ཐུབ་ཀྱི་མེད་གསུངས། ད་དུང་ཁོ་ཚོའི་འགན་འཛིན་མཆོག་གིས་ང་ལ་རྡ་རམ་ས་ལ་ནས་ཁ་པར་ཞིག་འབྱོར་བ་དེ་ཡིས་ནོར་གླིང་ནས་སློབ་ཕྲུག་ཁ་ཤས་ཤིག ལ་དྭགས་སུ་རིག་གནས་ཡུལ་སྐོར་དུ་ཡོང་གི་ཡོད་པས་ཁོ་ཚོར་རོགས་པ་ཞིག་གནང་རོགས་གསུངས་པ་ཙམ་ལས་མཐུན་རྐྱེན་དེ་འདྲ་སྦྱོར་དགོས་པ་གང་ཡང་མ་གསུངས་པས། ངས་བསམ་པར་རླངས་འཁོར་དང་མགྲོན་ཁང་སོགས་བཙལ་རོགས་ཡིན་པར་བསམ་བྱུང་གསུངས་ནའང་། ང་ཚོས་ཡང་དང་བསྐྱར་དུ་ང་ཚོར་སྒོར་མོ་མེད་པའི་དཀའ་ངལ་སྣ་མང་ཞིག་བརྗོད་རྗེས་སུ། ཁོ་ཚོས་ང་ཚོར་སྙིང་རྗེ་གཟིགས་ནས་ལ་དྭགས་སུ་སྡོད་པའི་དུས་ཡུན་ནང་བོད་ཕྲུག་ཁྱིམ་སྡེ་རུ་སྡོད་ཆོག་པ་དང་། མཐུན་རྐྱེན་རོགས་རམ་གང་ཐུབ་བྱ་རྒྱུའི་ཁས་ལེན་བྱས་སོང་བས་ང་ཚོའི་སྤྲོ་བ་འདི་གང་གིས་མཚོན་ཐུབ་བམ། ང་ཚོས་འཛུམ་རིས་ཁྲོད་ནས་ཅ་དངོས་དག་བོད་ཕྲུག་ཁྱིམ་སྡེ་ཡིས་བཀོད་སྒྲིག་བྱས་པའི་སྡོད་གནས་སུ་བཞག་རྗེས་ལྕོག་ལམ་ཚལ་དུ་འོང་ནས་ཟ་ཁང་ཞིག་ཏུ་ཉིན་གུང་ཟ་མ་བཟས་པ་དང་རང་དགར་སྲང་ལ་ཉུལ་བ་ཡིན། ཕྱི་དྲོར་ཕྱིར་བོད་ཁྱིམ་དུ་འོང་ནས་ལྷོད་ལྷོད་ངང་ཉིན་ཐོ་བྲིས་པ་ཡིན།

			༤) ཕྱི་ལོ་ ༢༠༠༩ ཟླ་ ༦ ཚེས་ ༢༡ ཉིན།

			ད་ནངས་ཞོགས་པའི་མཁའ་དབུགས་འཇམ་ལ་ཉི་འོད་ཧ་ཅང་དྲོ། ཆུ་ཚོད་བརྒྱད་ཀྱི་སྟེང་ང་ཚོའི་སྣེ་ཤན་པ་དགེན་ཀརྨ་ཀུན་བཟང་དང་མཉམ་དུ་འགྲུལ་སྐྱེལ་རླངས་འཁོར་(TAXI)ཆུང་བ་གཉིས་སུ་བསྡད་ནས་དགོན་སྡེ་ཁ་ཤས་ལ་ལྟ་སྐོར་དང་རྒྱུས་ལོན་བྱེད་པར་ལམ་ལ་ཆས་པ་ཡིན། 

			ཐོག་མར་ང་ཚོ་གཙང་བོ་སེང་གེ་ཁ་འབབ་ཀྱི་ཕར་ཁ་ན་ཡོད་པའི་སྟག་སྣ་དགོན་དུ་སོང་བ་ཡིན། དགོན་པ་འདི་རི་ཆུང་ཆུང་ཞིག་གི་སྒང་ན་ཆགས་ཡོད་ལ། དགོན་པའི་མིང་ལ་སྟག་སྣ་ཞེས་ཟེར་ལ། མིང་དེ་ལྟར་འབོད་དོན་ཡང་དགོན་པ་བཞེངས་སའི་རི་ཆུང་འདིའི་དབྱིབས་སྟག་ཅིག་གི་སྣ་དང་འདྲ་བོ་ཡོད་པས་དེ་ལྟར་ཐོགས་པར་བཤད། ང་ཚོར་འགྲེལ་བཤད་རྒྱག་མཁན་དགོན་པ་འདིའི་གྲྭ་བ་རིག་འཛིན་རྡོ་རྗེ་ཡིན་ལ། ཁོང་ནི་རང་ལོ་སུམ་ཅུའི་ནང་གི་གྲྭ་གཞོན་ཞིག་རེད། ཁོས་བཤད་པ་ལྟར་ན། དགོན་པ་འདི་ཕྱག་འདེབས་མཁན་ནི་ཆོས་རྗེ་རྨུགས་འཛིན་ཡིན་པ་དང་། ཕྱག་བཏབ་ནས་ད་ལྟའི་བར་མི་ལོ་ཉིས་བརྒྱ་ཉེར་ལྔ་ལྷག་འགོར་ཡོད། དགོན་པའི་མིང་ཆ་ཚང་ལ་ཐེག་མཆོག་བདེ་ཆེན་གླིང་དང་། དགོན་པ་འདིའི་ཆོས་བརྒྱུད་ནི་འབྲུག་པ་བཀའ་བརྒྱུད་དང་ནང་རྟེན་གྱི་གཙོ་བོ་སྤྱན་རས་གཟིགས་གསུང་འབྱོན་དང་། སྲུང་མ་དཔལ་ལྡན་ལྷ་མོ་ཡིན་ཟེར་ནའང་། <<སྟག་སྣ་དགོན་གྱི་ཆགས་རབས་>>ཞེས་པའི་དཔེ་དེབ་ཅིག་གི་ནང་དུ་“རིའི་རྩེར་དགོན་པ་འདེབས་ན་ལེགས་ཚུལ་གསུངས་པ་བཞིན་ཕྱི་ལོ་ ༡༦༡༨ ལོར་རིའི་རྩེར་འདིར་རྟེན་དང་བརྟེན་པ་བཅས་ལེགས་པར་བཞེངས་ནས་ཕྱི་ལོ་ ༡༩༩༠ བར་ལོ་ ༣༧༢ སོང་”(ཤོག་ངོས་ ༡༣ ན་གསལ)ཟེར་བ་ལྟར་ན་དགོན་པ་འདི་ཕྱག་བཏབ་ནས་ད་ལྟའི་བར་མི་ལོ་ ༣༩༡ འགོར་འདུག་ཡོད་པས་ན་གང་བདེན་དཔྱད་པར་འཚལ། 

			དགོན་འདིའི་འདུ་ཁང་ནང་དུ་ཆོས་རྗེ་རྨུགས་འཛིན་སྐུ་ཕྲེང་རིམ་བྱོན་གྱི་སྐུ་གདུང་དང་། སྤྱན་རས་གཟིགས་ཀྱི་སྐུ་བརྙན། ཐང་ག་རྙིང་པ་མང་པོ། བོད་ས་མ་ཤོར་སྔོན་དུ་པཎ་ཆེན་རིན་པོ་ཆེ་ཡིས་བོད་མདོ་སྨད་ཕྱོགས་སུ་འབུལ་སྡུད་ལ་འགྲོ་སྐྱོད་ཆོག་པའི་བཀའ་ཡིག་ཁ་ཤས་འདུག སྟག་སྣ་དགོན་འདིའི་ནང་རྟེན་གཙོ་བོ་ནི་སྤྱན་རས་གཟིགས་གསུང་འབྱོན་གྱི་སྐུ་དེ་ཡིན་ལ། སྤྱན་རས་གཟིགས་གསུང་འབྱོན་འདི་དང་འདྲ་བ་ཞིག་ས་གནས་གཞན་ཞིག་ན་ཡོད་རབས་ཀྱང་བཤད་ཀྱི་འདུག་ཟེར། དགོན་པའི་འདུ་ཁང་གི་ཕྱི་ནང་དང་ལམ་སོགས་ཞིག་གསོ་ལེགས་པོ་བྱས་འདུག་ལ་དེ་ནི་ཚུལ་ཁྲིམས་རྡོ་རྗེ་ཞེས་པའི་བླ་མ་ཞིག་གིས་གཙོ་འགན་འཁུར་ནས་ཞིག་གསོ་བྱས་པར་བཤད། སྟག་སྣ་དགོན་གྱི་མཇལ་སྐོར་གྲུབ་རྗེས་ང་ཚོ་སྟག་སྣ་ནས་ལྕེ་བདེ་ཕྱོགས་སུ་ལམ་ལ་ཆས་པ་ཡིན། 

			ཞོགས་པའི་ཆུ་ཚོད་བཅུ་གཅིག་དང་སྐར་མ་བཅུ་གཅིག་སྟེང་ལྕེ་བདེ་དགོན་དུ་འབྱོར་སོང་། དགོན་པ་འདི་སྟག་སྣ་ལས་རི་ཅུང་མཐོ་བ་ཞིག་གི་རི་ལྡེབས་ན་ཆགས་འདུག་ལ། དགོན་པའི་ལྷ་ཁང་དང་འདུ་ཁང་སོགས་རི་ཡི་སྟེང་དང་གྲྭ་ཤག་ཁག་རི་ངོས་ན་འདུག་པའི་དགོན་པ་བརྗིད་ཉམས་ལྡན་པ་ཞིག་རེད། 

			དགོན་པ་འདི་ཕྱག་བཏབ་ནས་ལོ་བཞི་བརྒྱ་ལྷག་འགོར་ཡོད་པར་བཤད། དགོན་པ་འདི་དང་པོ་རྒྱལ་པོ་སེང་གེ་རྣམ་རྒྱལ་གྱི་མཁར་ཡིན་མོད། རྗེས་སུ་རྒྱལ་པོས་ཁོང་གི་དབུ་བླ་སྟེ་བླ་མ་སྟག་ཚང་རས་པ་ཚང་ལ་ཕུལ་བ་དེ་རིམ་གྱིས་དགོན་པར་གྱུར་བ་ཞིག་རེད། རྒྱལ་པོ་འདི་དང་བླ་མ་སྟག་ཚང་རས་པ་གཉིས་ནི་ལ་དྭགས་པའི་ཡིག་ངག་གཉིས་ཀྱི་ལོ་རྒྱུས་ཁག་གི་ནང་། རྒྱལ་པོ་སེང་དང་འདྲ་བའི་སེང་གེ་རྣམ་རྒྱལ་དང་བླ་མ་སྟག་དང་འདྲ་བའི་སྟག་ཚང་རས་པ་ཞེས་རླུང་ལྟར་གྲགས་པའི་སྟག་སེང་ཁ་སྤྲོད་དེ་མཛད་འཕྲིན་ཆེས་ཆེར་རྒྱས་པའི་རླབས་ཆེན་མི་སྣ་གཉིས་རེད། 

			ལྕེ་བདེ་དགོན་པ་འདི་དང་ཧི་མི་སུ་གཉིས་ནི་ལ་དྭགས་ཕྱོགས་ན་ཡོད་པའི་འབྲུག་པ་བཀའ་བརྒྱུད་ཀྱི་དགོན་པ་ཆེས་ཤོས་གཉིས་རེད་ལ། སྔོན་གྱི་དུས་སུ་བླ་མ་སྟག་ཚང་རས་པ་ལོ་རེ་ཡི་ཟླ་དྲུག་རིང་ལ་ཧི་མི་སུ་དང་། ལྕེ་བདེ་དགོན་དུ་རེས་མོས་སུ་བཞུགས་པ་རེད། དེང་སང་བླ་མ་སྟག་ཚང་རས་པ་སྐུ་ཕྲེང་དྲུག་པ་ཡིན་ལ་ཁོང་ད་ལྟ་ལ་དྭགས་ཡུལ་ན་མི་བཞུགས་པར་བོད་དུ་བཞུགས་ཡོད་པ་དང་། ཁོང་གི་མཚན་ལ་ངག་དབང་རྒྱ་མཚོ་ཞེས་གསོལ་བར་བཤད། 

			སྤྱིར་ལྕེ་བདེ་ཞེས་པ་ནི་ཡུལ་གྱི་མིང་དགོན་པ་ལ་བཏགས་པ་ཞིག་སྟེ། བཤད་ཚུལ་ལ་ཡུལ་འདིའི་མི་རྣམས་ནི་ཁ་བདེ་ལྕེ་བདེ་ཡོད་པས་མིང་དེ་ལྟར་ཐོགས་ལ། ད་ལྟ་ཡང་ཡུལ་འདིར་ཁ་བདེ་ལྕེ་བདེ་ཅན་གྱི་མི་མང་པོ་ཡོད་རབས་བཤད། ད་ལྟ་དགོན་འདིར་གྲྭ་བ་ཆུང་བ་ཞེ་ལྔ་དང་ཆེ་བ་བདུན་ཅུ་ཡོད། སྔོན་མ་དགོན་འདིར་སོག་དམག་སླེབས་སྐབས་གྲྭ་བ་རྣམས་ཀྱིས་ཧ་གོ་ནས་སྲུང་མ་མགོན་པོར་གསོལ་བ་བཏང་དུས། སྲུང་མའི་མདུན་གྱི་མེ་མདའ་མར་ཟགས་པས། དཀོན་གཉེར་གྱི་མེ་མདའ་ཁྱེར་ནས་སོག་དམག་(སོག་དམག་ཅེས་པ་དགའ་ལྡན་ཚེ་དབང་རབ་བརྟན་དང་ཡུ་གར་བ་གང་ཡིན་ཆ་མ་འཚལ)ལ་འཕངས་པ་མི་ལ་མ་འཕོག་པར་ཕོར་བ་ལ་ཕོག་པས་སོག་དམག་གིས་དགོན་པ་ནི་ཕོར་བ་ཙམ་ལས་མེད་ཀྱང་། སྲུང་མ་ནི་གཡག་ཙམ་འདུག་ཟེར་བཞིན་དམག་བརྒྱག་མ་ཐུབ་པར་ཕྱིར་ལོག་པའི་ལོ་རྒྱུས་ཡོད་པར་བཤད། དགོན་འདི་རུ་བཟོད་པ་པ་ལས་ཞེས་པ་ཐང་ག་གཙག་དྲུབ་ལ་མཁས་པའི་མི་ཞིག་གིས་བཞེངས་པའི་གཙག་དྲུབ་ཀྱི་ཐང་ག་ཁ་ཤས་ཡོད་ནའང་། ཕྱི་ཟླ་དགུ་བའི་ནང་མ་གཏོགས་མཇལ་ཆོག་གི་མི་འདུག དགོན་འདིའི་གུ་རུ་ལྷ་ཁང་གི་བཞུགས་ཁྲིའི་སྟེང་ན་བླ་མ་འབྲུག་ཆེན་པའི་སྐུ་པར་ཆེན་པོ་ཞིག་བཞག་འདུག་ལ། ཁོང་ནི་མཚོ་པདྨའི་བོད་པ་ཞིག་གི་ཁྱིམ་དུ་འཁྲུངས་པ་དང་། ཁོང་ད་ལྟ་ཟངས་དཀར་དང་མུ་ན་ལེ་ཡི་བར་ན་སྤྲོ་འཆམ་ལ་ཕེབས་བཞིན་འདུག་ཚུལ་བཤད། ཡིན་ནའང་དགོན་པའི་འདུ་ཁང་ནི་དེ་འདྲའི་རྙིང་པ་ཞིག་མ་ཡིན་ཏེ་མི་ལོ་ལྔ་བཅུའི་ལོ་རྒྱུས་ཙམ་ལས་མི་འདུག 

			སྤྱིར་དགོན་པ་འདིའི་ཕྱིའི་བཞེངས་དབྱིབས་ཀྱི་བཀོད་པ་ནི། བོད་དུ་ཡོད་པའི་དགོན་པ་བདེ་ཆེན་ཆོས་དགོན་ལ་དཔེར་བླངས་པ་ཡིན་པ་དང་། སྔོན་གྱི་དུས་སུ་དགོན་འདིའི་གྲྭ་བ་མང་པོ་ཞིག་བོད་དུ་ཡོད་པའི་བདེ་ཆེན་ཆོས་འཁོར་དགོན་ལ་སློབ་གཉེར་དུ་ཕེབས་པ་རེད་ཅེས་དགོན་འདིའི་གྲྭ་ངག་དབང་ཆོས་འབྱོར་གྱིས་འགྲེལ་བརྗོད་གནང་བྱུང་། ད་དུང་ཁོང་གིས་ལ་དྭགས་སུ་ཡོད་པའི་དགོན་པ་མང་ཆེ་བའི་ཆགས་ཡུལ་རི་རྩེ་རུ་ཡོད་པའི་རྒྱུ་མཚན་ནི་དགོན་པའི་ཁོར་ཡུག་གཙང་དག་ཡོང་བའི་ཆེད་དུ་ཡིན་ལ། གཞན་ཡུལ་འདིར་མཆོད་རྟེན་མང་བོ་ཡོད་པའི་རྒྱུ་མཚན་ཡང་སྔོན་གྱི་དུས་སུ་མི་སུ་དང་གང་གི་ཉེས་པ་བསགས་པའི་ཉེས་ཆད་དུ་མཆོད་རྟེན་རེ་བཞེངས་སུ་བཅུག་པ་དང་། དེ་ལས་གཞན་རྒྱལ་པོའི་ཡབ་ཡུམ་སོགས་ཀྱི་སྐུ་འདས་སྐབས་དགེ་བསགས་སུ་ཡུལ་མི་དག་གིས་མཆོད་རྟེན་བཞེངས་པའི་སྲོལ་ཡོད་པའི་རྒྱུ་རྐྱེན་གྱིས་ས་འདིར་མཆོད་རྟེན་མང་བ་ཡིན་པར་གསུངས། དགོན་འདིའི་ཐོག་མའི་རྨང་གཞི་བྱེད་ས་ནི་བླ་མ་ལྷ་ཁང་ཞེས་པའི་ལྷ་ཁང་འདི་ཉིད་ཡིན་པར་བཤད་ལ། འདིའི་ནང་བླ་མ་ཁག་གི་སྐུ་གདུང་དང་གསུང་རབ་ཀྱི་གླེགས་བམ་མང་པོ་འདུག འདིའི་སྒོའི་གཡས་ཕྱོགས་ན་ཕྱག་རྗེས་ཕབ་ཡོད་པའི་རྡོ་ལོག་ཅུང་རིང་བོ་ཞིག་འདུག དགོན་པ་འདིར་དོ་སྣང་ཆེན་པོས་ཡང་དང་བསྐྱར་དུ་བལྟ་འདོད་ཡོད་པ་ཞིག་ནི་འདུ་ཁང་སྟེང་གི་གཡོན་ཕྱོགས་ཀྱི་འགྲེམས་སྟོན་ཁང་ཆུང་ཆུང་དེ་རེད། དེ་ཧ་ཅང་གཙང་ལ་གྲལ་འགྲིག་པའི་འགྲེམས་སྟོན་ཁང་ཞིག་གི་ཁྱད་ཆོས་མེད་ནའང་ཆོས་ཕྱོགས་ཀྱི་ཐང་ག་རྙིང་པ་དང་ལག་བྲིས་བྱས་པའི་ཆོས་དཔེ་མང་པོ་དང་། རྔ་དུང་སྦུབ་གསུམ་སོགས་ཆོས་ཕྱོགས་ཀྱི་ཡོ་ཆས་སྣ་ཚོགས་ཤིག་འདུག་ལ། མདའ་གྲི་མདུང་གསུམ་དང་ཐབ་ཆས་སླ་གསུམ་སོགས་ཧ་ཅང་རྙིང་པ་ཡིན་པའི་དངོས་རྫས་ཅི་སྙེད་ཅིག་འདུག་པ་དེ་དག་རེད། ཡིན་ནའང་ཡིད་ཕངས་པ་ཞིག་ལ་དངོས་རྫས་ཕལ་མོ་ཆེ་ཞིག་དུས་རབས་ག་ཚོད་ནང་ཡིན་མིན་གྱི་འགྲེལ་བཤད་གསལ་ཐག་ཆོད་པ་ཞིག་མེད་པ་དང་། འགྲེལ་བཤད་རྒྱག་མཁན་དགོན་འདིའི་གྲྭ་ངག་དབང་ཆོས་འབྱོར་ལའང་འགྲེལ་བཤད་རབ་རིབ་ཅིག་ལས་མེད་པ་དེ་རེད། དགོན་འདིར་ལྟ་སྐོར་གྲུབ་མཚམས་སུ་ང་ཚོས་དགོན་འདབས་ནས་མཉམ་པར་སོགས་པར་མང་པོ་བླངས་རྗེས། ང་ཚོ་བྲག་ཐོག་དགོན་ཕྱོགས་སུ་ལམ་ལ་ཆས་པ་ཡིན། 

			༥) ཕྱི་ལོ་ ༢༠༠༩ ལོའི་ཟླ་ ༦ ཚེས་ ༢༢ཉིན། 

			ཞོགས་པའི་དུས་ཚོད་བརྒྱད་ཀྱི་ཐོག་ང་ཚོ་གླ་གཏོང་རླངས་འཁོར་ཆུང་བ་གཉིས་སུ་བགོས་ནས་འགྲུལ་བཞུད་ཀྱི་གོམ་ཁ་ཧིས་མིས་དགོན་པའི་ཕྱོགས་སུ་བསྒྱུར་བ་ཡིན། ལམ་སྐབས་ནས་ང་ཚོས་བོད་བཙན་པོའི་སྟོབས་འབྱོར་མངའ་ཐང་སྤྱི་དང་ཁྱད་པར་དམག་གི་སྟོབས་ཕྱུག་སོགས་ལ་གླེང་མོལ་བྱས་པ་ཡིན། དེའི་སྐབས་ཀྱི་བོད་བཙན་པོའི་དམག་འཁྲུག་རྒྱག་སྟངས་ནི། ཁོ་ཚོ་ས་ཆ་གང་དུ་སླེབས་ན་དེ་ཡི་རྒྱུ་ནོར་སོགས་བཙན་བཟུང་གིས་གཞིས་ཀ་ཆགས་ཞོར་དང་དམག་འཁྲུག་རྒྱག་ཞོར་གྱིས་བོད་བཙན་པོའི་མངའ་ཐང་རྒྱ་བསྐྱེད་པ་རེད། 

			གཞན་དེའི་སྐབས་སུ་རྒྱ་གར་བ་ལ་དམག་གི་སྟོབས་ཕྱུག་ཆེར་མེད་ཀྱང་སྒྱུ་རྩལ་བཟོ་བཀོད་ཀྱི་ཤེས་རིག་གི་ངོས་ཐད་ནས་གླེང་ན་དངོས་གནས་འགྲན་ཟླ་བྲལ་བ་ཞིག་རེད། དུས་སྐབས་དེ་གར་བཞེངས་པའི་གཙུག་ལག་ཁང་དང་། བརྐོས་བྲིས་རི་མོ། ལྷག་པར་དུས་དེ་གའི་སྔ་རྗེས་སུ་བཞེངས་པའི་རྒྱ་གར་གྱི་ཨ་ཅེ་ཏ་(Ajanta)དང་། ཨེ་ལོ་ར་(Ellora)སོགས་ཀྱིས་འགྲེལ་བཤད་དང་ཁ་གྲགས་གི་འདུག་པ་སོགས་ཕྱོགས་ཡར་མར་གྱི་སྐད་ཆ་འདྲ་མིན་བཤད་བཞིན་ཧིས་མིས་དགོན་དུ་འབྱོར། ཐོག་མར་ང་ཚོ་གུ་རུ་ལྷ་ཁང་དུ་མཇལ་བར་ཕྱིན་པ་ཡིན། ལྷ་ཁང་འདི་ནི་ཕྱི་ལོ་ ༡༩༨༣ ལོར་གསར་དུ་བཞེངས་པའི་ལྷ་ཁང་གསར་པ་ཞིག་རེད། སྤྱིར་དགོན་པ་འདིའི་མིང་གི་ཐོགས་སྟངས་ནི་དགོན་འདི་ཆགས་ཡུལ་གྱི་ཁོར་ཡུག་གི་ས་དབྱིབས་དེ། བོད་ཡིག་གི་ཧི་གཟུགས་སུ་ཡོད་པས་མིང་དེ་ལྟར་ཐོགས་པར་གསུངས། 

			དགོན་འདི་ནི་ཕྱི་ལོ་ ༡༧༣༦ ལོར་སྟག་ཚང་རས་པ་སྐུ་ཕྲེང་དང་པོ་ཤ་མོ་ན་ཐང་ངག་དབང་རྒྱ་མཚོས་ཕྱག་བཏབ་པ་དང་། ཁོང་གི་འཁྲུངས་ཡུལ་ནི་འབྲུག་ཡུལ་ནས་ཡིན་པར་གསུངས་མཁན་དང་གཞན་བོད་ཀྱི་ལྷོ་ཁ་ཙ་རི་ནས་ཡིན་པར་གསུངས་མཁན་གྱི་རིགས་གཉིས་མཆིས། ད་ལྟ་བླ་གྲྭ་གཉིས་བརྒྱ་ལྷག་ཅིག་བཞུགས་འདུག་ལ། དགོན་འདི་བཞེངས་མཁན་གྱི་བཟོ་བ་ནི་ཡུལ་འདིར་མིང་དུ་གྲགས་པའི་རྩིག་བཟོ་མཁས་པ་བཟོ་བ་དཔལ་ལྡེ་ཞེས་པ་དེ་དང་། སྦྱིན་བདག་ནི་རྒྱལ་པོ་སེང་གེ་རྣམ་རྒྱལ་ཡིན་པར་བཤད། དགོན་འདིའི་ནང་རྟེན་གཙོ་བོ་སྟོན་པའི་སྐུ་བརྙན་དང་། སྐྱབས་མགོན་རྒྱལ་སྲས་རིན་པོ་ཆེ་ཡིས་སྦྱིན་བདག་བྱས་ཤིང་རྒྱུ་ཆ་གཙོ་བོ་གསེར་དངུལ་ལས་བྱས་པའི་གུ་རུ་རིན་པོ་ཆེ་ཡི་ཐང་ག་ལོ་བཅུ་གཉིས་མཚམས་སུ་ཞལ་ཐང་ཕྱེས་ཀྱི་ཡོད་པ་ཞིག་དང་། གཞན་བཀའ་ཐང་གསེར་བྲིས་མ་དང་སྒྲོལ་མ་གསུང་འབྱོན་མ། དངུལ་གྱིས་བཞེངས་པའི་སྟག་ཚང་རས་པ་སྐུ་ཕྲེང་གོང་མའི་སྐུ་གདུང་སོགས་བྱིན་རླབས་ཅན་མང་པོ་བཞུགས། 

			དགོན་པ་འདིའི་ལྷ་ཁང་ཕལ་ཆེ་བའི་ནང་ལ་མཇལ་དུས་ཧ་ཅང་རྙིང་པ་ཡིན་པའི་ཉམས་སྣང་ཞིག་བཅོས་མིན་དུ་སྐྱེས་རུང་། དགོན་པའི་གཙུག་ལག་ཁང་གི་རྡོ་ཐེམ་གཡོན་ཞབས་ཀྱི་ཕྱོགས་ན་ཡོད་པའི་དབྱིན་ཡིག་གི་ལྡེབས་བྲིས་ཤིག་གི་ནང་དུ་ཕྱི་ལོ་ ༡༧༠༣ ལོར་གསར་བཞེངས་བྱས་ཞེས་བྲིས་འདུག དེ་ལྟ་ནའང་དགོན་པ་འདི་དང་པོར་རྒྱལ་པོ་སེང་གེ་རྣམ་རྒྱལ་གྱིས་སྦྱིན་བདག་བྱས་ནས་བཞེངས་པར་བཤད་པ་དེ་བསམ་ན། དེ་ལས་སྔ་བ་ཞིག་ངེས་པར་ཡིན་དགོས་ཏེ། ཏོག་མཁར་དུ་ཡོད་པའི་ལ་དྭགས་རྒྱལ་པོ་རིམ་བྱོན་གྱི་མཚན་བྱང་དང་ལོ་ཚིགས་བསྒྲིགས་ནས་བཤམས་བཀོད་བྱས་པ་ཞིག་ན་འདི་ལྟར་བཀོད་འདུག་སྟེ། 

			A Chronological order of Namgyal Dynasty

			No Rulers of Ladakh Dates

			1. Skid-De Nyi-mam Gon 0975-0990 (AD)

			2. Lha-Chen dPal-gvi mGon 0990-1020

			3. Gro-mGon-Chos-mGon 1020-1050

			4. Lah-Chen Grogs-pa lDe 1050-1075

			5. Lha-Chen Bvang-Chub Sems-pa 1075-1100

			6. Lha-Chen rGyal -Pa 1100-1125

			7. Lha-Chen Ot-pa-llaha 1125-1150

			8. Lha-Chen Nag-Lug 1150-1175

			9. Lha-Chen dGe dhe-dGe-Bum 1175-1200

			10. Lha-Chen Jo-rDor 1200-1230

			11. Lha-Chen bTa-Shs mGon 1230-1265

			12. Lha-Chen Lha-rGyal 1265-1275

			13. Lha-Chen Jo-dPal 1275-1300

			14. Lha-Chen dNga-drub mGon 1300-1325

			15. Lha-Chen rGyal-bu Rin-Chem 1325-1350

			16. Lha-Chen Shes-Rab 1350-1375

			17. Lha-Chen Khri-grzng Lbe 1375-1400

			18. Lha-Chen Drags-pa ‘Bum-lde’ 1430-1455

			19. Lha-Chen bl-o-gRos mCho-lDon 1455-1475

			20. Ba-rGon Lha-Chen RinChen rNam-rgyal 1475-1500

			21. bKra-Shis rNam-rgyal 1500-1532

			22. Tshe-dbyang rNam-rgyal 1532-1560

			23. Jam-dbang rNam-rgyal 1560-1590

			24. Sengge rNam-rgyal 1590-1620

			26 bDel-ldan rNam-rgyal 1620-1645

			26. De-leg rNam-rgyal 1645-1680

			27. Nyi-ma rNam-rgyal 1680-1720

			28. bDe-skyong rNam-rgyal 1720-1740

			29. Phun-tshog rNam-rgyal 1740-1760

			30. Tshe-bdang rNam-rgyal 1760-1780

			31. Tshe-bdang rNam-rgyal 1780-1790

			32. Tshe-tan rNam-rgyal 1790-1830

			33. Tshe-bdang Rabs-stan rNam-rgyal 1830-1834

			34. Jig-med rNam-rgyal 1834-1873

			35. So-nam rNam-rgyal 1873-1896

			36. Jig-med Da-dul rNam-rgyal 1896-1946

			37. Dkun-bzang rNam=rgyal 1925-1974

			38. Jig-med dbang-chuk rNam-rgyal 1966

			39. Bstan-rdzin jig-med rNam-rgyal 1997

			འདི་ལ་གཞིགས་ན་དགོན་པ་རང་གི་དབྱིན་ཡིག་ལྡེབས་བྲིས་མ་དེ་ལས་ཀྱང་རིང་བ་ཞིག་ཡིན་དགོས་པར་འདོད།

			སྤྱིར་ཧིས་མིས་སུ་དགོན་པ་འདི་ནི་ལ་དྭགས་ཡུལ་གྱི་དགོན་སྡེ་གཞན་དག་ནང་བཞིན་རི་སྒང་དང་རི་ལྡེབས་ན་ཆགས་ཡོད་པ་ཞིག་མ་ཡིན་པར་ལུང་བ་ཆུང་ཆུང་ཞིག་གི་ལུང་མདོའི་གཡོན་ཕྱོགས་ཀྱི་ཉིན་ངོས་ན་ཆགས་འདུག ད་དུང་དགོན་པ་གཞན་དག་དང་མི་འདྲ་ས་ཞིག་ནི་དགོན་པ་རང་གི་ལོ་རྒྱུས་དང་། རྟེན་དངོས་ཀྱི་འདྲ་པར་སོགས་གང་དགོས་བླུ་རྒྱུ་ཡོད་པ་དེ་རེད། ང་ཚོ་འདིར་འབྱོར་དུས་སུ་དགོན་པའི་གར་འཆམ་གྱི་སྟ་གོན་བྱེད་ཀྱི་འདུག་པས་གྲྭ་མང་བྲེལ་ལ་འཚབ་འཚུབ་བྱེད་ཀྱི་འདུག དགོན་པ་འདི་ནི་འབྲུག་པ་བཀའ་བརྒྱུད་ཀྱི་གྲུབ་མཐའ་སྐྱོང་མཁན་ཞིག་རེད། 

			ཉིན་གུང་ཆུ་ཚོད་གཉིས་དང་སྐར་མ་ལྔ་བཅུ་རུ་ང་ཚོ་ལ་དྭགས་རྒྱལ་པོ་ཚེ་དཔལ་དོན་གྲུབ་རྣམ་རྒྱལ་གྱིས་བཞེངས་པར་གྲགས་པའི་ཏོག་གྲོང་ཚོ་རུ་ཡོད་པའི་ཏོག་མཁར་དུ་འབྱོར། ཏོག་མཁར་ནི་མཐའ་ཡོངས་ལྕགས་རིས་བསྐོར་འདུག་པ་དང་མདུན་ཕྱོགས་ནས་བལྟས་ན་ཐོག་བརྩེགས་བཞི་ལྔ་ཅན་གྱི་ཕོ་བྲང་བརྗིད་ཉམས་ལྡན་པ་ཞིག་རེད། 

			འདིར་ངེས་པར་འཛིན་བྱང་ཉོ་དགོས་ཟེར་བས་ང་ཚོས་ངེད་ཅག་ཡུལ་སྐོར་བ་མ་ཡིན་པར་མཇལ་སྐོར་ལ་ཡོང་བའི་སློབ་ཕྲུག་ཁག་ཅིག་ཡིན་རབས་ཀྱི་རྒྱུ་མཚན་མང་དག་ཅིག་བཤད་ཀྱང་། སྒོ་སྲུང་ལ་དྭགས་བུ་མོ་དེས་དམིགས་བསལ་ཡེ་ནས་མ་བཏང་བས་འཛིན་བྱང་ཉོས་ནས་མཁར་ནང་དུ་སོང་བ་ཡིན། མཁར་འདི་ནི་སའི་སྐས་རིམ་ལ་བལྟས་ནས་བརྩེགས་ཡོད་པ་ལས་དོན་དུ་ཐོག་བརྩེགས་གཉིས་གསུམ་ལས་མི་འདུག འོག་གི་ཁང་བ་མང་ཆེ་བའི་སྒོ་བརྒྱབ་འདུག་པས་ནང་གི་དབྱིབས་བཀོད་ཀྱི་རིམ་པ་ཞིབ་གླེང་མི་ཐུབ་རུང་། ཉིས་ཐོག་ན་རྒྱལ་བློན་གྱི་འདུ་ར་ཚོགས་ས་དང་། རྒྱལ་པོའི་གཟིམས་ཁང་། ངལ་གསོའི་བཞུགས་ཁང་། མདའ་གྲི་དང་ཁྲབ་རྨོག་སྒ་སྲབ་སོགས་འཇོག་སའི་ཁང་ཆུང་། མཛོད་ཁང་སོགས་ཆ་ཚང་ཞིང་གཙང་ཉམས་ཀྱིས་ཕྱུག་པའི་རྒྱལ་པོའི་ཕོ་བྲང་ཞིག་གི་སྣང་བརྙན་འདུག་པས་ན། སྔར་གྱི་ལ་དྭགས་པའི་མཁར་གྱི་བཟོ་བཀོད་ཀྱི་ཚབ་མཚོན་རང་བཞིན་རེད་ཅེས་བརྗོད་ན་མི་ཆོག་པ་མེད་པར་སེམས། ཉིས་ཐོག་གི་ནུབ་ངོས་ན་རྒྱལ་པོ་རིམ་བྱོན་དག་གི་བཙུན་མོ་ཚོའི་རྒྱན་ཆའི་རིགས་མང་བའི་འགྲེམས་སྟོན་ཁང་ཆུང་ཆུང་ཞིག་ཡོད་པ་དེ་ལ་དངོས་གནས་ལྟ་རིན་ཡོད་པ་ཞིག་རེད། དེ་ནི་སྐབས་དེ་དུས་ནས་ལ་དྭགས་པར་གསེར་དངུལ་བཞུ་བརྡུང་གི་ལག་རྩལ་རྩེར་སོན་ཡོད་པའི་ལོ་རྒྱུས་ཀྱི་ངོ་གདོང་རབ་རིབ་ཅིག་ཀྱང་མཐོང་ཡོང་། 

			མཁར་འདི་ནི་ལ་དྭགས་ཡུལ་གྱི་རྒྱལ་པོས་བཞེངས་པའི་སྐུ་མཁར་ཐ་མ་ཡིན་པས་ན། དུས་ཚིགས་ཀྱི་དབང་དུ་བྱས་ན་ཆེས་རྗེས་མ་སྟེ་སྤྱི་ལོ་གཅིག་སྟོང་བརྒྱད་བརྒྱ་ཙམ་གྱི་ནང་། ཆོས་རྒྱལ་ཚེ་དཔག་དོན་གྲུབ་རྣམ་རྒྱལ་གྱི་སྐུ་དུས་སུ་གསར་བཞེངས་མཛད་པར་གྲགས་པས་ན། ཉམས་མྱོང་སོགས་ཕྱོགས་ཡོངས་ནས་ཡར་རྒྱས་ཀྱི་རྣམ་པ་ལྷང་ངེར་མངོན་འདུག་པ་ཞིག་རེད། མཁར་འདིའི་མདུན་ཐད་ཀྱི་གཅིག་ཐོག་གི་ཡང་སྟེང་ན། ཇ་འཐུང་ས་ཧ་ཅང་སྐྱིད་མདོག་ཁ་བོ་ཞིག་ཡོད་ཀྱང་དཔལ་འབྱོར་གྱི་ཡོང་ཁུངས་ཅི་ཡང་མེད་པའི་སློབ་མ་ཞིག་ལ་མཚོན་ན་ཇ་རིན་མཐོ་དྲགས་པས་ཇི་ལྟར་འཐུང་ཐུབ་བམ། 

			ང་ཚོས་ཏོག་མཁར་དུ་མཇལ་ཞིབ་གྲུབ་རྗེས་ཀྱི་ཕྱི་དྲོའི་ཆུ་ཚོད་ལྔ་བ་ཡས་མས་སུ་ཕྱིར་བོད་ཕྲུག་ཁྱིམ་སྡེ་རུ་འབྱོར་ནས་ངལ་གསོ་བྱས་པ་ཡིན། ཆུ་ཚོད་བདུན་དང་ཕྱེད་ཀ་རུ་སློབ་གྲོགས་ཁ་ཤས་དང་མཉམ་དུ་ལྕོག་ལམ་ཚལ་གྱི་སྲང་ལ་རང་དགར་ཉུལ་བ་དང་ཤག་པོ་ཟ་ཁང་དུ་སོང་ནས་འོ་མ་འཐུང་ཞོར་ཁ་བརྡ་འདྲ་མིན་ཅི་རིགས་བྱས་རྗེས། ཆུ་ཚོད་བརྒྱད་དང་སྐར་མ་བཞི་བཅུ་རུ་ཕྱིར་བོད་ཁྱིམ་དུ་ཡོད་པའི་ང་ཚོའི་སྡོད་གནས་སུ་འོང་ནས་དེ་རིང་གི་ཉིན་ཐོ་ཞིབ་འབྲི་བྱས་པ་ཡིན།

			༦) ཕྱི་ལོ་ ༢༠༠༩ ལོའི་ཟླ་ ༦ ཚེས་ ༢༣ ཉིན། 

			ཞོགས་པའི་ཆུ་ཚོད་བརྒྱད་དང་སྐར་མ་ཉི་ཤུ་རུ་ང་ཚོ་ལ་དྭགས་ཀྱི་རྒྱལ་ས་གླེ་རུ་འགྲོ་བའི་རླངས་འཁོར་ཆུང་བ་གཉིས་སུ་བགོས་ནས་གླེ་རུ་འབྱོར་དུས། ང་ཚོ་ལ་དྭགས་རྒྱལ་རབས་ནང་ཆོས་སྲིད་ལུགས་གཉིས་གང་གི་ཆ་ནས་མཚན་སྙན་གྱི་གྲགས་པ་འབར་བའི་རྒྱལ་པོ་སེང་གེ་རྣམ་རྒྱལ་གྱིས་བཞེངས་པའི་གླེ་ཆེན་དཔལ་མཁར་ཞེས་པ་དེར་མཇལ་བར་ཕྱིན་པ་ཡིན། མཁར་འདི་ནི་ད་ལྟའི་གྲོང་ཁྱེར་རྒྱབ་ཕྱོགས་ཀྱི་རི་ངོས་ན་འདུག ཐོག་དང་པོར་མཁར་འདིའི་གཤམ་ན་ཡོད་པའི་གཅན་གདའ་གཟིགས་ཟེར་བའི་ལྷ་ཁང་ཞིག་ལ་ཐུག་ཀྱང་དཀོར་གཉེར་མི་འདུག་པས་མཇལ་ཐུབ་མ་བྱུང་། 

			དེ་ནས་ལྷ་ཁང་འདིའི་གཡས་ཕྱོགས་སུ་ཡོད་པའི་རྐང་ལམ་འདེད་ནས་སོང་བས་གླེ་ཆེན་དཔལ་གྱི་ཕོ་བྲང་གི་སྒོར་འབྱོར། དུས་དེར་བླ་རྒན་ཞིག་ཡོང་ནས་འཛིན་བྱང་ཉོ་དགོས་ཟེར་བས་ང་ཚོས་ཀྱང་ཁ་སང་ཏོག་མཁར་ལ་མཇལ་སྐབས་ཀྱི་སྐད་ཆ་དེ་ང་ཚོ་ཡུལ་སྐོར་བ་མ་ཡིན་པར་མཇལ་སྐོར་ལ་འོང་བའི་སློབ་ཕྲུག་ཁག་ཅིག་ཡིན་རབས་དེ་བསྐྱར་བཟླས་ཤིག་བྱས་པས་འཛིན་བྱང་ཆག་ཡང་གི་ཕན་ཐོགས་ཙམ་བྱུང་སོང་། 

			རྒྱལ་པོ་བཀྲ་ཤིས་རྣམ་རྒྱལ་ནི་ཆོས་སྲིད་ལུགས་གཉིས་གང་གི་ཆ་ནས་མཛད་རྗེས་རླབས་ཆེན་བཞག་མྱོང་མཁན་ཞིག་ཡིན་ཏེ། སྲིད་ཕྱོགས་ནས་ཧོར་དམག་ཕམ་པར་བརྒྱབས་པ་དང་། ཆོས་ཕྱོགས་ནས་རྒྱལ་བའི་བཀའ་འགྱུར་རིན་པོ་ཆེ་ལ་དྭགས་སུ་ཐོག་དང་པོར་གདན་དྲངས་པ་སོགས་མཛད་རྗེས་མང་བོ་བཞག་རབས་འདུག ད་དུང་ལ་དྭགས་པའི་ཡུལ་མི་མང་ཆེ་བའི་ཁ་རྒྱུན་ལ་ལ་དྭགས་ལོ་སར་བོད་ཟླ་བཅུ་གཅིག་པའི་ནང་སར་བའི་འགྱུར་བ་དེ་རྒྱལ་པོ་སེང་གེ་རྣམ་རྒྱལ་དམག་ལ་འགྲོ་དགོས་བྱུང་བས། ཁོང་གིས་འགྱུར་བ་བཏང་བའི་བཤད་རྒྱུན་གྱི་གྲགས་པ་ཆེ་ཡང་། དོན་དུ་དེ་ནི་རྒྱལ་པོ་སེང་གེ་རྣམ་རྒྱལ་མ་ཡིན་པར་བཀྲ་ཤིས་རྣམ་རྒྱལ་འདི་ཉིད་ཡིན་ཏེ། ལ་དྭགས་ཡུལ་དུ་བཀའ་འགྱུར་ཐོག་དང་པོར་གདན་འདྲེན་མཁན་དང་ལ་དྭགས་པའི་ལོ་གསར་བོད་ཟླ་བ་བཅུ་གཅིག་པར་འགྱུར་བ་མཁན་ནི་རྒྱལ་བོ་བཀྲ་ཤིེས་རྣམ་རྒྱལ་ཡིན་པ་དང་། དེ་ལྟར་བྱེད་དགོས་པའི་རྒྱུ་མཚན་ཡང་ཁོང་དམག་ལ་འགྲོ་དགོས་པས་ཡིན། ད་དུང་བཙན་པོ་སྲོང་བཙན་གྱི་ཞྭ་བཞེས་མཁན་ཡང་ཁོ་རང་ཡིན་འདུག་ཅེས་སོགས་རྒྱལ་པོ་བཀྲ་ཤིས་རྣམ་རྒྱལ་འདི་མཛད་འཕྲིན་ཆེན་པོ་རྒྱས་ཡོད་རབས་ལ་དྭགས་དང་འབྲེལ་པའི་དཔེ་དེབ་ཁ་ཤས་སུ་བྲིས་ཡོད་ནའང་། <<མང་ཡུལ་ལ་དྭགས་ཀྱི་སྔོན་རབས་ཀུན་གསལ་མེ་ལོང་>>ཞེས་པར། “དེ་ནས་རྒྱལ་པོས་སྦལ་ཏི་ཡུལ་ལ་དམག་རྒྱག་པ་ཐག་བཅད། ལོ་གསར་ཡང་བོད་ཟླ་བཅུ་གཅིག་པའི་ནང་བྱས། དམག་མང་ཙམ་ཁྲིད་ནས་སྦིལ་ཏི་ཡུལ་ལ་ཕེབས”(ཤོག་ངོས་ ༡༦༣ ན་གསལ) ཞེས་འཇམ་དབྱངས་རྣམ་རྒྱལ་ཡིན་ཚུལ་ཡང་བཤད་ཡོད་པས་གང་བདེན་བརྟག་པར་བྱ། ཡང་བཙན་པོ་སྲོང་བཙན་གྱི་ཞྭ་ཞེས་པ་ནི། དགེ་ཆོས་ཀྱི་གཏམ་རྒྱུད་གསེར་ཐང་དུ་ཡོད་པ་དེ་ག་རང་ཡིན་ངེས་ཏེ། “མངའ་རིས་བླ་དྭགས་སུ་རང་རེའི་ཆོས་རྒྱལ་གྱི་གདུང་རྒྱུད་དུ་གྲགས་པ་ད་དུང་ཡོད་པ་རྣམས་ལོ་གསར་སོགས་ཀྱི་ཚེ་སྔོན་གྱི་ཆས་ཡིན་ཅེས། ཞྭ་བཙན་ཞྭ་ལྟ་བུའི་རིང་པོ་ཞིག་གྱོན་ཏེ་དེ་ལ་དར་དམར་གྱིས་མདུན་ནས་བསྣོལ་བསྒྲིགས་ཏེ་དཀྲིས། སྣེ་གཉིས་རྣ་བ་གཡས་གཡོན་གཉིས་ནས་འཕྱང་། སྐུ་ལ་ཕུ་ཐུང་ལྭ་བ་ཤག་ལྟ་བུ་གསོལ་བ་ཡིན།”ཞེས་པ་དེ་ཉིད་དོ།། (བོད་ལྗོངས་བོད་ཡིག་དཔེ་རྙིང་དཔེ་སྐྲུན་ཁང་ནས་བསྐྲུན་པའི་<<དགེ་འདུན་ཆོས་འཕེལ་གྱི་གསུང་རྩོམ།>>གཉིས་པའི་ཤོག་ངོས་ ༨༣ ན་གསལ) ད་ལྟ་རྣམ་རྒྱལ་རྩེ་མོའི་མཁར་གྱི་ཁང་པ་མང་ཆེ་བ་ཞིག་རལ་དུ་སོང་ནས་ལྷ་ཁང་གཅིག་མ་གཏོགས་མི་འདུག དེའི་ནང་རྣམ་རྒྱལ་མཆོད་རྟེན་དང་། སྤྱན་རས་གཟིགས་ཕྱག་སྟོང་སྤྱན་སྟོང། སྤྱན་རས་གཟིགས་ཕྱག་དྲུག་སོགས་འདུག གྱང་ངོས་ཀྱི་རི་མོ་དང་ཐང་ལ་བཏིང་བའི་ཤིང་གི་པང་སོགས་ཧ་ཅང་རྙིང་རུལ་དུ་སོང་བ་དག་ནི་དེ་དུས་ཀྱི་དེ་ཉིད་པར་བསམ། ལྷ་ཁང་འདི་ཡི་གྲྭ་བ་ནི་བཀའ་བརྒྱུད་པའི་གྲུབ་མཐའ་སྐྱོང་མཁན་ཡིན་པར་བཤད། 

			དེ་ནས་བྱམས་པ་ལྷ་ཁང་དུ་མཇལ་བར་ཕྱིན་པ་ཡིན། ལྷ་ཁང་ནང་གི་ནང་རྟེན་གཙོ་བོ་ཡང་རྒྱལ་བ་བྱམས་པའི་སྐུ་བརྙན་ཆེན་པོ་ཞིག་རེད་ལ། བྱམས་པའི་སྐུ་བརྙན་འདི་ནི་བྱམས་པ་རྣམ་གསུམ་ཞེས་རྒྱལ་པོ་གྲགས་པ་འབུམ་སྡེ་ཡི་སྐབས་སུ་བཞེངས་པར་གྲགས་པའི་བྱམས་པའི་སྐུ་བརྙན་ཁྲོད་ཀྱི་གཅིག་ཡིན་ཞེས་ལྷ་ཁང་འདིའི་དཀོར་གཉེར་གྲྭ་བ་ཞིག་གིས་འགྲེལ་བརྗོད་བྱས་བྱུང་། བྱམས་པ་ལྷ་ཁང་འདི་དང་གོང་གི་རྩེ་མོ་ལྷ་ཁང་གཉིས་ཀྱི་གྲྭ་བ་དག་ནི་དགེ་ལུགས་པའི་གྲུབ་མཐའ་སྐྱོང་མཁན་རེད་འདུག རྒྱལ་པོ་གྲགས་པ་འབུམ་སྡེ་ནི་རྗེ་ཙོང་ཁ་པ་དང་དུས་མཉམ་པའི་ལ་དྭགས་པའི་རྒྱལ་པོ་དང་ཙོང་ཁ་བར་དད་གུས་ཧ་ཅང་ཆེ་རབས་ཀྱི་སྒྲུང་ཧ་ཅང་སྙན་མོ་ཞིག་ཀྱང་འདུག བྱམས་པ་ལྷ་ཁང་འདིའི་མིང་གཞན་ལ་ཇོ་བོ་ལྷ་ཁང་ཡང་ཟེར། རྣམ་རྒྱལ་རྩེ་མོའི་ལྷ་ཁང་དག་ལ་མཇལ་སྐོར་ཡོངས་སུ་ཚར་རྗེས་རི་བོའི་ཕར་ངོས་ཀྱི་གཤོངས་ན་ཡོད་པའི་ལམ་སྒྲོན་སློབ་གྲྭ་རུ་ལྟ་སྐོར་ལ་སོང་བ་ཡིན། 

			སློབ་གྲྭ་འདི་ནི་ལ་དྭགས་ཀྱི་སློབ་གྲྭ་ཁག་གི་ནང་ནས་སློབ་སྦྱོང་ཡག་ཤོས་དང་བོད་ཡིག་ལ་དོ་སྣང་ཡོད་མཁན་ཡིན་པར་བཤད་པས། ང་ཚོས་རི་རྩེ་ནས་རྐང་ལམ་དེད་དེ་ཐད་ཀར་སོང་བས་ཆུ་ཚོད་བཅུ་གཅིག་དང་སྐར་མ་ལྔ་བཅུ་རུ་ལམ་སྒྲོན་སློབ་གྲྭར་འབྱོར་ནས་སློབ་སྤྱིའི་ལས་ཁུངས་སུ་སོང་རུང་། སློབ་སྤྱི་བཞུགས་མེད་པས་སྐར་མ་ཁ་ཤས་ལ་དེར་བསྒུག་པ་ཡིན། སློབ་སྤྱིའི་ལས་ཁུངས་ནི་ཐོག་རྩེག་གཉིས་པ་ཞིག་ན་འདུག་ལ། ནང་གི་དབྱིབས་བཀོད་སྤྱི་ནི་ཟ་ཁང་ཆུང་ཆུང་ཞིག་གི་ནང་ལོགས་དང་ཧ་ཅང་འདྲ་སྟེ་སློབ་སྤྱི་བཞུགས་ས་ནི་ཟ་ཁང་ནང་གི་ཟས་རིན་ལེན་མཁན་གྱི་སྡོད་ས་འདྲ། ཁོ་རང་གི་རྒྱབ་ལོགས་དང་གཡས་ཕྱོགས་ཀྱི་གྱང་ངོས་ཤེལ་སྒྲོམ་དག་གི་ནང་ལ་གཟེངས་བསྟོད་ཀྱི་རྟགས་མ་སྣ་ཚོགས་ཤིག་བསྒྲིགས་གཤོམ་བྱས་འདུག སྒྲོ་འགྲམ་གྱི་གྱང་ངོས་ན་སློབ་གྲྭའི་བྱེད་སྒོ་ཁག་དང་༸གོང་ས་སྐྱབས་མཆོག་ཆེན་པོ་གཙོས་པའི་གནད་ཡོད་མང་མི་སྣ་དག་ཅིག་སློབ་གྲྭར་ཆིབས་བསྒྱུར་བསྐྱངས་པའི་པར་རིས་མང་པོ་སྦྱར་འགྲེམས་བྱས་འདུག དེ་ནས་སློབ་སྤྱི་ཕེབས་བྱུང་ཁོང་ནི་ལོ་གྲངས་ལྔ་བཅུ་ལྷག་ལ་ཕེབས་པའི་མི་གཟུགས་གཞི་འབྲིང་ཙམ་དང་སྐམ་པོ་ཞིག་རེད། ཁོང་གིས་ང་ཚོར་སློབ་གྲྭ་འདི་ལྟར་ངོ་སྤྲོད་བྱས་བྱུང་། ལམ་སྒྲོན་སློབ་གྲྭ་འདིར་སློབ་མ་ཆིག་སྟོང་སུམ་བརྒྱ་དང་། ས་གནས་ཁག་གཞན་དག་ན་ཡན་ལག་སློབ་གྲྭ་བཅུ་གཅིག་ཡོད་ལ། ཐག་རིང་ནས་འོང་བ་དང་ཉམ་ཐག་ཡིན་པའི་སློབ་མ་ལྔ་བརྒྱ་ཙམ་ལ་སློབ་ཡོན་རིན་མེད་ངང་སློབ་སྦྱོང་སྤྲོད་བཞིན་ཡོད་རབས་བཤད། སློབ་གྲྭ་འདི་ནི་ཕྱི་ལོ་ ༡༩༧༣ ལོར་པདྨ་ཤྲི་རྣམ་རྒྱལ་ཚོགས་པ་ཞེས་པའི་ཟློས་གར་ཚོགས་པ་ཞིག་གིས་འགྲོ་གྲོན་བཏང་ནས་གསར་འཛུགས་བྱས་པ་ཡིན་འདུག པདྨ་ཤྲི་རྣམ་རྒྱལ་ནི་ལ་དྭགས་ས་གནས་རང་གི་མཁས་དབང་དང་མི་སྣ་གལ་ཆེན་ཞིག་རེད། འདིར་སློབ་གྲྭ་གཞན་དག་དང་ཐུན་མོང་མ་ཡིན་པ་ཞིག་ཡོད་པ་ནི་བོད་ཡིག་སྟེ་བྷོ་ཊི་ཤུགས་ཆེན་པོས་སྦྱོང་གི་ཡོད་པ་དང་། དགེ་རྒན་ཚོ་ཡང་ཆོས་རིག་ལས་ཁུངས་ནས་ཆེད་མངགས་བྱས་པ་མང་པོ་ཡོད། 

			སྤྱིར་ན་འདི་ནས་སློབ་མཐར་ཕྱིན་པའི་སློབ་ཕྲུག་ཚོར་སྤྱི་ཚོགས་སུ་བོད་ཡིག་བཀོལ་སྤྱོད་ཀྱི་ཁྱབ་རྒྱ་ཧ་ཅང་ཆུང་རུང་། སློབ་ཕྲུག་ཚོར་བོད་ཡིག་སྦྱང་མི་འདོད་པའི་དཀའ་ངལ་ཅི་ཡང་འཕྲད་ཀྱི་མེད། དེ་ནི་སློབ་ཕྲུག་ཚོར་རང་གི་ཕ་མེས་ཀྱི་རིག་གཞུང་གི་ཡང་སྙིང་ནང་པ་སངས་རྒྱས་པའི་ཆོས་གཞུང་ཁག་ལ་སྦྱང་འདོད་ཡོད་པ་དང་། གཞན་གླེ་རླུང་འཕྲིན་ལས་ཁུངས་སོགས་སུ་བྷོ་ཊི་ཡོད་པས་སློབ་པར་དཀའ་ངལ་ཅི་ཡང་མེད། སློབ་གྲྭ་འདིའི་ཐོག་མའི་སློབ་དེབ་ནི་བོད་གཞུང་ཤེས་རིག་ལས་ཁུངས་ཀྱིས་བསྒྲིགས་པ་དེ་ཡིན་ཡང་། རྗེས་སུ་ལ་དྭགས་རང་གི་རྒྱལ་རབས་དང་ཆོས་འབྱུང་སོགས་སྦྱང་དགོས་པར་ཆེད་དམིགས་ཀྱིས་ས་གནས་རང་གི་མཁས་པ་དག་གིས་ཆེད་བསྒྲིགས་བྱས་པའི་དེབ་ཀྱིས་སློབ་ཀྱི་ཡོད། སློབ་གྲྭ་འདིའི་སློབ་མ་ཚོར་བོད་གཞུང་གིས་དམིགས་བསལ་གྱི་སློབ་གྲྭ་ཁག་ཏུ་བླངས་པ་དེ་འདྲ་མེད་ཀྱང་། རྡ་ས་བོད་ཁྱིམ་སློབ་གྲྭ་རུ་བུ་ལྔ་བཏང་ཡོད། ཁོ་ཚོ་ནི་ཚན་རིག་སློབ་སྦྱོང་བྱེད་མཁན་ཡིན། གལ་ཆེའི་མི་སྣ་ཕེབས་པའི་ཐད་ནས་ཀྱང་༸གོང་ས་སྐྱབས་མགོན་རིན་པོ་ཆེ་ཐེངས་བཞིར་ཆིབས་བསྒྱུར་བསྐྱངས་པ་དང་ད་ལོ་ཡང་ཕལ་ཆེ་ཕེབས་ཐུབ་རྒྱུ་རེད་བསམ་བཞིན་ཡོད་པ་སོགས་འགྲེལ་བརྗོད་བྱས་ཚར་རྗེས། སློབ་སྤྱིས་འདི་གར་དགེ་རྒན་བྱེད་ཀྱི་ཡོད་པའི་བོད་པ་དགེ་བསྟན་འཛིན་ཟེར་བ་ཞིག་ལ་ང་ཚོར་སྣེ་འཁྲིད་བྱེད་དུ་བཅུག་པས་ཁོ་དང་འགྲོགས་ནས་དཔེ་མཛོད་ཁང་དང་སློབ་ཁང་། སྔོན་འགྲོའི་སློབ་གྲྭ་སོགས་སུ་ལྟ་སྐོར་བྱས་པ་དང་། འགྲོ་ཞོར་དུ་སློབ་ཕྲུག་ཚོའི་བོད་ཡིག་གི་གནས་ཚད་སྐོར་ལ་བཀའ་འདྲི་བྱས་དུས། ཁོས་བཤད་ན། ས་འདིའི་སློབ་ཕྲུག་དག་ལ་བོད་ཡིག་སྦྱོང་འདོད་དེ་འདྲ་མེད་ལ། དེ་བཞིན་ཕ་མ་དག་ལའང་མི་འདུག དེ་ནི་བོད་ཡིག་བཀོལ་སྤྱོད་བྱེད་ས་མེད་པས་ལན་པ་ཡིན་ཡང་སྲིད། གཞུང་ལ་སྙན་ཞུ་སོགས་གཏོང་དུས་དེ་ནི་ཧིན་རྡིའམ། ཡང་ན་དབྱིན་ཡིག ཨུར་དོའི་འབྲི་དགོས་པ་ལས་བོད་ཡིག་འབྲི་ས་ཞིག་མེད་པ་དང་། ད་དུང་སློབ་གྲྭ་འདིར་བོད་མི་དགེ་རྒན་བཅུ་གཉིས་ཡོད་ཀྱང་ང་ཚོའི་ནང་གི་གཅིག་མ་གཏོགས་བོད་ཡིག་སློབ་མཁན་མ་རེད་གསུངས། 

			ང་ཚོས་ལ་དྭགས་པར་མི་གྲངས་ཅི་ཡོད་བཀའ་འདྲི་བྱས་པར། ཁོང་གིས་དེ་ནི་བཙན་བྱོལ་བོད་མིའི་མི་གྲངས་དང་ཧ་ལམ་འདྲ་བོ་ཞིག་ལས་མེད། ད་ལྟ་གླེ་རུ་ཁ་ཆེའི་མི་གྲངས་ལོ་རེ་ནས་ལོ་རེར་འཕར་སྣོན་འབྱུང་བཞིན་པ་ནི། ལ་དྭགས་པའི་ད་ལྟའི་དཀའ་ངལ་ཞིག་ཡིན་པར་གསུངས། སློབ་གྲྭའི་དཔེ་མཛོད་ཁང་དུ་དཔེ་དེབ་མང་པོ་མེད་ལ། བོད་ཡིག་དཔེ་དེབ་རྙིང་པ་རེ་གཉིས་ལས་མི་འདུག ང་ཚོ་སློབ་ཁང་དུ་སོང་ནས་སློབ་ཕྲུག་ཚོས་བྲིས་པའི་བོད་ཡིག་གི་ཡིག་གཟུགས་ལ་ལྟ་དུས་ཡིག་གཟུགས་ཧ་ཅང་ཡག་པོ་བྲིས་འདུག་པས། ངས་སློབ་ཕྲུག་བུ་མོ་ཆུང་ཆུང་ཞིག་ལ་ཁོ་མོའི་མིང་འབྲི་རུ་བཅུག་པར་མིང་ལ་བསྟན་འཛིན་སྒྲོལ་དཀར་ཟེར་ལ། ཡིག་གཟུགས་ཧ་ཅང་ཡག་གི ཡིན་ནའང་ང་ཚོ་དང་ཅུང་མི་འདྲ་ས་ནི་བསྟན་འཛིན་དང་སྒྲོལ་དཀར་གཉིས་བར་དུ་འཕྲེད་ཐིག་ཅིག་འཐེན་གྱི་འདུག དེ་ནས་བོད་དགེ་བསྟན་འཛིན་དང་ང་ཚོ་མཉམ་པོར་དྲན་རྟེན་འདྲ་པར་ཞིག་བླངས་པ་ནས་ཁོང་ལ་ཐུགས་རྗེ་ཆེ་ཞུས་རྗེས་ལམ་སྒྲོན་སློབ་གྲྭ་དང་ཁ་བྲལ་ནས་ཕྱིར་གླེ་གྲོང་ཁྱེར་དུ་འབྱོར་དུས། གྲོད་པ་ལྟོགས་ཀྱི་ཡོད་རུང་ཐོག་དང་པོ་ང་ཚོ་དཔེ་ཚོང་ཁང་ཞིག་ཏུ་སོང་ནས་བདག་གིས་ལ་དྭགས་གསར་འགྱུར་ཞེས་པའིབོད་ཡིག་གི་ཚགས་ཤོག་ཅིག་དང་། <<ཡོན་ཏན>>་ཞེས་པའི་བོད་ཡིག་དུས་དེབ་གཉིས་ཉོས་པ་ཡིན། ང་ཚོས་རང་རང་དགོས་པའི་དཔེ་དེབ་སོགས་ཉོས་རྗེས་སྲང་ལམ་དོག་མོ་ཞིག་གི་ཉིས་ཐོག་ན་ཡོད་པའི་ལྷ་སའི་པོ་ཏཱ་ལ་ཟ་ཁང་-ཨ་མདོའི་ཞལ་ལག་ཅེས་བྲིས་ཡོད་པའི་ཟ་ཁང་དེ་རུ་སོང་བ་ཡིན། ད་ལྟ་ང་ཚོ་ཟ་ཁང་དེ་ན་འཐེན་ཐུག་ལ་བསྒུག་ནས་བསྡད་ཡོད་ལ། ཉིན་གུང་གི་ཆུ་ཚོད་གཉིས་དང་སྐར་མ་ཉི་ཤུ་ཏག་ཏག་རེད། 

			ཉིན་རྒྱབ་ཀྱི་ཆུ་ཚོད་གསུམ་དང་དང་སྐར་མ་དྲུག་གི་སྟེང་ལ་ང་ཚོ་ལ་དྭགས་ནང་ཚོགས་ཀྱི་ཇོ་ཁང་ཞེས་པའི་ལྷ་ཁང་ཆེན་པོ་ཞིག་ཡོད་པ་དེར་མཇལ་བར་ཕྱིན་པ་ཡིན། ལྷ་ཁང་འདི་ནི་རབ་བྱུང་བཅུ་དྲུག་པའི་ས་ཕོ་ཁྱིའི་ས་ག་ཟླ་བའི་ཚེས་ ༡༥ ཉིན་ཏེ། ཕྱི་ལོ་ ༡༩༥༨ ལོར་ལ་དྭགས་ནང་ཚོགས་ཀྱིས་གསར་བཞེངས་བྱས་པ་དང་། ལྷ་ཁང་གི་ཁ་ལྷོ་རུ་གཏད་ཡོད་ཅིང་། དབྱིབས་ཅུང་གྲུ་བཞིའི་རྣམ་པའི་སྟེང་ཐོག་གསེར་གྱི་རྒྱ་ཕིབས་ཡོད་པའི་ལྷ་ཁང་ཞིག་རེད། 

			ནང་ལོགས་ན་རྒྱལ་བའི་སྐུ་གསུང་ཐུགས་རྟེན་མང་པོ་འདུག་ལ། གྲལ་མགོ་རུ་ཁྲི་གསུམ་དང་གཡོན་ཟུར་གྱི་གྲལ་མགོ་རུ་ཁྲི་གཅིག་སྟེ་བསྡོམས་པའི་ཁྲི་བཞི་འདུག དཀྱིལ་ཁྲིའི་སྟེང་ན་༸གོང་ས་མཆོག་གི་སྐུ་པར་དང་། གཡས་ཁྲིའི་སྟེང་ན་རྒྱལ་བ་ཀརྨ་བའི་སྐུ་པར། གཡོན་ཁྲིའི་སྟེང་ན་འབྲུག་ཆེན་པའི་སྐུ་པར་། གཡོན་ཟུར་གྱི་ཁྲི་སྟེང་ན་ས་སྐྱ་གོང་མ་རིན་པོ་ཆེ་ཡི་སྐུ་པར་བཅས་བཞག་འདུག བཞུགས་ཁྲི་དེ་དག་གི་རྒྱབ་ཡོལ་དང་མདུན་ཅོག་སོགས་ནི་ཤིང་བརྐོས་མཁས་པ་ལག་རྩལ་རྩེར་སོན་ཞིག་གིས་རྩལ་དུ་བཏོན་ནས་བརྐོས་པ་འདྲ་བའི་བརྐོས་རིས་རི་མོ་སྣ་མང་ཁྱད་འཕགས་ཀྱིས་ཕྱུག་པ་ཏག་ཏག་ཡིན་པ་མ་ཟད། ལྷ་ཁང་ནང་ལོགས་ཀྱི་ཁྱོན་ཡོངས་ཀྱང་ལ་དྭགས་ཡུལ་གྱི་ལྷ་ཁང་གཞན་དག་དང་མི་འདྲ་བར་གྲལ་དག་ཅིང་དེང་རབས་ཀྱི་ཁྱད་ཆོས་ལྡན་པའི་ལྷ་ཁང་ཞིག་རེད། ཕྱི་ལོགས་ཀྱི་མཐའ་སྐོར་ན་མ་ཎི་འཁོར་ལོ་ཆུང་ཆུང་གི་བསྟར་ཕྲེང་ཞིག་བསྒྲིགས་ཡོད་ལ། ར་བའི་ནང་ཡོངས་ཨར་འདམ་གྱིས་གཡོགས་ཡོད་པས་གཙང་དག་ཅིག་རེད། རྒྱ་སྒོའི་ནང་གི་གཡོན་འགྲམ་ན་དབྱིན་ཡིག་གི་དཔེ་དེབ་ལས་བོད་ཡིག་གི་དཔེ་དེབ་གཅིག་ཀྱང་མེད་པའི་དཔེ་ཚོང་ཁང་ཆུང་ཆུང་ཞིག་ཡོད་པ་དེ་ནི་ཡུལ་སྐོར་དུ་ཡོང་བའི་ཕྱི་གླིང་བ་ཚོའི་ཆེད་དུ་ཡིན་པ་འདྲ། 

			དེ་ནས་ང་ཚོ་རང་རང་གི་འདོད་མོས་ལྟར་སྲང་ལ་ཉུལ་བ་ཡིན། གླེ་ཡི་སྲང་ལམ་དང་ཚོང་ཁང་དག་ནི་ང་ཚོའི་རྒྱལ་ས་ལྷ་སའི་བཀོད་པ་དང་ཆ་ཡོངས་སུ་འདྲ་བོ་ཡོད་པས། ལྷ་ས་རུ་སླེབས་པ་ལྟ་བུའི་ཚོར་སྣང་བཅོས་མིན་ཞིག་བྱུང་བ་དང་མཉམ་དུ་ལྷ་ས་རུ་ཡོད་པའི་བདག་གི་སྲིང་མོ་གཉིས་ཀའང་དྲན་བྱུང་། གཞན་བོད་པ་སྐྱབས་བཅོལ་བའི་ཚོང་ར་ཞིག་ཏུ་བལྟ་བར་སོང་ཡང་དེ་རུ་ཡོད་པའི་ཚོང་ཟོག་དག་ནི་རྡ་ས་རུ་ཡོད་པའི་ཅ་དངོས་དག་ལས་དམིགས་བསལ་བ་ཅང་མི་འདུག གྲོང་ཁྱེར་གྱི་ཅུང་གཤམ་ཕྱོགས་ན་ཡོད་པའི་རླངས་འཁོར་འབབ་ཚིགས་སུ་འགྲོ་སའི་ལམ་གྱི་གཡས་ཕྱོགས་ཤིག་ན། ལ་དྭགས་ས་གནས་རང་གི་ཐོན་ཟོག་མར་དང་། ཕྱུར་བ། རྩམ་པ། ཤིང་ཏོག་སྐམ་པོའི་རིགས་སྣ་ཚོགས་གྲལ་དུ་བསྟར་འདུག་པས། བདག་གི་སློབ་གྲོགས་ཁ་ཤས་ཤིག་དེ་དག་མངགས་ཉོ་བྱེད་པར་བྲེལ་གྱི་ཡོད་རུང་། དཔལ་འབྱོར་གྱི་འཁོས་ཀ་ཞན་པའི་བདག་གིས་ཅི་ཞིག་ཉོའམ། གང་ཡང་ཉོ་འདོད་མ་བྱུང་། 

			ཕྱིར་ལྕོག་ལམ་ཚལ་གྱི་བོད་ཕྲུག་ཁྱིམ་སྡེ་རུ་འབྱོར་དུས་ཆུ་ཚོད་ལྔ་བ་ཡས་མས་རེད། ཟ་མ་བཟས་ཚར་རྗེས་ངལ་ཅུང་ཙམ་གསོས་རྗེས་ཨ་འཇམ་དང་མཉམ་དུ་སྲང་ལ་ཉུལ་དུ་འོང་བ་ཡིན། ཤག་པོ་ཟ་ཁང་དུ་སོང་ནས་འོ་མ་འཐུང་ཞོར་ཟ་ཁང་དེའི་ཞབས་ཞུ་བ་སྟེ་བོད་པའི་དམག་མི་རྒན་ཡོལ་དུ་སོང་བ་ལྷག་པ་ཟེར་བ་ཞིག་དང་ཁ་བརྡ་འདྲ་མིན་ཅི་རིགས་བྱས་རྗེས་ཀྱི་ས་རུབ་མཚམས་སུ་བོད་ཁྱིམ་གྱི་ང་ཚོའི་སྡོད་གནས་སུ་ཕྱིར་ལོག་བྱས་ནས་ངལ་གསོ་བྱས་པ་ཡིན།

			༧) ཕྱི་ལོ་ ༢༠༠༩ ལོའི་ཟླ་ ༦ ཚེས་ ༢༤ ཉིན། 

			དེ་རིང་ངལ་གསོའི་ཉིན་མོ་ཡིན་པས་ཞོགས་ཇ་འཐུང་ཚར་རྗེས་སློབ་གྲོགས་ཚོ་གླེ་རུ་ལྟ་སྐོར་ལ་འགྲོ་བར་གྲ་སྒྲིག་བྱེད་ཀྱིན་འདུག ཨ་འཇམ་དང་ངེད་གཉིས་ཀྱང་མཉམ་དུ་གླེ་རུ་འགྲོ་རྒྱུ་བྱས་མོད། གླེ་རླུང་འཕྲིན་ཁང་གི་འབྲེལ་མཐུད་པ་ལ་དྭགས་ས་གནས་བོད་ཀྱི་གཞོན་ནུ་ལྷན་ཚོགས་ཀྱི་འཐུས་མི་ཞིག་དང་། ང་ཚོའི་སྣེ་ཤན་པ་དགེ་ཀརྨ་ཀུན་བཟང་གཉིས་སླེབས་བྱུང་བས་ཨ་འཇམ་ང་དང་མཉམ་དུ་གླེ་རུ་འགྲོ་མ་ཐུབ་པས། སློབ་གྲོགས་ཤ་བོ་དབང་གྲགས་དང་ངེད་གཉིས་ཞི་བའི་ཚལ་དུ་ཡོད་པའི་༸གོང་ས་མཆོག་གི་བཞུགས་ཁྲིའི་ཉེ་འཁྲིས་ན་རྒྱ་གར་དམག་མིའི་རྩེད་མོ་ཞིག་ཡོད་རབས་ཟེར་བས་དེར་འགྲོ་རྒྱུ་བྱས་ནས་གཞུང་ལམ་དུ་འོང་ཡང་། དེ་རུ་འགྲོ་མཁན་གྱི་རླངས་འཁོར་མ་རྙེད་པས་ཅི་བྱ་མ་རྙེད་པར་རང་དགར་གླེ་རུ་ལམ་ལ་ཆས་པ་ཡིན། གླེ་རུ་འབྱོར་ནས་ཀྱང་ཐོག་མར་དམིགས་ཡུལ་ཅི་ཡང་མེད་པར་ཚོང་ཁང་སོགས་སྐོར་གཡེང་འདྲ་བྱས་རྗེས། བོད་པའི་ཨ་ཅག་ཅིག་ལ་གླེ་ཡི་དཔེ་མཛོད་ཁང་ཆེ་བ་དེ་གང་ན་ཡོད་མེད་དྲིས་ནས་དེ་རུ་སོང་བ་ཡིན། དཔེ་མཛོད་ཁང་དེ་ནི་སྐྱབས་བཅོལ་བོད་མིའི་ཚོང་རའི་ཁ་གཏད་ཀྱི་ལམ་གྱི་ཡར་ཕྱོགས་ན་འདུག་ལ། ནང་ན་བོད་ཡིག་གི་དཔེ་ཆ་མང་པོ་མེད་ཀྱང་། ཡོད་པ་དག་གི་མང་ཤོས་ཤིག་ནི་བདག་གི་ལས་འགན་ཏེ། ད་རེབ་ཀྱི་ལྟ་སྐོར་རྩོམ་ཡིག་དང་འབྲེལ་བའི་དཔེ་དེབ་འབའ་ཞིག་རེད། 

			དང་ཐོག་ངས་ས་ཕུད་དཔལ་ལྡན་གྱི་བརྩམས་པའི་<<ལ་དྭགས་>>ཞེས་པའི་དཔེ་དེབ་ཅིག་བཀླགས་པ་ཡིན། དེ་རུ་གླེ་ཞེས་པའི་མིང་ཐོགས་དོན་དང་ལ་དྭགས་ཀྱི་ས་ཁྱོན་བཅས་ལ་འགྲེལ་བཤད་འདི་ལྟར་རྒྱབ་ཡོད་དེ། “གླེ་ཞེས་པ་ནི་ཆུ་དང་སྤང་ཡོད་པའི་འདམ་ལ་ཟེར་ཞིང་། ཐོག་མ་ཆགས་པའི་ཆུ་སྦིའི་མདུན་ན་སྤང་དང་འདམ་ཡོད་པས་དེ་ལ་བརྟེན་ནས་གླེ་ཐོགས་པ་ཡིན།” (ཤོག་ངོས་ ༡ ན་གསལ) “ལ་དྭགས་ནི་བདུད་ལ་ནས་ཆུ་ཤུལ་བར་དུ་བརྩི། ལ་དྭགས་ཀྱི་རྒྱལ་ས་ནི་གླེ་ཡིན་འདི་ནི་ལ་དྭགས་ཀྱི་དབུས་ན་གནས་ཡོད།” (ཤོག་ངོས ༢ ན་གསལ) ཅེས་པ་དང་། “ལ་དྭགས་ཀྱི་ས་ཆའི་རྒྱ་ཁྱོན་ཨེ་ཀཊ་ ༡༠༧༤༠༥ ཡོད་ཀྱང་ཨེ་ཀཊ་ ༢༤༣༩༥ ཙམ་མ་གཏོགས་འབད་འགྱེད་བྱེད་མི་ཐུབ།” (ཤོག་ངོས་ ༡༥ ན་གསལ) ཅེས་སོགས་བཤད་འདུག གཞན་བཀྲ་ཤིས་རབ་རྒྱས་ཀྱིས་བརྩམས་པའི་<<མར་ཡུལ་ལ་དྭགས་ཀྱི་སྔོན་རབས་ཀུན་གསལ་མེ་ལོང་>>ཞེས་པར་ལ་དྭགས་ཀྱི་མིང་ཐོགས་སྟངས་ལ་འདི་ལྟར་འགྲེལ་ཡོད་དེ། “ལ་དྭགས་ཀྱི་སྔོན་དུས་ཀྱི་མིང་ནི་མར་ཡུལ་ཡིན། དེ་ཡང་གངས་རི་ཀ་ར་བུ་རམ་དང་རི་བོ་གངས་ཅན་ཧི་མ་ལ་ཡའི་རི་རྒྱུད་གཉིས་ཀྱི་བར་ལ་ཡོད་པའི་ལ་དྭགས་ཀྱི་རི་རྒྱུད་འདི་ཡི་མདོག་དམར་པོ་ཡོད་ཅིང་། དེ་ལ་བརྟེན་ལྗོངས་འདི་ཡི་མིང་ལ་དམར་ཡུལ་ཐོགས་པ་ཡིན། ད་ལྟ་ཡང་རི་རྒྱུད་འདི་ཡི་མདོག་དམར་པོ་ཡོད་དོ།།” (ཤོག་ངོས་ ༡༠ ན་གསལ) ཞེས་པ་དང་། “ལ་དྭགས་ནི་རྗེས་སུ་ཐོགས་པའི་མིང་ཡིན་ཏེ། དང་པོ་ནི་ལ་དྭགས་གོང་ཁ་ཡན་ཆོད་ཀྱི་ས་ཆ་ཧ་ལམ་ཞིག་ལ་ཟེར་བ་ཡོད་ལ། དེ་ཡང་ལ་མང་པོའི་མདུན་ནམ་འདབས་སུ་ཡོད་པས་ན་ལ་དྭགས་ཟེར།” (ཤོག་ངོས་ ༡༢ ན་གསལ) ཞེས་སོགས་འགྲེལ་ཡོད་ནའང་། ལ་དྭགས་ཡུལ་མིའི་ཁ་རྒྱུན་ལ་བཤད་སྲོལ་འདི་འདྲ་ཞིག་མཆིས་ཏེ། ལ་ཞེས་པ་ནི་ཡུལ་འདིར་མཁར་དོང་ལ་སོགས་པའི་ལ་མཐོན་པོ་མང་པོ་ཡོད་པས་ན་ལ་དང་། དྭགས་ཞེས་པ་ནི་གནས་འདིར་རི་དྭགས་མང་པོ་ཡོད་པས་ན་དྭགས་ཞེས་བཤད་པ་ནི་བདེན་བདེན་འདྲ་བ་ཞིག་ཏུ་མཐོང་རུང་། དེ་ནི་ལོ་རྒྱུས་ཀྱི་ཤོག་ངོས་ནས་རྙེད་མི་ཐུབ་པས་ན་ཁུངས་མེད་ཀྱི་གཏམ་དུ་ཟད་པར་སེམས། 

			གཞན་ང་དང་གྲོགས་དབང་གྲགས་གཉིས་ཀྱིས་དེར་ཡོད་པའི་དཔེ་དེབ་དག་ལས་ཡུལ་མིང་སོགས་རང་ལ་དགོས་ངེས་ཀྱི་ཐ་སྙད་ཁ་ཤས་ཟིན་བྲིས་སུ་ཕབ་བཤུས་དང་། མང་པོ་ཞིག་པར་བཤུས་སོགས་རྒྱག་པའི་ལས་ཀར་བྲེལ་བཞིན་པའི་སྐབས་དཔེ་མཛོད་ཁང་གི་གློག་ཆད་སོང་བས་མང་པོ་ཞིག་པར་བཤུས་དང་པར་རྒྱག་མ་ཐུབ་པར་ལུས་པས། དཔེ་མཛོད་དོ་དམ་པ་དང་ཨ་ཅག་གཉིས་ལ་དཔེ་དེབ་གཅིག་ལ་གཏའ་མར་ཧིན་སྒོར་བརྒྱ་རེ་བཞག་ནས་གཡར་རྒྱུའི་རེ་འདུན་ཞུས་པར། ཁོང་གཉིས་ཀྱི་ནང་གྲོས་ཅུང་ཙམ་བྱས་རྗེས་ངེད་གཉིས་ལ་སྙིང་རྗེ་སྐྱེས་པའམ། ཡང་ན་ཁོ་ཚོའི་ལོ་རྒྱུས་དང་ཤེས་རིག་ལ་དོ་སྣང་ཆེན་པོས་ཞིབ་འཇུག་བྱེད་མཁན་ཞིག་མཐོང་བས་སྤྲོ་སྣང་སྐྱེས་པ་ཡིན་ཡང་སྲིད། ངེད་གཉིས་ལ་ཡུལ་སྐོར་རྩོམ་འབྲིའི་ལས་ཀར་ཕན་ཐོགས་ཡོད་པའི་དགོས་ངེས་དཔེ་དེབ་སོ་དགུ་རིན་མེད་དུ་སྤྲོད་རྒྱུ་བྱས་བྱུང་པས། ངེད་གཉིས་ཧ་ཅང་དགའ་བའི་ངང་ནས་ཁོང་གཉིས་ལ་བཀའ་དྲིན་ཡང་ཡང་ཞུས་རྗེས། དྲན་རྟེན་མཉམ་པར་བརྒྱབ་ནས་བསྐུར་རྒྱུ་ཁས་ལེན་བྱས་རྗེས་དཔེ་དེབ་ཁྱེར་ནས་ཕྱི་ལོགས་སུ་ཡོང་བ་ཡིན། 

			སྲང་ལམ་ཞིག་ནས་ཡུན་རིང་མ་ཐུག་པའི་མི་ཞིག་སྟེ། བལ་ཡུལ་སྣེ་ལེན་ཁང་དུ་ངོ་ཤེས་ཤིང་ཨ་མདོ་མཚོ་སྔོན་ནས་ཡིན་པའི་ཚེ་རིང་ཉི་མ་ལ་ཐུག་བྱུང་། ཁོས་སྤྲོ་སྣང་ཆེན་པོས་ངེད་གཉིས་ལ་ལག་འཇུ་བྱས་པར་མ་ཟད། ད་ལྟ་ཁོ་རང་གིས་ཨ་མདོ་མཚོ་སྔོན་ཟ་ཁང་དུ་ལས་ཀ་བྱེད་ཀྱི་ཡོད་པ་དང་། དེ་གར་ཡོང་དགོས་པའི་སྐུལ་མ་བཏང་བྱུང་། ངེད་གཉིས་ཀྱང་བཙན་བྱོལ་བོད་པའི་ཁྲོམ་ར་སོགས་སྲང་ལམ་རེ་གཉིས་ཤིག་གི་ཚོང་ཁང་ཁ་ཤས་སུ་ལྟ་སྐོར་བྱས་རྗེས་ཨ་མདོའི་མཚོ་སྔོན་ཟ་ཁང་དུ་སོང་ནས་ལིམ་ཇ་འཐུང་ཞོར། ཚེ་རིང་ཉི་མ་ཁོ་རང་ལ་སྐྱབས་བཅོལ་ལག་དེབ་མེད་པས་ལ་དྭགས་ས་གནས་ཉེན་རྟོག་པས་བཙོན་འཇུག་བྱས་པའི་བརྒྱུད་རིམ་སོགས་གསར་འབྱོར་བ་ཚོའི་དཀའ་ངལ་དང་འབྲེལ་ནས་ཁ་བརྡ་འདྲ་མིན་ཅི་རིགས་བྱས་ནས་ཕྱིར་ལྕོག་ལམ་ཚལ་གྱི་བོད་ཁྱིམ་དུ་འོང་བ་ཡིན། 

			ཕྱི་དྲོའི་ཆུ་ཚོད་དྲུག་དང་ཕྱེད་ཀ་རུ་དགོང་ཟས་བཟས་རྗེས་ཨ་འཇམ་དང་མཉམ་དུ་སིལ་ལྦུར་ལན་ཊ་(Silverland)ཟ་ཁང་དུ་སོང་ནས། མོག་མོག་ཅིག་ཟ་ཞོར་ཟ་ཁང་གི་སྦྱིན་བདག་མ་དང་ཁ་བརྡ་བྱས་དུས། མོ་རང་ལ་དྭགས་ཡུལ་ནས་མ་ཡིན་པར་རྡེ་ར་ལྡུན་(Dehradun)ནས་འདིར་བག་མར་འོང་བ་སོགས་ཁ་བརྡ་ཅི་རིགས་ཤིག་བྱས་ནས་བསྡད་མཐཪ། ཆུ་ཚོད་དགུ་བ་ཡས་མས་སུ་བོད་ཁྱིམ་དུ་ལོག་ནས་ངལ་གསོ་བྱས་པ་ཡིན། 

			༨) ཕྱི་ལོ་ ༢༠༠༩ ལོའི་ཟླ་ ༦ ཚེས་ ༢༥ ཉིན། 

			དེ་རིང་གི་ཞོགས་པའི་གནམ་ངོ་སྔོ་ཞིང་དྭངས་ལ་གཡའ་དག་པ་ཞིག་རེད། ཆུ་ཚོད་བདུན་དང་ཕྱེད་ཀ་རུ་ང་ཚོ་བླ་མ་གཡུང་དྲུང་ཕྱོགས་སུ་ལམ་ལ་ཆས་པ་ཡིན་། ང་ཚོའི་རླངས་འཁོར་ནི་སྔར་གྱི་ཆེད་གླས་བོད་པའི་རླངས་འཁོར་ཆུང་བ་དེ་གཉིས་ཡིན། ལམ་བར་དུ་དང་པོར་ང་ཚོ་ཀླུ་འཁྱིལ་དགོན་དུ་མཇལ་བར་སོང་བ་ཡིན། ཀླུ་འཁྱིལ་དགོན་ནི་བླ་མ་གཡུང་དྲུང་གི་ལམ་ལས་ཅུང་ལམ་ལོག་ཅིག་ཡིན་རུང་། ཞོགས་པའི་ཆུ་ཚོད་དགུ་དང་ཕྱེད་ཀར་ང་ཚོ་ཀླུ་འཁྱིལ་དགོན་དགའ་ལྡན་དར་རྒྱས་གླིང་དུ་འབྱོར། འདིར་ང་ཚོ་ལས་གཞན་པའི་ཕྱི་རྒྱལ་མགོ་སེར་མ་ཡུལ་སྐོར་བ་ཁ་ཤས་ཤིག་འདུག 

			དགོན་པ་འདི་ནི་དུས་རབས་བཅུ་གཅིག་པའི་སྨད་དེ་ཕྱི་ལོ་ ༡༠༧༥ ནས་ ༡༠༨༨ ཙམ་གྱི་སྐབས་སུ་ལ་དྭགས་རྒྱལ་པོ་ལ་སྔ་བ་ལྷ་ཆེན་དཔལ་མགོན་གྱི་དུས་སུ་བླ་མ་ལྷ་དབང་ཆོས་རྗེས་ཕྱག་བཏབ་པ་དང་། ཕྱི་ལོ་ ༡༤༤༠ ནས་ ༡༤༧༠ ལོའི་བར་ཙམ་སྟེ་རྒྱལ་པོ་བློ་གྲོས་མཆོག་ལྡན་གྱི་སྐབས། དགེ་ལུགས་པའི་གྲུབ་མཐའ་འཛིན་པ་ལྷ་དབང་བློ་གྲོས་ཀྱིས་དགེ་ལུགས་པར་བསྒྱུར་བ་ཞིག་རེད། ད་ལྟ་དགོན་འདིའི་དགོན་བདག་བླ་མ་ནི་མངའ་རིས་རིན་པོ་ཆེ་ཡིན་རབས་བཤད། ཐོག་དང་པོར་ང་ཚོ་དགོན་འདིའི་ཚོགས་ཆེན་འདུ་ཁང་དུ་མཇལ་བར་ཕྱིན་པ་ཡིན། འདུ་ཁང་འདི་ནི་ཀ་རིང་གཉིས་ལས་གྲུབ་པའི་ལྷ་ཁང་སྤུས་དག་ཅིག་རེད་ལ། གྲལ་གདན་གྱི་སྟེང་ན་གྲྭ་མང་གི་ཟླ་གམ་སེར་པོ་དག་རང་རང་གི་བཞུགས་གནས་ན་བཞག་འདུག སྤྱིར་དགོན་པ་འདིར་གྲྭ་བ་སུམ་བརྒྱ་ལྷག་ཡོད་ཀྱང་མང་ཤོས་ཤིག་ལྷོ་ཕྱོགས་ཀྱི་གདན་ས་ཁག་ཏུ་སློབ་གཉེར་ལ་ཕྱིན་པས་ཤུལ་དུ་གྲྭ་བ་བདུན་ཅུ་ཙམ་ལས་བཞུགས་མི་འདུག དགོན་འདིའི་ནང་རྟེན་གཙོ་བོ་ནི་རྗེ་ཙོང་ཁ་པའི་སྐུ་གསུང་འབྱོན་ཞིག་འདུག་པ་དེ་རེད། འདིར་ཡོད་པའི་བཀའ་བསྟན་གྱི་པོ་ཏི་མང་པོ་ཞིག་ཡོད་པ་དེ་དག་ཀྱང་བོད་ས་མ་ཤོར་སྔོན་དུ་བོད་ནས་གདན་དྲངས་པ་ཤ་སྟག་ཡིན་པར་བཤད། 

			སྤྱིར་དགོན་འདིའི་མིང་ཐོགས་སྟངས་ནི་དགོན་ས་འདེབས་སའི་ས་དབྱིབས་ནི་ཀླུ་སྦྲུལ་འཁྱིལ་བ་ལྟ་བུ་ཞིག་ཡིན་པས་དེ་ལྟར་ཐོགས་པ་ཡིན་པར་གྲགས། དེ་ནས་ཐུགས་རྗེ་ཆེན་པོའི་ལྷ་ཁང་དུ་མཇལ་བར་ཕྱིན་པ་ཡིན། འདིར་ཐུགས་རྗེ་ཆེན་པོ་ཕྱག་སྟོང་སྤྱན་སྟོང་གཙོ་སྐུ་བྱས་པའི་སྐུ་བརྙན་དང་། ལྡེབས་རིས། བཀའ་བསྟན། གཞན་འགྲེལ་བཤད་ཅི་ཡང་མེད་པའི་ལྕགས་སྒམ་ཁ་ཤས་འདུག དེ་མིན་ཇོ་བོ་ལྷ་ཁང་ལ་སོགས་པའི་ལྷ་ཁང་ཁ་ཤས་ཤིག་འདུག 

			དགོན་འདིའི་མཛེས་པའི་རྒྱན་དུ་གྱུར་ཅིང་དོ་སྣང་ཆེན་པོས་ཡང་ཡང་མཇལ་འདོད་པ་ནི། རྒྱལ་བ་བྱམས་པའི་སྐུ་བརྙན་ཆེན་པོ་ཧྥུས་ཁྲི་བདུན་ཅུ་དོན་ལྔ་ཞིག་ཡོད་པ་དེ་དང་། དེའི་གཡས་ཕྱོགས་ཀྱི་ལྷ་ཁང་ནང་ཡོད་པའི་ཨོན་རྒྱན་པདྨའི་སྐུ་བརྙན་དང་རྡོ་རྗེ་འཇིགས་བྱེད་ལྷ་བཅུ་གསུམ་པའི་བློས་བསླངས་དཀྱིལ་འཁོར། འགྲེམས་སྟོན་ཁང་དུ་ཅ་དངོས་རྙིང་པ་ཧ་ཅང་མང་བ་དང་ཁྱད་པར་ཐང་ག་རྙིང་པ་མང་བ་དེ་རེད། འདིར་ཡོད་པའི་རྒྱལ་བ་བྱམས་པའི་སྐུ་བརྙན་ཆེན་པོ་ནི་གསར་དུ་བཞེངས་པ་ཞིག་སྟེ་ཕྱི་ལོ་ ༡༩༩༩ ལོར་གྲུབ་པ་ཞིག་རེད། 

			འགྲེམས་སྟོན་ཁང་གི་གཡོན་དུ་ཡོད་པའི་༸སྐྱབས་མགོན་རིན་པོ་ཆེ་ཡི་ལྷ་ཁང་ནང་དུ་རྒྱུ་ཙན་དན་ལས་བཞེངས་པའི་སྟོན་པའི་སྐུ་དང་རྗེ་ཡབ་སྲས། སྒྲོལ་ལྗང་སོགས་ཀྱི་སྐུ་བརྙན་མང་པོ་འདུག དེའི་འགྲམ་གྱི་སྤྱན་རས་གཟིགས་ཀྱི་ལྷ་ཁང་ནང་སྤྱན་རས་གཟིགས་ཀྱི་དངུལ་སྐུ་དང་། ཐང་ག་རྙིང་པ་ཁ་ཤས་འདུག ལྷ་ཁང་འདིའི་ཡང་སྟེང་ན་ཡོད་པའི་སྐྱབས་མགོན་རིན་པོ་ཆེ་ཡི་གཟིམ་ཆུང་ནང་དུ་ཡོད་པའི་སྐུ་བརྙན་དག་གི་རྒྱུ་ཙན་དན་ལས་བཞེངས་པ་ཁོ་ན་ཡིན་པས་ལྷ་ཁང་ནང་ཙན་དན་གྱི་དྲི་མས་ཁྱབ་འདུག དེའི་འགྲམ་ན་མངའ་རིས་ཪིན་པོ་ཆེ་ཡི་གཟིམ་ཆུང་གྲལ་དག་ཅིག་འདུག ཡང་དགོན་པ་གཞན་དག་དང་ཅུང་མི་འདྲ་ས་ནི་གཙུག་ལག་ཁང་དག་གི་ཡང་སྟེང་ན། གསེར་ཏོག་དང་རྒྱལ་མཚན། ཐིག་ནག་ཡོད་པ་ལས། ཆོས་ཀྱི་འཁོར་ལོ་དང་རི་དྭགས་ཕོ་མོ་མི་འདུག་པ་དང་། ལྷ་ཁང་དག་གི་ཁང་ངོས་ཡོངས་རས་ཀྱིས་གཡོགས་ཡོད་པ་དེ་རེད། དགོན་འདིར་གྲྭ་བ་ལོ་ཆུང་དག་གི་ཆེད་དུ་སློབ་གྲྭ་ཞིག་འདུག་ལ། དེ་རུ་སློབ་སྦྱོང་བྱེད་བཞིན་པའི་གྲྭ་བ་ལོ་ཆུང་བཞི་བཅུ་ལྷག་ཅིག་ཡོད་པ་ཤེས། དགོན་འདིའི་དབུ་ལས་ཡིན་པའི་གྲྭ་བ་དགུང་ལོ་བཞི་བཅུ་ཡས་མས་གཉིས་ཀྱིས་ང་ཚོ་རྡ་རམ་ས་ལ་ནས་ལ་དྭགས་ཁུལ་གྱི་དགོན་པ་དག་ལ་ལྟ་སྐོར་དུ་ཡོང་བའི་སློབ་ཕྲུག་ཁག་ཅིག་ཡིན་པ་ཤེས་རྗེས། ང་ཚོ་དགོན་པའི་སྣེ་ལེན་ཁང་དུ་འཁྲིད་ནས་སྣེ་ལེན་གཟབ་རྒྱས་བྱས་སོང་ལ། ང་ཚོ་ཁ་བརྡ་བྱེད་དུས་ཀྱང་ཁོང་རྣམ་གཉིས་ཀྱིས་ལ་དྭགས་ཡུལ་སྐད་མི་གསུངས་པས་ན་སྐད་ཀྱི་ཕྱོགས་ནས་ང་ཚོར་ལོ་ཙཱ་པ་མི་དགོས་པས་ཧ་ཅང་སྟབས་བདེ་བྱུང་། སྤྱིར་དགོན་པ་འདིའི་མཐའ་སྐོར་ཡོངས་ཤིང་ནགས་སམ་རྒྱ་ལྕང་གིས་བསྐོར་འདུག་པས་དངོས་གནས་ལྟ་ན་སྡུག་ཅིང་ཉམས་དགའ་བའི་དགོན་པ་ཞིག་རེད། ཀླུ་འཁྱིལ་དགོན་འདི་ནས་ང་ཚོ་ཨ་ལྕི་ལྷ་ཁང་དུ་མཇལ་བར་ཕྱིན་པ་ཡིན།

			ཆུ་ཚོད་བཅུ་གཅིག་དང་སྐར་མ་ལྔ་བཅུ་རུ་ཨ་ལྕི་རུ་འབྱོར། ང་ཚོ་རླངས་འཁོར་ལས་བབས་ནས་ལྷ་ཁང་དུ་མཇལ་བར་འགྲོ་བའི་ལམ་བར་ཞིག་ཏུ་ལོ་ཙཱ་པ་རིན་ཆེན་བཟང་པོའི་ཕྱག་རྟེན་འཁྲུལ་མེད་ཡིན་ཟེར་བའི་ལྗོན་ཤིང་མདུན་གྱི་གྱང་ངོས་ན་ཤིང་ལེབ་ཅིག་ཏུ་དབྱིན་བོད་གཉིས་ཀྱིས་འགྲེལ་བཤད་འདི་འདྲ་བྲིས་ཡོད་པ་ཞིག་ལ་ཐུག་སྟེ། (༄༅།། ལྗོན་ཤིང་འདི་ནི་བླ་མ་ལོ་ཙཱ་པ་རིན་ཆེན་བཟང་པོའི་ཕྱག་བེར་འཁྲུལ་མེད་ཡིན།། (THE ORIGINAL WALKING STICK OF LAMA LOTSAVA RINCHEN ZANGPO) དེ་ལྟ་ན་ལོ་ཙཱ་པ་རིན་ཆེན་བཟང་པོ་ནི་རབ་བྱུང་མ་ཚུགས་གོང་གི་ས་ཕོ་རྟ་སྟེ་ཕྱི་ལོ་ ༩༥༨ ནས་རབ་བྱུང་དང་པོའི་ཤིང་མོ་ལུག་སྟེ་ཕྱི་ལོ་ ༡༠༥༥ ལོའི་བར་གྱི་མི་ཞིག་ཡིན་པར་བསམ་ན། ཕྱག་རྟེན་དུ་ཡིན་པར་གྲགས་པ་འདི་ཡང་སྡོང་རྒན་ཞིག་ཡིན་ཆོག་ནའང་། སྡོང་བོ་འདི་ལ་ངོ་མཚར་བའི་ཉམས་སྣང་ཅི་ཡང་མེད་དེ། ལྗོན་ཤིང་དེ་ནི་ལོ་མང་སོང་བའི་སྡོང་རྒན་ཞིག་མ་ཡིན་པར་གསར་སྐྱེས་ཀྱི་ཤིང་སྡོང་ཞིག་རེད། དེ་ནི་ཅི་ཡིན་མི་ཤེས་པའི་ཁྱད་མཚར་གྱི་གནས་ཚུལ་ཞིག་རེད། 

			དེ་ནས་ཨ་ལྕི་རྣམ་སྣང་ལྷ་ཁང་དུ་མཇལ་བར་ཕྱིན་པ་ཡིན། ལྷ་ཁང་འདིའི་བཟོ་བཀོད་ལ་དུས་རབས་གསར་བའི་བཟོ་བསྐྲུན་གྱི་ལྷད་སྐྱོན་ཅི་ཡང་འདྲེས་མེད་པའི་གནའ་བོའི་ལྷ་ཁང་རྙིང་པ་ཞིག་རེད་ཟེར་ཡང་མི་ཆོག་པ་ཅི་ཡང་མེད་དེ། ཕྱིའི་བཟོ་དབྱིབས་དང་ནང་གི་བཀོད་པ་དག་བོད་དང་ལ་དྭགས་ཀྱི་དགོན་པ་རྣམས་ཀྱི་ལྷ་ཁང་དག་དང་མི་འདྲ་བར་གནའ་བོའི་རྒྱ་གར་གྱི་ལྷ་ཁང་ཁག་དང་། ཧིན་ངྷུའི་ཆོས་ལུགས་ཀྱི་ལྷ་ཁང་དང་ཧ་ཅང་འདྲ་ས་མང་བ་ཞིག་རེད། དེ་ནི་བཞེངས་མཁན་གྱི་ལས་བཟོ་བ་ནི་བོད་དང་ལ་དྭགས་རང་གི་མི་མ་ཡིན་པར་ཀ་ཤཱིའི་མར་(Kashimiri)ནས་ལོ་ཙཱ་པ་རིན་ཆེན་བཟང་པོས་འཁྲིད་ནས་འོང་བ་ཡིན་པས་ཡིན་ཡང་སྲིད། དེ་ལྟར་བདེན་ན་ལྷ་ཁང་འདི་དག་བཞེངས་ནས་མི་ལོ་ཆིག་སྟོང་ལྷག་འགོར་ཡོད་འདུག ལྷ་ཁང་འདི་དག་བདག་གཉེར་གྱི་འགན་ཚང་མ་ཀླུ་འཁྱིལ་དགོན་པས་བྱེད་ཀྱི་ཡོད་པ་ཟེར། རྣམ་སྣང་ལྷ་ཁང་གི་རྟེན་གཙོ་བོ་རྣམ་སྣང་དང་། གཡས་ན་སྤྱན་རས་གཟིགས་གསུང་འབྱོན་སོགས་ལྷ་སྐུ་ཇི་སྙེད་ཅིག་བཞུགས་ཡོད་པའི་ལྷ་ཁང་ཞིག་རེད། ལྷ་ཁང་འདིའི་མདུན་སྒོའི་ཐད་ཀྱི་གྱང་སྟེང་ན་ཞིག་རལ་ཏུ་སོང་བའི་མཆོད་རྟེན་གྱི་བསྟར་ཕྲེང་ཞིག་འདུག དེ་ནས་ལྷ་ཁང་གི་སྒོ་ཧ་ཅང་དམའ་བའི་ལོ་ཙཱ་ལྷ་ཁང་དུ་མཇལ་བར་ཕྱིན་པ་ཡིན། དེ་རུ་རྟེན་གྱི་གཙོ་བོ་ལོ་ཙཱ་པའི་སྐུ་བརྙན་དང་། གྱང་ངོས་ལྷ་སྐུ་འདྲ་མིན་གྱི་ལྡེབས་རིས་རྙིང་པས་ཡོངས་སུ་གང་ཡོད་པ་ཞིག་རེད། 

			ལྷ་ཁང་འདིའི་གཡོན་ཕྱོགས་ན་རྟེན་གྱི་གཅོ་བོ་འཇམ་དབྱངས་དམར་སེར་གཙོ་བྱས་པའི་འཇམ་དབྱངས་ལྷ་ཁང་ཟེར་བ་ཞིག་འདུག དེར་འཇམ་དབྱངས་དམར་སེར་དང་། དཀར་པོ། སྔོན་པོ། དམར་པོ་སོགས་ཀྱི་སྐུ་བརྙན་འདུག ཡིན་ནའང་འཇམ་དབྱངས་སྐུ་ཡི་ཕྱག་མཚན་སོགས་བོད་སྐུ་དང་མི་འདྲ་བ་ཆེར་མེད་ཀྱང་། ཞལ་དབྱིབས་དང་སྤྱན་སོགས་བོད་ཀྱི་འཇམ་དབྱངས་སྐུ་བརྙན་དང་ཅུང་ཙམ་མི་འདྲ་བ་ཞིག་རེད། ལྷ་ཁང་འདིའི་གྱང་ལྡེབས་ཡོངས་འཇམ་དབྱངས་ཀྱི་བྲིས་སྐུ་རྙིང་པས་བཀང་འདུག་པ་ཞིག་རེད། སྒོ་ནི་ལོ་ཙཱ་ལྷ་ཁང་གི་སྒོ་ལས་ཅུང་ཆེ་ཙམ་ཞིག་རེད། གོང་གི་རྣམ་སྣང་ལྷ་ཁང་གི་གཡས་ཕྱོགས་སུ་ཡོད་པའི་གསུམ་མདའི་ལྷ་ཁང་ནང་ན། དཀྱིལ་ན་བྱང་ཆུབ་མཆོད་རྟེན་ཆེན་པོ་ཞིག་དང་། གཡས་ཕྱོགས་ན་སྤྱན་རས་གཟིགས་གཙོ་སྐུ་ཡིན་པའི་རིགས་གསུམ་མགོན་པོ་དང་། རྒྱབ་ཕྱོགས་ན་རྒྱལ་བ་བྱམས་པ་གཙོ་སྐུ་ཡིན་པའི་ལྷ་ཚོགས་ཤིག་དང་། གཡོན་ཕྱོགས་ན་འཇམ་དབྱངས་དམར་སེར་གཙོ་སྐུ་ཡིན་པའི་འཇམ་དབྱངས་རིགས་ལྔའི་སྐུ་བརྙན་བཞུགས་འདུག འདི་དག་འཇིམ་སྐུ་རྐྱང་པ་རེད། གྱང་ངོས་ཀྱང་ལྷ་སྐུ་འདྲ་མིན་གྱི་ལྡེབས་རིས་ཀྱིས་ཡོངས་སུ་བཀང་བ་ཞིག་རེད། ད་དུང་རྗེས་ནས་ཨ་ལྕིའི་ལྷ་ཁང་དག་དང་འབྲེལ་བའི་ལོ་རྒྱུས་ཀྱི་ཡིག་ཚགས་ཤིག་ན། ཀུན་རིག་རྣམ་སྣང་གི་དཀྱིལ་འཁོར་སོགས་ཡོད་པར་བཤད་ཀྱང་། བདག་གི་ཡུལ་སྐོར་གྱི་སྐབས་དེར་དཀྱིལ་འཁོར་ལ་མཇལ་བའི་བསྐལ་བ་མ་བྱུང་། ལྷ་ཁང་འདི་དག་གི་ཉེ་འཁོར་ཡོངས་ན་རྡོ་རྩིག་གིས་བཞེངས་པའི་མཆོད་རྟེན་དབྱིབས་གཟུགས་སྣ་ཚོགས་ཅི་རིགས་ཀྱི་བཀང་འདུག སྤྱིར་འདི་དག་ནི་ལ་དྭགས་ཡུལ་གྱི་ལྷ་ཁང་དང་དགོན་པ་བྱིངས་དང་མི་འདྲ་ས་གཞན་ཞིག་ནི། ལྷ་ཁང་འདི་དག་རི་བོའི་རྩེ་ན་བཞེངས་ཡོད་པ་ཞིག་མ་ཡིན་པར། གཤོངས་ཤིག་ན་བཞེངས་ཡོད་པ་དེ་ཉིད་དོ།། 

			ས་ཆ་འདི་ནི་ལ་དྭགས་ཀྱི་རྒྱལ་ས་གླེ་དང་ཅུང་ཐག་ཉེ་བའི་ལྗང་མདོག་ཡོད་པའི་ལུང་བ་ཞིག་དང་། ཞིང་ཁའི་ལོ་ཏོག་ཐེངས་གཉིས་ལ་འདེབས་ཐུབ་པའི་ཡུལ་ལུང་གཅིག་པུ་རེད། ཡུལ་འདིའི་མིང་གི་ཡི་གེ་ནི་ལམ་འགྲམ་གྱི་སྦྱར་བྱང་ཞིག་ཏུ་བོད་དབྱིན་གཉིས་སུ་འདི་ལྟར་བྲིས་འདུག་སྟེ། བོད་ཡིག་གི་ཨར་རྗེའི་དང་དབྱིན་ཡིག་ALCHIཞེས་བྲིས་འདུག་ནའང་། ས་གནས་རང་གི་ལ་དྭགས་པ་ཞིག་གིས་བཤད་ན། ཨ་ལྕི་ཞེས་འབྲི་དགོས། དེ་ནི་སྔོན་མའི་མེས་མེས་ཚོས་(མེས་མེས་ཞེས་པ་ནི་མེས་པོ་དང་རྒན་རབས་པ་ལ་གོ་དགོས)བཤད་ན། དེ་ནི་ལ་དྭགས་རྒྱལ་པོའི་ཁྲལ་བསྡུ་མཁན་ཁྲལ་ལེན་དུ་ཡོང་དུས། སྔོན་དུས་གཙང་བོ་སེང་གེ་ཁ་འབབ་ལ་ཟམ་པ་མེད་སྟབས། ཁྲལ་ལེན་པས་གཙང་འགྲམ་ནས་སྐད་རྒྱབ་ནས་འབོད་སྐབས་ཨ་ལན་འདེབས་མཁན་ཁག་པོ་དང་ལྩི་མོ་ཡོད་པས་ཨ་ལྕི་ཞེས་མིང་དེ་ལྟར་ཐོགས་པ་རེད་གསུངས། ཞེས་བདེན་ཆོག་ཆོག་འདྲ་བོ་འདུག་རུང་། <<མར་ཡུལ་ལ་དྭགས་ཀྱི་སྔོན་རབས་ཀུན་གསལ་མེ་ལོང་>>ཞེས་པ་ལས། “དེང་སང་སྐྱོན་ཆེར་མ་སོང་བར་བཞུགས་ཡོད་པའི་ལོ་ཙཱ་པས་བཞེངས་པའི་ལྷ་ཁང་རྣམས་ནི། ཨལ་ཅི་(ཨ་གཅིག) ཆོས་བསྐོར། མང་རྒྱུད་དང་། གསུམ་མདའི་ལྷ་ཁང་རྣམས་ཡིན་ནོ།།” ཞེས་པ་སོགས་ཡི་གེ་འབྲི་ཚུལ་ཅི་རིགས་ཤིག་འདུག་གོ། དེ་ནས་ཨ་ལྕི་རུ་ཡོད་པའི་ལྷ་ཁང་ཁག་ལ་མཇལ་སྐོར་གྲུབ་མཚམས་བླ་མ་གཡུང་དྲུང་དགོན་པའི་ཕྱོགས་སུ་ལམ་ལ་ཆས་པ་ཡིན། 

			ཉིན་གུང་ཆུ་ཚོད་གཉིས་པ་ཡས་མས་སུ་ལམ་ཟུར་གྱི་ཆུ་བོ་ཞིག་གི་འགྲམ་ནས་ང་ཚོས་ཉིན་གུང་གི་ཁ་ལག་ཟས་ཚར་རྗེས་ཡང་བསྐྱར་ལམ་ལ་ཆས་པ་ཡིན། ལམ་བར་དུ་མཁར་རྩེ་ཞེས་པའི་གྲོང་ཚོ་ཆུང་ཆུང་ཞིག་གི་ཟ་ཁང་ནས་མངར་ཇ་ཞིག་འཐུང་བཞིན་ངལ་ཅུང་ཙམ་གསོས་རྗེས་མུ་མཐུད་ནས་བླ་མ་གཡུང་དྲུང་ཕྱོགས་སུ་ལམ་ལ་ཆས་པ་ཡིན། ཕྱི་དྲོ་ཆུ་ཚོད་ལྔ་དང་སྐར་མ་ཉེར་བཞི་རུ་བླ་མ་གཡུང་དྲུང་དུ་དངོས་སུ་འབྱོར། ས་གནས་འདི་ཡང་ལ་དྭགས་ཀྱི་ཡུལ་ལུང་གཞན་དག་དང་འདྲ་བར་ཞིང་ཁའི་ལྗང་མདོག་ཅུང་ཙམ་ཡོད་ཀྱང་། རླུང་ཁ་ཅུང་རྒོད་པས་རྡུལ་འཚུབ་ལོང་ལོང་བྱེད་པའི་ཡུལ་ལུང་ཅུང་མི་སྐྱིད་པ་ཞིག་རེད། ང་ཚོའི་སྣེ་ཤན་པ་དགེ་ཀརྨ་ཀུན་བཟང་ལགས་ཀྱིས་ང་ཚོ་དགོན་པའི་མགྲོན་ཁང་མདུན་ནས་སྒུག་ཏུ་བཅུག་ནས་ཁོ་རང་གྲོང་ཚོའི་ནང་ང་ཚོར་གུར་ཕུབ་ས་ཞིག་གམ། ཡང་ན་སྡོད་ཁང་ཞིག་གཡར་རྒྱུ་ཨེ་རྙེད་བལྟ་ཕྱིར་ཕྱིན་སྟེ་མགྱོགས་པོར་ཚུར་ལོག་ཡོང་གསུངས་ནས་ཕྱིན་སོང་། ཅུང་ཙམ་ལས་མ་འགོར་བར་ཚུར་ལོག་ནས་ཁང་པ་ཞིག་རྙེད་ཡོད་གསུངས་པས། ང་ཚོ་དགའ་སྤྲོ་དང་བཅས་དེ་རུ་སོང་བ་ཡིན། 

			ཁྱིམ་ཚང་དེ་ནི་དགོན་པའི་གཡས་གཤམ་ན་འདུག་ལ། ཁང་པའི་མདུན་ངོས་ཉིས་ཐོག་དང་རྒྱབ་ཕྱོགས་གཅིག་ཐོག་ནར་དབྱིབས་ཅན་གྱི་ཁང་པ་ཁང་མིག་མང་པོ་ཡོད་པ་ཞིག་རེད། ཁྱིམ་དེ་ཡི་ཁྱིམ་བདག་ཨ་མ་རྒན་མོ་ལོ་བདུན་ཅུ་ལོན་པ་དེ་དང་ཁ་བརྡ་བྱེད་སྐབས། མོ་ནི་ས་གནས་འདི་ནས་མ་ཡིན་པར། འདི་གར་གནས་ལ་འོང་བ་ཞིག་རེད་ལ། མོ་ལ་བུ་མོ་བཞི་དང་བུ་གཉིས་འདུག མོའི་སྐད་གདངས་ཀྱི་ཆ་ལ་ངའི་ཕ་ཡུལ་གྱི་ཡུལ་སྐད་གང་མང་ཡོད་པས་གོ་བརྡ་མི་འཕྲོད་པའི་དཀའ་ངལ་ཆེར་མི་འདུག་པས་མོ་དང་ཁ་བརྡ་ཅུང་ཙམ་བྱས་པ་ཡིན། དགོང་མོའི་ཟ་མ་བཟས་ཚར་རྗེས་དེ་རིང་ལམ་བར་གྱི་ངལ་དུབ་ཀྱི་དབང་གིས་ཐང་ཆད་འདུག་པས་མགྱོགས་པོར་ཉལ་བ་ཡིན། 

			༩) ཕྱི་ལོ་ ༢༠༠༩ ལོའི་ཟླ་ ༦ ཚེས་ ༢༦ ཉིན། 

			ཞོགས་པའི་ཆུ་ཚོད་༨:༣༠རུ་བླ་མ་གཡུང་དྲུང་དགོན་དུ་མཇལ་བར་སོང་བ་ཡིན། དགོན་པ་འདི་ནི་ཆོས་རྗེ་མདའ་མ་ཀུན་དགའ་གྲགས་པ་གངས་རིན་པོ་ཆེ་ནས་འདིར་ཕེབས་ནས་ཕྱག་བཏབ་པ་དང་འབྲི་གུང་བཀའ་བརྒྱུད་ཀྱི་གྲུབ་མཐའ་འཛིན་སྐྱོང་སྤེལ་གསུམ་བྱེད་པའི་དགོན་སྡེ་ཞིག་རེད། འདི་ནི་ལ་དྭགས་རྒྱལ་པོ་འཇམ་དབྱངས་རྣམ་རྒྱལ་གྱི་སྐུ་དུས་ཡིན་རབས་བཤད། ཐོག་མར་ང་ཚོ་དགོན་པའི་འདུ་ཁང་དུ་མཇལ་བར་ཕྱིན་པ་ཡིན་ལ། འདུ་ཁང་ནི་ཀ་རིང་གཉིས་ཅན་ཞིག་དང་རྟེན་གྱི་གཙོ་བོ་ནི་སྐྱོབ་པ་འཇིག་རྟེན་མགོན་པོའི་སྐུ་བརྙན་རེད། འདུ་ཁང་གི་དཀོར་གཉེར་གྱིས་འགྲེལ་བརྗོད་བྱས་པ་ལྟར་ན། ཐོག་དང་པོ་ས་འདི་བྱིན་གྱིས་བརླབས་ཤིང་ལུང་བསྟན་ནས་ས་འདིར་དགོན་པ་ཞིག་བཏབ་ན་ལེགས་པོ་ཡོང་ཞེས་གསུང་མཁན་ནི་དགྲ་བཅོམ་པ་ཉི་མ་གུང་པ་ཡིན། དང་པོ་དགོན་པ་འདིའི་མིང་ལ་གཡུང་དྲུང་ཐར་བ་གླིང་དགོན་པ་ཟེར། དེ་ནི་དགོན་པ་དང་པོར་ཕྱག་འདེབས་མཛད་སྐབས་ཆུ་གཏོར་གྱི་འབྲས་གཏོར་བ་གཡུང་དྲུང་རིས་སུ་བབ་པས་གཡུང་དྲུང་རིས་ཞེས་ཐོགས་པ་ཡིན། སྤྱིར་དགོན་པ་འདིར་གྲྭ་བ་ཉིས་བརྒྱ་ལྷག་ཡོད་ཀྱང་ད་ལྟ་མང་ཆེ་བ་རྡེན་ར་ལྡུན་སོགས་སུ་སློབ་གཉེར་ལ་ཕྱིན་ནས་མང་པོ་ཞིག་མེད། སྔར་དགོན་འདི་སོག་དམག་གིས་(སོག་དམག་ཅེས་པ་དགའ་ལྡན་ཚེ་དབང་རབ་བརྟན་ནམ། ཡང་ན་ཡུ་གུར་བ་གོ་དགོས་པའང་འདྲ་སྟེ་དེ་ནི་ལ་དྭགས་པས་ཡུ་གུར་བ་ལ་ཧོར་ཞེས་འབོད་ཀྱི་ཡོད་པས་སོ།།)ཅུང་ཉམས་ཆག་བཏང་བ་ལས། དེ་མིན་གྱི་གནོད་སྐྱོན་ཅི་ཡང་བྱུང་མྱོང་མེད་པར་གསུངས། འདུ་ཁང་ནང་དུ་ཐང་ག་ཧ་ཅང་ཆེན་པོ་ཞིག་ཡོད་པ་དེ་ནི་སྐྱོབ་པ་འཇིག་རྟེན་མགོན་པོའི་གོས་ཐང་ཞིག་རེད་ལ། རིང་ཚད་ལ་ཧྥུས་ཁྲི་དྲུག་ཅུ་ཡོད་པ་ཞིག་རེད། དེ་ནི་ལོ་བདུན་གྱི་ཡར་སྔོན་དུ་བོད་ནས་གྲྭ་བ་བསོད་ནམས་དཔལ་འབྱོར་ཟེར་བ་ཞིག་གིས་གདན་དྲངས་པ་རེད། འདུ་ཁང་ནང་གི་གཡོན་ཟུར་གྱི་རྒྱབ་ལོགས་སུ་ཡོད་པའི་ཨ་ཕྱི་ཁང་དུ་མགོན་པོ་ཕྱག་བཞི་བ་དང་། ཨ་ཕྱི་བཞིན་བཟང་དབྱིངས་ཕྱུག་མ། བདེ་མཆོག རྣམ་སྲས། ཙེའུ་དམར་སོགས་ཀྱི་སྐུ་བརྙན་འདུག་ལ། དགོན་པའི་སྲུང་མ་གཙོ་བོ་ནི་ཨ་ཕྱི་བཞིན་བཟང་དབྱིངས་ཕྱུག་མ་ཡིན་པར་བཤད། 

			འདུ་ཁང་ནང་གི་གཡོན་ཕྱོགས་ན་ནཱ་རོ་པའི་སྒྲུབ་ཕུག་ཅིག་འདུག་ལ། སྒྲུབ་ཕུག་ནང་ན། མི་ལ་རས་པ་དང་། ནཱ་རོ་བ། ཏེ་ལོ་བ་གསུམ་གྱི་སྐུ་བརྙན་འདུག སྒྲུབ་ཕུག་འདི་ནི་ནཱ་རོ་བའི་སྒྲུབ་ཕུག་ཡིན་པ་དང་ཁོང་ཉིད་སྒྲུབ་ཕུག་འདིའི་ནང་ཕྱི་ལོ་ ༡༠༡༦ ཡས་མས་སུ་ལོ་བཅུ་གཉིས་ལ་བསྙེན་མཚམས་ལ་བཞུགས། ཁོང་ནི་ས་འདིར་སི་རིས་ནཱ་རྒར་(Srinagar)བརྒྱུད་ནས་ཕེབས་པ་ཡིན་འདུག དེ་ནས་ང་ཚོ་མགོན་ཁང་དུ་མཇལ་བར་ཕྱིན་པ་ཡིན། མགོན་ཁང་ནང་ན་བྱང་ཆུབ་མཆོད་རྟེན་གསུམ་དང་། མགོན་པོ་ཕྱག་བཞི་བའི་སྐུ་བརྙན་རྙིང་པ། སྐྱོབ་པ་འཇིག་རྟེན་མགོན་པོ་དང་མི་ལ་རས་པ་སོགས་ཀྱི་སྐུ་བརྙན་བཞུགས་འདུག་ལ། མཆོད་རྟེན་གསུམ་ནི་གསེར་དངུལ་དང་གཡུ་བྱུར་གྱི་ཕྲ་རྒྱན་བཏབ་པའི་མཆོད་རྟེན་རྩ་ཆེན་ཏག་ཏག་རེད་འདུག 

			དེ་ནས་དགོན་གཤམ་ན་ཡོད་པའི་སེང་གེ་སྒང་ཞེས་པའི་ལྷ་ཁང་ཞིག་ཏུ་མཇལ་བར་ཕྱིན་པ་ཡིན། འདིའི་ནང་གི་ལྡེབས་རིས་དག་ནི་ལོ་ཙཱ་པ་རིན་ཆེན་བཟང་པོས་ཀ་ཤཱི་མར་ནས་བཟོ་བ་གདན་དྲངས་ནས་བཞེངས་པར་གྲགས། ལྷ་ཁང་ནང་ན་རྒྱལ་བ་རིགས་ལྔའི་འཇིམ་སྐུ་སོགས་སྐུ་བརྙན་མང་པོ་འདུག ལྷ་ཁང་ནང་གི་གཡོན་ཕྱོགས་ནས་སྒོ་ཆུང་ཞིག་བརྒྱུད་ནས་ལྷ་ཁང་ཞིག་ཏུ་སོང་བ་ན། དེ་རུ་ལྷ་མོ་དམ་སྲུང་མ་དང་མགོན་ཆོས་སོགས་ཀྱི་འཇིམ་སྐུ་ཅུང་ཆེ་ཙམ་རེ་འདུག ལྷ་ཁང་འདི་ནི་ལོ་ཙཱ་པ་རིན་ཆེན་བཟང་པོས་ལྷ་ཁང་ལྔ་བཞེངས་པའི་ཐོག་མ་འདི་ཉིད་ཡིན་པར་བཤད། བླ་མ་གཡུང་དྲུང་དགོན་པ་ཆགས་སའི་གནས་ནི་ཡུལ་ལུང་ཉམས་དགའ་བ་ཞིག་མིན་ནའང་། འདུ་ཁང་དང་ལྷ་ཁང་སོགས་ནི་ནང་བསྟན་དགོན་སྡེ་ཞིག་གི་གསོན་ཉམས་ཀྱིས་ཕྱུག་པ་ཞིག་རེད། དེ་ནས་བླ་མ་གཡུང་དྲུང་ནས་ཕྱིར་ལོག་གིས་གཏིང་སྒང་ཕྱོགས་སུ་ལམ་ལ་ཆས་པ་ཡིན། 

			ཆུ་ཚོད་ ༡༢:༢༥ ་རུ་གཏིང་མོ་སྒང་དུ་འབྱོར། རི་སྒང་འདིའི་གཤམ་གྱི་རི་གཟར་གྱི་ཟུར་གདོང་གི་ངོས་དག་ན་ཞིག་རལ་དུ་གྱུར་བའི་གྱང་རྙིང་བར་མི་ཆད་དུ་མཐུད་ཡོད་ལ། མཐོ་ཞིང་བརྗིད་ལ་གསེར་གྱི་རྒྱ་ཕིབས་ལྡན་པའི་བྱམས་ཁང་གཙུག་ལག་ཁང་ནི་རི་སྒང་འདིའི་ཏོག་ཏུ་ལྷམ་མེར་འགྱིང་འདུག ཡིན་ནའང་ང་ཚོ་འདིར་སླེབས་དུས་དཀོར་གཉེར་མི་འདུག་པས་ལྷ་ཁང་དག་གི་སྒོ་བརྒྱབ་འདུག་པས་ཅི་བྱ་གཏོང་བྲལ་གྱི་སྐབས་དེར། ང་ཚོའི་སྣེ་ཤན་པ་དགེ་ཀརྨ་ཀུན་བཟང་གིས་གསུངས་ན། ལྷ་ཁང་དག་གི་སྒོ་སྟེང་ན་དཀོར་གཉེར་གྱི་ཁ་པར་ཨང་གྲངས་འདུག ངས་ཁ་པར་གཏོང་ཟེར་བཞིན་ང་ཚོའི་རླངས་འཁོར་ཕྱོགས་སུ་སོང་ནས་ཁ་པར་བཏང་རྗེས། དཀོར་གཉེར་སླེབས་པས་ང་ཚོ་ཐོག་དང་པོར་སྤྱན་རས་གསུང་འབྱོན་ལྷ་ཁང་དུ་མཇལ་བར་ཕྱིན་པ་ཡིན། དེ་རུ་རྡོ་ཀ་མ་རུ་ལས་གྲུབ་པའི་རང་བྱོན་སྤྱན་རས་གཟིགས་ཀྱི་སྐུ་བརྙན་སོགས་རྒྱལ་བའི་སྐུ་གསུང་ཐུགས་རྟེན་མང་དག་ཅིག་འདུག སྤྱན་རས་གཟིགས་ཀྱི་རང་བྱོན་སྐུ་བརྙན་འདི་ནི་ལྷོ་ནུབ་པདྨ་ཅན་ནས་གདན་དྲངས་པར་བཤད་ཀྱང་། དོན་ལ་རྒྱ་གར་ཛོ་གི་གཉིས་ཀྱིས་ནུབ་ཕྱོགས་ཨོ་རྒྱན་གྱི་ཡུལ་ནས་གདན་དྲངས་ནས། རྒྱལ་པོ་གྲགས་པ་འབུམ་སྡེ་ཡི་ཐུགས་དམ་རྟེན་དུ་ཕུལ་བར་བཤད་པ་དེ་དང་དོན་གཅིག་ཡིན་པ་འདྲ། ད་དུང་རི་རྩེ་འདིར་ཡོད་པའི་རྒྱལ་བ་བྱམས་པའི་ལྷ་ཁང་དུ་རྒྱལ་བ་བྱམས་པའི་སྐུ་བརྙན་དགུང་ལོ་བཅུ་གཉིས་ཀྱི་ཚད་ཅན་ཡིན་པར་གྲགས་པའི་སྐུ་བརྙན་སོགས་བཞུགས། ང་ཚོར་འགྲེལ་བཤད་རྒྱག་མཁན་གྱི་གྲྭ་བ་དེས་རྒྱལ་བ་བྱམས་པའི་ལྷ་ཁང་འདི་ནི་རི་སྒང་འདིར་ཐོག་དང་པོར་རྒྱལ་པོ་གྲགས་པ་འབུམ་སྡེ་ཡིས་མཐོ་ལྡིང་སུམ་བརྩེགས་ལྷ་ཁང་ལ་དཔེར་བྱས་ནས་གསར་བཞེངས་མཛད་པར་བཤད་ཀྱང་། <<མར་ཡུལ་ལ་དྭགས་ཀྱི་སྔོན་རབས་ཀུན་གསལ་མེ་ལོང་དུ།>> “རྒྱལ་པོ་འདི་ཡིས་ལྷ་བླ་མ་ཡེ་ཤེས་འོད་ཀྱི་ས་མཐོ་ལིང་(ལྡིང)དུ་བཞེངས་པའི་ལྷ་ཁང་སུམ་བརྩེགས་ལ་དཔེར་མཛད་ནས་ལྷ་ཁང་ཞིག་བཞེངས་པར་གྲགས་ཀྱང་ད་ལྟ་མ་མཆིས།”(ཤོག་ངོས་ ༡༢༢ ན་གསལ) ཞེས་བྲིས་འདུག་པས་གང་བདེན་མ་ཤེས། སྤྱན་རས་གཟིགས་ཀྱི་ལྷ་ཁང་ནི་ཉེ་དུས་གསར་བཞེངས་བྱས་པ་ཞིག་ཡིན་པས་གནའ་རབས་ཀྱི་ཁྱད་ཆོས་ཅི་ཡང་མི་འདུག སྤྱིར་འདིར་ཡོད་པའི་ལྷ་ཁང་དག་གི་ནང་ཧ་ཅང་གཙང་ལ། མཆོད་མེ་ཡང་ཤེལ་གྱི་སྒམ་ཆུང་སྟེང་ན་དུད་པ་འགྲོ་སའི་ལྕགས་སྦུག་ཁང་སྟེང་དུ་ཕུད་པ་རེ་འདུག ལྷ་ཁང་འདི་དག་ནི་དུས་རབས་བཅོ་ལྔ་བའི་ནང་རྒྱལ་པོ་གྲགས་པ་འབུམ་ལྡེ་ཡིས་བཞེངས། སྐབས་འདི་དག་ཏུ་ཡང་ལ་དྭགས་པ་རང་དབང་རང་བཙན་གྱི་རྒྱལ་ཕྲན་རྣལ་མར་འགྱུར་མེད་པར་བསམ་སྟེ། སྤྱན་རས་གཟིགས་ཀྱི་ལྷ་ཁང་དུ་ཡོད་པའི་དུས་སྐབས་དེ་གར་བྲིས་པའི་ལོ་རྒྱུས་ཀྱི་དཔེ་རྙིང་ཞིག་ན། འཕགས་པ་སྤྱན་རས་གཟིགས་ཀྱི་འདུལ་ཞིང་བོད་གངས་ཅན་གྱི་ལྗོངས་བྱེ་བྲག་སྟོད་མངའ་རིས་སྐོར་གསུམ་གྱི་ནང་ཚན་མང་ཡུལ་ལ་དྭགས་ཀྱི་ཡུལ་འདིར། ཞེས་འབྲི་བཞིན་པ་དེ་ཉིད་དོ།། 

			སྤྱན་རས་གཟིགས་ཀྱི་ལྷ་ཁང་གི་རྒྱབ་ཕྱོགས་ཀྱི་ལྷ་ཁང་ཞིག་གི་ནང་དུ་སྤྱན་རས་གཟིགས་དང་ཇོ་སྐུ་སོགས་ཀྱི་སྐུ་བརྙན་འདུག་ལ། ལྷ་ཁང་ཡང་ཧ་ཅང་གནའ་བོའི་སྒྱུ་རྩལ་གྱིས་ཕྱུག་པའི་གཙུག་ལག་ཁང་རྙིང་པ་ཞིག་རེད། ལྷ་ཁང་འདི་དག་འབྲུག་པ་བཀའ་བརྒྱུད་ཀྱི་གྲུབ་མཐའ་འཛིན་པས་བདག་གཉེར་བྱེད་ཀྱིན་འདུག འདི་གར་གྲྭ་བ་དཀོར་གཉེར་གཅིག་པུ་ལས་གྲྭ་མང་མི་འདུག་ལ། དཀོར་གཉེར་ཡང་ལྕེ་བདེ་དགོན་དང་ཧི་མིས་སུ་དགོན་གཉིས་ནས་དུས་བཅད་ཀྱིས་རེ་མོས་གཏོང་བ་རེད་ཟེར། དེ་ནས་རི་སྒང་འདིའི་ལྷོ་ངོས་ཏེ་གོང་གི་ལྷ་ཁང་གཉིས་ཀྱི་མདུན་ཐད་ན་ཡོད་པའི་ལྷ་ཁང་དེར་མཇལ་བར་ཕྱིན་པ་ཡིན། ལྷ་ཁང་འདིར་རྒྱལ་བ་བྱམས་པའི་སྐུ་བརྙན་ཧ་ཅང་ཆེན་པོ་ཞིག་བཞུགས་ལ། ལྷ་ཁང་གི་ཕྱི་ནང་ཚང་མ་ཞིག་གསོ་བྱས་ཡོད་པས་གཙང་ཞིང་གྲལ་དག་པ་ཞིག་རེད། ལྷ་ཁང་འདི་དགེ་ལུགས་པའི་གྲུབ་མཐའ་འཛིན་མཁན་དག་གིས་བདག་གཉེར་བྱེད་ཀྱི་ཡོད་པས། ལྷ་ཁང་གི་དཀོར་གཉེན་ཡང་ཀླུ་འཁྱིལ་དགོན་པ་ནས་གཏོང་གི་འདུག་པ་ཞིག་རེད་དོ།། 

			དེ་ནས་ཕྱི་དྲོའི་ཆུ་ཚོད་ ༥:༣༥ རུ་བྷ་སུ་མགོ་(བ་མགོ)དགོན་དུ་འབྱོར་ནས་དེ་ན་ཡོད་པའི་གསེར་ཟངས་ལས་བཞེངས་པའི་རྒྱལ་བ་བྱམས་པའི་སྐུ་བརྙན་ཆེན་པོ་ཞིག་ཡོད་པའི་ལྷ་ཁང་དེར་མཇལ་བ་ཡིན། ལྷ་ཁང་འདིའི་ཕྱི་དབྱིབས་ནི་ང་ཚོའི་ཡུམ་བུ་བླ་སྒང་དང་ཧ་ཅང་འདྲ་བོ་འདུག ལྷ་ཁང་འདིའི་ནང་གི་ལྡེབས་རིས་མང་ཆེ་བར་རྒྱང་ནས་ལྟ་དུས་ཧ་ཅང་རྙིང་པ་ཡིན་པའི་སྲོལ་མངོན་ཡང་། ཞིབ་ཏུ་ལྟ་དུས་ལྷ་སྐུའི་རི་མོ་རང་ལ་དེ་འདྲའི་རྙིང་པ་ཡིན་པའི་སྲོལ་ཆེར་མ་མཐོང་། ལྷ་ཁང་འདིའི་མིང་ལ་རབ་བརྟན་ལྷ་རིས་ཟེར་ཞིང་། ལྷ་ཁང་ནི་རྒྱལ་པོ་གྲགས་པ་འབུམ་གྱིས་གསར་བཞེངས་མཛད་པ་དང་། ནང་གི་ལྡེབས་རིས་དག་ནི་རྒྱལ་པོ་འཇམ་དབྱངས་རྣམ་རྒྱལ་གྱིས་བཞེངས་པར་བཤད། གསེར་ཟངས་ལས་བཞེངས་པའི་རྒྱལ་བ་བྱམས་པའི་སྐུ་བརྙན་ནི་རྒྱལ་པོ་འཇམ་དབྱངས་རྣམ་རྒྱལ་གྱིས་བཞེངས་མགོ་བརྩམས་ཀྱང་ཁོང་སྐུ་འཚོ་བཞུགས་ཀྱི་དུས་སུ་མ་འགྲུབ་ཀྱང་། ཁོང་གི་སྲས་སེང་གེ་རྣམ་རྒྱལ་གྱིས་ཡོངས་སུ་འགྲུབ་པར་བཞེངས་པ་ཡིན། དགོན་པ་འདི་ཡང་འབྲུག་པ་བཀའ་བརྒྱུད་ཀྱི་གྲུབ་མཐའ་འཛིན་མཁན་ཞིག་རེད། 

			སྤྱིར་དགོན་པ་འདི་མཇལ་ཚར་རྗེས་ང་ཚོས་ཕེན་ཡང་དགོན་པར་མཇལ་དུ་འགྲོ་རྒྱུའི་འཆར་གཞི་ཡོད་ཀྱང་། ས་ཡོངས་སུ་རུབ་ཟིན་པས་དུས་ཚོད་ཀྱི་དབང་གིས་མཇལ་བའི་བསྐལ་བ་མ་ལྡན། མཚན་མོའི་ཆུ་ཚོད་ ༨:༡༩ རུ་ང་ཚོ་ཕྱིར་ལྕོག་ལམ་ཚལ་དུ་ཡོད་པའི་བོད་ཕྲུག་ཁྱིམ་སྡེ་རུ་འབྱོར་བ་ཡིན།

			༡༠) ཕྱི་ལོ་ ༢༠༠༩ ལོའི་ཟླ་ ༦ ཚེས་ ༢༧ ཉིན།

			དེ་རིང་གནམ་གཤིས་ལེགས་ལ་ངལ་གསོའི་ཉི་མ་ཡང་ཡིན་པས། ཞོགས་པའི་ཆུ་ཚོད་ ༩:༠༠ ཡས་མས་སུ་གྲོགས་དབང་གྲགས་དང་བསྟན་འཛིན་རབ་བསྟན་ང་ཚོ་མཉམ་དུ་གཙང་བོ་སེང་གེ་ཁ་འབབ་ཀྱི་འགྲམ་དུ་གྱོན་པ་བཀྲུ་རུ་སོང་བ་ཡིན། ང་ཚོ་འགྲོ་སའི་ལམ་ཁ་དེ་ནི་སྤང་དང་རྒྱ་ལྕང་ཡོད་པའི་སྐྱེད་ཚལ་ཞིག་བརྒྱུད་ནས་གཙང་འགྲམ་དུ་འཐེན་འདུག་པ་ཞིག་རེད། ང་ཚོ་སྐྱེད་ཚལ་འདིའི་སྒོ་ཁར་སླེབས་དུས་སྒོ་སྲུང་མཁན་ནི་ལ་དྭགས་པ་ཡུལ་མི་རྒན་པ་ཞིག་རེད། ཁོང་གིས་ང་ཚོར། ཁྱོད་ཚོ་སྒོ་ནང་ནས་མ་ཕེབས་རོགས། གལ་ཏེ་ཕེབས་ན་ནི་སྒོར་མོ་དགོས་པས་དེ་ལས་ར་སྐོར་གྱི་སྟེང་ནས་མཆོངས་ཏེ་ཕེབས་དང་། ངས་མ་རིག་ཁུལ་བྱས་ཆོག་གསུངས་པས་ང་ཚོ་ར་སྐོར་ལས་ལྡང་ནས་སོང་བ་ཡིན། 

			ར་སྐོར་ནང་ནི་དངོས་གནས་ཧ་ཅང་ཉམས་དགའ་བ་ཞིག་རེད། ལྕང་སྡོང་ཆེན་པོ་དག་གི་འོག་ན་ལྕགས་ཀྱིས་བཟོས་པའི་རྐུབ་སྟེགས་དང་། རྒྱུག་ཆུ་ཆུང་ཆུང་དག་ལ་ཅུང་མཛེས་ཉམས་དོད་པའི་ཟམ་པ་སོགས་འདུག ང་ཚོ་སེང་གེ་ཁ་འབབ་ཀྱི་འགྲམ་དུ་སླེབས་དུས་སེང་གེ་ཁ་འབབ་ནི་ཆུ་རྙོག་ཅིག་དང་གད་སྙིགས་ཀྱིས་ཁེངས་པའི་གཙང་བོ་ཞིག་རེད། ང་ཚོས་གོན་པ་བཀྲུས་རྗེས་ང་དང་བསྟན་འཛིན་རབ་བརྟན་གཉིས་ལ་གཟུགས་པོ་བཀྲུ་བ་དང་ཆུ་རྩེད་བྱེད་པའི་འདོད་པ་མ་བྱུང་ཡང་། དབང་གྲགས་ཀྱིས་སེང་གེ་ཁ་འབབ་ནང་ཆུ་རྩེད་བྱས་རྗེས་ཉིན་གུང་ཕྱིར་བོད་ཁྱིམ་དུ་ལོག་ནས་ངལ་གསོ་བྱེད་བཞིན་རང་དགར་བསྡད་པ་ཡིན།

			༡༡) ཕྱི་ལོ་ ༢༠༠༩ ལོའི་ཟླ་ ༦ ཚེས་ ༢༨ ཉིན། 

			ཞོགས་པའི་ཆུ་ཚོད་ ༩:༢༠ ཪུ་ང་ཚོ་བོད་ཁྱིམ་ནས་ལ་དྭགས་ལྕོག་ལམ་ཚལ་གྱི་ས་གནས་རང་ན་ཡོད་པའི་བོད་པའི་གཞིས་ཆགས་ཁག་ཅིག་དང་ལྕོག་ལམ་ཚལ་ན་ཡོད་པའི་ཡོངས་གྲགས་སུ་མཚན་ཉིད་སློབ་གྲྭར་རྒྱུས་ལོན་བྱེད་འདོད་ཀྱི་ལམ་ལ་ཆས་པ་ཡིན། ཆུ་ཚོད་༡༠:༡༦ཏུ་སློབ་གྲྭའི་སྒོ་བྱང་ལ་དབུས་ནང་པའི་རིག་གནས་སློབ་ཁང་གླེ་ལ་དྭགས་ཞེས་བྲིས་ཡོད་པའི་སློབ་གྲྭ་ཞིག་ཏུ་འབྱོར་དུས་སློབ་མ་དག་བང་སྒྲིག་ནས་རྒྱལ་གླུ་གཏོང་གི་འདུག སློབ་གྲྭ་འདི་ནི་འཛིན་རིམ་བརྒྱད་པ་མན་གྱི་སློབ་གྲྭ་ཞིག་སྟེ། ང་ཚོ་འགྲོ་བསམ་ཡོད་པའི་མཚན་ཉིད་སློབ་གྲྭ་སྟེ་དབུས་ནང་པའི་རིག་གནས་མཐོ་རིམ་སློབ་གྲྭ་ཞེས་པ་དེ་མ་ཡིན་པར་དེའི་ཡན་ལག་ཅིག་རེད། ང་ཚོ་སློབ་གྲྭ་འདི་དང་ཁ་བྲལ་ནས་ལ་དྭགས་དགོན་སྡེ་ཁག་མཉམ་འབྲེལ་གྱིས་བཙུགས་པའི་གླེ་མཚན་ཉིད་སློབ་གྲྭ་སྟེ་དབུས་ནང་བའི་རིག་གནས་མཐོ་རིམ་སློབ་གྲྭར་སོང་བ་ཡིན། སློབ་གྲྭ་འདིའི་རྒྱལ་སྒོའི་ཡང་སྟེང་གི་དཀྱིལ་ན་སྡོམ་བརྩོན་དམ་པའི་རི་མོ་ཞིག་ཡོད་པ་དེའི་འོག་ན་བོད་ཡིག་ཆུང་ཆུང་ཞིག་འདི་ལྟར་བྲིས་ཡོད་དེ། དབུས་ནང་པའི་རིག་གནས་མཐོ་རིམ་སློབ་གྲྭ་ཞེས་བྲིས་འདུག སྡོམ་བརྩོན་དམ་པའི་གཡས་ཕྱོགས་ན་ཧིན་ངྷི་དང་གཡོན་ཕྱོགས་ན་དབྱིན་ཡིག་གཉིས་ཀྱི་ཐིག་ཕྲེང་གཉིས་ཡི་གེ་ཆེན་པོ་རེ་བྲིས་འདུག དབྱིན་ཡིག་འདི་ལྟར་བྲིས་འདུག Center Institute Buddhist Studies.Lhe Ladhak དེའི་གཤམ་ན་ (MISITRY OF TOURISM AND CULTURE. GOVT.OF INDIA) ཧིན་རྡིའི་ནང་གང་ཞིག་བྲིས་ཡོད་པ་མི་ཤེས་ཀྱང་ཕལ་ཆེར་དབྱིན་ཡིག་ཏུ་གང་བྲིས་ཡོད་པ་དེ་ཉིད་ཡིན་པ་འདྲའོ།། 

			ཕྱི་དྲོ་ཆུ་ཚོད་ ༤:༥༠ རུ་བོད་ཁྱིམ་གྱི་རྒན་བཀུར་ཁང་དུ་སོང་བ་ཡིན། འདིར་སྤོ་བོ་ཉི་ཤུ་དང་རྨོ་མོ་ཉེར་བཞི། ཁོང་ཚོ་བདག་སྐྱོང་བྱེད་མཁན་གྱི་ཨ་མ་གཉིས་འདུག ཁོ་ཚོའི་གྲས་ན་བུ་ཕྲུག་ཡོད་མེད་གཉིས་ཆ་འདུག ཐོག་མར་ང་ཚོས་རྒན་ཀརྨ་རྡོ་རྗེ་ཟེར་བ་ཞིག་ལ་བཅར་འདྲི་བྱས་པ་ཡིན། ཁོང་ནི་ད་ལྟ་དགུང་ལོ་དོན་བརྒྱད་རེད་ལ། རྒྱ་གར་དུ་ཕྱི་ལོ་དྲུག་ཅུ་རེ་གཉིས་ལོར་ཕེབས་པ་ཞིག་རེད། ཁོང་གི་ཕ་ཡུལ་ནི་སྟོད་ལྕགས་ཁང་རེད། ཁོང་གིས་གསུངས་ན་ང་ཚོ་གྲོང་པ་བདུན་བརྒྱད་ཅིག་དང་མཉམ་དུ་འོང་བ་ཡིན། དེ་དུས་ང་ཚོར་ར་ལུག་ལྔ་བརྒྱ་ཙམ་ཡོད། དང་པོར་ང་ཚོས་ལ་དྭགས་ཡུལ་མི་ང་ཚོའི་རྒྱན་ཆ་དང་ཁ་ལག་བརྗེ་བོ་བརྒྱབ་ནས་ང་ཚོ་ཚང་མས་གུར་བརྒྱབ་ནས་བསྡད་པ་ཡིན། མི་ཚང་སུམ་བརྒྱ་ལྷག་ཡོད་ཚང་མའི་སེམས་སུ་མགྱོགས་པོར་ཕྱིར་ལོག་ཐུབ་རྒྱུ་རེད་བསམ་པ་ལས། ལོ་འདི་འདྲའི་མང་པོ་ཞིག་ལ་ལུས་འགྲོ་བའི་བསམ་པ་ཡེ་ནས་མེད། གོང་ས་མཆོག་གིས་གང་གསུངས་པ་དེར་བློ་གཏད་འགྱུར་མེད་ཀྱི་ཡིད་ཆེས་དང་གང་ལྟར་ང་ཚོའི་གནས་སྟངས་འདི་ལ་འགྱུར་བ་ཞིག་འགྲོ་ཐག་ཆོད་རེད་བསམ་གྱི་ཡོད་ཟེར། ང་ཚོས་ཁོང་ལ་འདིར་ཡོད་པའི་དཀའ་ངལ་ཆེ་ཤོས་གང་ཡིན་དང་། བོད་པ་དང་ལ་དྭགས་ཡུལ་མིའི་བར་འཁྲུག་རྩོད་ཤོར་མྱོང་ཡོད་མེད་སོགས་འདྲི་ཞུ་དུས། ཁོང་གིས་སྤྱིར་བཏང་དཀའ་ངལ་ཧ་ཅང་གི་ཆེན་པོ་མེད་ཀྱང་། ཞིང་ས་སོགས་སུ་ཆུ་འདང་ངེས་མི་རག་པ་སོགས་ཆུ་ཡི་དཀའ་ངལ་དེ་གཙོ་བོ་ཞིག་རེད། ཡུལ་མི་དང་བོད་པའི་བར་འཁྲུག་པ་ཆེན་པོ་བྱུང་མ་མྱོང་ཡང་། བྱང་ཐང་དུ་ཕྱུགས་ཟོག་འཚོ་སྐྱོང་བྱེད་སའི་ས་མཚམས་བར་ལ་འཁྲུག་པ་ཅུང་ཙམ་རེ་ཤོར་མྱོང་ཡོད་ཅེས་གསུངས། 

			ཡང་སྤོ་བོ་བཀྲ་ཤིས་ཚེ་རིང་ལ་བཅར་འདྲི་ཞིག་ཞུས་པ་ཡིན། ཁོང་ནི་དགུང་ལོ་གྱ་བཞི་དང་ཕ་ཡུལ་མངའ་རིས་བདེ་འབྱུང་ནས་རེད། ཁོང་རྒྱ་གར་དུ་ཕྱི་ལོ་རེ་དགུ་ལོར་ཕེབས་པ་དང་ཁོང་གིས་བོད་དུ་ངལ་རྩོལ་བསྒྱུར་བཀོད་ཅེས་པའི་བཙོན་པའི་མིང་ཐོགས་ནས་དཀའ་སྡུག་མྱོང་རབས་ཀྱི་ལོ་རྒྱུས་མང་པོ་གསུང་རྒྱུ་འདུག ཁོང་གིས་གསུངས་ན་དེ་དུས་ང་ཚོར་མི་རེ་ལ་ལྟ་རྟོག་བྱེད་མཁན་གྱི་མི་ལྔ་རེ་ཡོད་ལ། མཚན་མོ་ཡང་ཡུལ་དུ་འགྲོ་མི་ཆོག་པར་ངལ་རྩོལ་མགོ་བ་དང་མཉམ་དུ་འདུག་དགོས་པ་ཞིག་རེད་སོགས་དང་། ཁོང་རང་རྒྱ་གར་དུ་འོང་དུས་ཀྱང་ཤི་འགྲོ་བའམ། ཡང་ན་འཛིང་དགོས་བསམ་པ་ལས་། རྒྱ་གར་དུ་ཐར་འགྲོ་བའི་བསམ་པ་ཡེ་ནས་བྱུང་མ་སོང་བར་གསུངས། ད་དུང་ཁོང་གིས་བོད་དུ་དཀའ་སྡུག་ཧ་ཅང་མང་པོ་མྱོང་བར་མ་ཟད། ས་མཚམས་ཀྱི་རྒྱ་གར་དམག་མིས་ཀྱང་ཁོ་རང་གསང་མྱུལ་བ་རེད་ཟེར་ནས་དཀའ་སྡུག་མང་པོ་མྱོང་དུ་བཅུག་པ་སོགས་དཀའ་ངལ་མང་པོ་མྱོང་ནས་ཕེབས་པ་ཞིག་རེད། ཁོང་རྒྱ་གར་ལ་ཕེབས་དུས་དགུང་ལོ་ཆེན་པོ་ཡིན་པས་བོད་དུ་ཆུང་མ་དང་། བུ་བུ་མོ་གཉིས་འདུག ཕྱི་ལོ་གྱ་དྲུག་ལོ་སོགས་སུ་ཁོ་ཚོར་ཐུག་འཕྲད་བྱེད་པར་ཁོང་རང་བོད་དུ་ཐེངས་གཉིས་ལ་ཕྱིན་ཡོད་ཀྱང་། བོད་དུ་མ་བསྡད་པར་ཕྱིར་ལོག་འདུག དེ་ལྟར་ཕྱིར་ལོག་བྱེད་དགོས་པའི་རྒྱུ་མཚན་ཅི་ཡིན་འདྲི་སྐབས། ཁོང་གིས་ང་རང་རྒྱ་མི་ལ་གཏན་ནས་ཡིད་ཆེས་ཀྱི་མི་འདུག་དེས་སྟབས་ཀྱིས་བོད་དུ་བསྡད་འདོད་ཡེ་ནས་མ་བྱུང་བར་གསུངས། 

			རྒན་བཀུར་ཁང་འདིའི་དགུང་ལོ་ཆེས་རྒན་པ་ནི་སྤོ་བོ་མགོན་པོ་བཀྲ་ཤིས་རེད་ལ། ཁོང་ནི་དགུང་ལོ་གོ་གཉིས་རེད། ཁོང་གི་རྣ་བས་ཅི་ཡང་ཐོས་ཀྱི་མི་འདུག་ལ་ཁོང་གིས་བཤད་པ་དག་ཀྱང་། ང་ཚོས་ཧ་གོ་མི་ཐུབ་གི ཨ་མ་བསྟན་འཛིན་ཆོས་སྒྲོན་ནི་དགུང་ལོ་བརྒྱད་ཅུ་རེད་ལ། ཁོ་མོ་ནི་མཚོ་སྣ་ནས་ཡིན་པ་དང་ཁོ་མོར་བུ་མོ་གཉིས་ཡོད་ལ། ད་ལྟ་ཁོ་ཚོ་རྡེ་ར་ལྡུན་ན་ཡོད་ཀྱང་། ཁོ་མོར་འབྲེལ་བ་གཏན་ནས་བྱེད་ཀྱི་མི་འདུག་ཟེར་ནས་མིག་ཆུ་ཕྲུམ་ཕྲུམ་གཏོང་གི་འདུག 

			བུ་ཕྲུག་ཅི་གང་མེད་པ་ནི་དགུང་ལོ་གྱ་བདུན་སོན་པའི་ཨ་མ་ཚེ་རིང་གཡང་སྐྱིད་རེད། ཁོ་མོའི་རྣ་མཆོག་གིས་ངས་ཚོས་བཤད་པ་དག་གསལ་བོ་ཞིག་ཐོས་ཀྱི་མི་འདུག་ཀྱང་། ཁོ་མོའི་རིག་པ་གསལ་པོ་དང་ཁོ་མོས་བཤད་པའི་སྐད་ཆ་དག་ཀྱང་ཧ་ཅང་གསལ་པོ་རེད། 

			འདིར་ཡོད་པའི་རྒན་འཁོགས་ཚང་མས་རེ་བར་ཁོ་ཚོའི་ཚེ་མཇུག་འདིར་བོད་པ་ཚང་མ་བོད་དུ་ཕྱིར་ལོག་བྱེད་ཐུབ་པར་ཡིད་ཆེས་བྱེད་ཀྱི་འདུག སྤྱིར་རྒན་བཀུར་ཁང་འདིའི་གནས་བབ་ཧ་ཅང་ཐབས་ཆག་ཅིག་མ་ཡིན་ཡང་། དེ་འདྲའི་ཆ་རྐྱེན་འཛོམས་པོ་ཞིག་ཀྱང་མ་ཡིན་ཏེ། ཁོ་ཚོའི་ཉལ་ཁང་ཕལ་མོ་ཆེ་ཡི་ནང་གི་རྩིག་ངོས་དང་ཁང་ངོས་ཡོངས་དུད་པས་ནག་པོ་བཟོས་ཡོད་པ་དང་། ཐང་ན་ཡང་ཤིང་གི་པང་གཅལ་སོགས་ཅི་གང་མེད་པར་རྡུལ་འཚུབ་སྐྱ་ལོག་གེར་འདུག་པས། གནའ་བོའི་དགོན་རྙིང་ཞིག་གི་ཐབ་ཚང་དང་འདྲ་བོ་འདུག་ལ། རྒས་འཁོགས་ཚང་མའི་གྱོན་གོས་ཀྱང་ཧ་ཅང་རྙིང་རུལ་དུ་སོང་ནས་མདོག་ལོག་ཡོད་པ་རྐྱང་རྐྱང་དང་། ཁ་ཤས་ཀྱི་གྱོན་གོས་ནི་ལྷན་པའི་སྟེང་ལ་ལྷན་པ་བརྩེགས་པ་རེད་འདུག གཞན་རྒས་འཁོགས་བུ་ཕྲུག་ཡོད་མཁན་དག་གིས་ཁོ་ཚོའི་བུ་ཕྲུག་ཚོ་རང་ཉིད་ལ་བལྟ་རུ་ཡོད་ན་ཅི་མ་རུང་སྙམ་པའི་རེ་སྒུག་གི་མིག་ཟུང་ལས་མཆི་མ་ཆད་མེད་གཏོང་གི་འདུག་ལ། བུ་ཕྲུག་མེད་མཁན་དག་ཀྱང་ཧ་ཅང་ཁེར་རྐྱང་དང་སུན་སྣང་གིས་གང་བའི་བཞིན་རས་སོགས་ཡ་ང་ཉམ་ཐག་གི་རྒན་བཀུར་ཁང་གི་སྐྱོ་ངལ་དག་མཐོང་སྐབས། སེམས་བསམ་པའི་གཏིང་ལ་སྐྱོ་བའི་མཆི་མ་ཕྲུམ་ཕྲུམ་བབ་ཀྱང་། གང་ཅིའི་ཐད་ནས་འཁོས་ཀ་ཧ་ཅང་ཞན་པའི་བདག་ལྟ་བུ་ལ་བྱ་ཐབས་ཅི། 

			མཇུག་མཐར་སྟོང་ལྷང་ལྷང་གི་སེམས་ངལ་ལྕི་མོ་ཞིག་འཁུར་བཞིན་ཁོ་ཚོ་ཚེ་རིང་ནད་མེད་དང་། བདེ་སྐྱིད་ཡོང་བའི་བཅོས་མིན་སྨོན་འདུན་ཤུགས་དྲག་ཅིག་གིས་བདེ་མོ་བཞག་སྟེ། དགོང་དྲོ་ཕྱིར་བོད་ཁྱིམ་དུ་ལོག་ནས་ནམ་རྒྱུན་ལྟར་ཉིན་རེ་ཡི་མཐོང་ཐོས་མྱོང་གསུམ་ཐཪ་ཐོར་རེ་ཟིན་བྲིས་སུ་བྲིས་ཤིང་འབྲི་བཞིན་པའི་སྐབས་སོ་ཞེས་ཉིན་ཐོའི་ཀློང་གི་ལ་དྭགས་ཉིད་དེ། མིག་མཐོང་ལག་ཟིན་གྱི་བར་ནས་རྙེད་ཅིང་ཐོབ་པའི་དངོས་བསྐྱོད་ཁྲོད་ཀྱི་ལ་དྭགས་ཉིད་དོ།།

			དྲུག་པ། སེམས་ཀྱིས་མྱོང་རོལ་ཁྲོད་ཀྱི་ལ་དྭགས།

			ཉིས་སྟོང་དགུ་ལོའི་ལོ་མཇུག་ཏུ་༸གོང་ས་སྐྱབས་མགོན་ཆེན་པོ་མཆོག་ལ་གཟིམ་ཆུང་མཇལ་ཁ་ཞུས་ཏེ། ཁོང་གི་བཀའ་ལུང་སྤྱི་བོར་ཁུར་ནས་སླར་ཡང་ལ་དྭགས་ཕྱོགས་སུ་དགེ་རྒན་བྱེད་དུ་སོང་བའི་མི་ལོ་གཅིག་དང་ཟླ་དྲུག་ལྷག་ལ་བསྡད་པའི་གོ་རིམ་ནང་། ལ་དྭགས་པའི་མི་ཆེ་མ་ཆུང་གསུམ་དང་སྐྱེས་ཕོ་མོ་གཉིས་ཀར་འགྲོགས་ཤིང་འདྲིས་པའི་བརྒྱུད་རིམ་ཁྲོད་ཁོ་ཚོའི་ལྷད་མེད་དྭངས་གཙང་གི་མི་གཤིས་ཀྱང་ཁོ་ཚོའི་ནམ་མཁའ་བཞིན་ཧ་ཅང་དྭངས་མོ་ཡིན་པ་ཤེས་ལ། བྱམས་དང་སྙིང་རྗེ། གཞན་གཅེས་ཀྱི་ཆོས་སེམས་དེ་ཡང་ཁ་མིན་དོན་འཁྱོལ་གྱི་ལག་ལེན་གསེར་གྱི་ཐིགས་པ་ཉིད་དུ་ཡོད་པ་ཧ་གོ་སོང་། 

			ཕྱི་ཡི་འབྱོར་ཕྱུག་ལ་ཤ་འཐམ་རུས་འཐམ་གྱིས་སྒོར་ཟུར་གཅིག་གི་ཁེ་སྤོགས་ཡིན་ནའང་ཁ་དང་སྣ་ནས་འཕྲོག་འགྲོ་བའི་དུས་རབས་འདིར། ལ་དྭགས་པ་སྔར་བཞིན་རྒྱུ་འབྲས་དྲང་སྙོམས་ཀྱི་ས་ཚིགས་ན་ཀྲང་ངེར་ལངས་འདུག་སྟེ། ཁོ་ཚོའི་གྲོང་ཁྱིམ་ཕལ་ཆེ་བའི་ཕྱི་སྒོ་ལ་སྒོ་ལྕགས་རྒྱག་སྲོལ་མེད་པ་གཅིག་པུས་ཤེས་ལ། འདས་པའི་ལོ་ཟླའི་ནང་ལའང་ཁོ་ཚོས་ལ་དྭགས་ཡུལ་ལ་གསར་དུ་སླེབས་པའི་མི་དག་གིས་སྐད་བརྡ་ཧ་གོ་མིན་གྱི་གོ་སྐབས་དམ་འཛིན་བྱས་ནས། མགོ་གཡོག་མགོ་སྐོར་གྱིས་དངུལ་དངོས་གཡོ་ལེན་བྱས་པའི་གཏམ་རྒྱུད་མེད་ལ། དེང་སང་ད་དུང་ཡང་ཁོ་ཚོ་དེ་ཡི་ས་མཚམས་ལས་བརྒལ་མེད་དེ། ཁོ་ཚོའི་ཡུལ་ལུང་ནས་མི་རྒན་གཞོན་གང་དང་སུ་ཞིག་ལ་ཐུག་ན་འཇུ་ལེ་(འཇུ་ལེ་ཞེས་པ་ནི་བྱོན་ལེགས་ལ་གོ་དགོས)གར་ནས་བྱོན་ཡིན་ལེ་དང་། ཁང་པ་ལ་ཕེབས་ནས་གསོལ་ཇ་འདོན་དང་(འདོན་དང་ཞེས་པ་ནི་བཞེས་དང་ཞེས་པར་གོ་དགོས)ཟེར་བ་ནི་ལུང་བ་ཐུན་མོང་ལ་མངའ་བའི་ཡ་རབ་ཀྱི་གཤིས་ལུགས་ངོ་མཚར་བ་དེ་ཡིན་པར་མ་ཟད། ཁོ་ཚོས་ཇ་རིན་ཟས་རིན་སོགས་གཏན་ནས་མི་ལེན་པ་དང་། སྐབས་རེར་ལེན་པ་དེ་ཡང་ཡིན་ལུགས་ཚུལ་མཐུན་ཞིག་ལས་མགོ་གཡོག་མགོ་སྐོར་སོགས་གཏན་ནས་མི་བྱེད་པ་དེ་རེད། 

			དེ་མིན་ཁོ་ཚོའི་མི་རྒན་གཞོན་གང་དང་སུ་ལ་ཕྱོགས་ཡར་མར་ལ་འགྲོ་སའི་ལམ་ཁ་སོགས་སྐད་ཆ་ཅི་ཞིག་དྲིས་ན་ལན་དྲང་མོ་དྲང་རྐྱང་འདེབས་ལ། མ་ཤེས་པ་སོགས་ཀྱང་ཤེས་མཁན་གྱི་མི་གང་ཡང་རུང་བ་ཞིག་གི་མདུན་དུ་འཁྲིད་ནས་སྐད་ཆ་འདྲི་རོགས་སོགས་གླ་མེད་རོགས་ཕན་སྒྲུབ་པའི་བྱ་ལས་སོགས་ཁོ་ཚོར་མཚོན་ན་དོན་དག་ཆེས་སྤྱིར་བཏང་བ་ཞིག་རེད། ལ་དྭགས་པའི་མི་ཀུན་ཀུ་རེ་རྩེད་མཚར་ལ་སྤྲོ་པས་ཁོ་ཚོ་མཉམ་འཛོམས་ཀྱི་དུས་གང་དང་ཅི་ཞིག་ཡིན་ཡང་། དགོད་སྒྲ་དང་མཉམ་པོ་ཡོད་ཅེས་བཤད་ཆོག་ཆོག་ཡིན་ལ། ཁོ་ཚོའི་མི་ཕལ་ཆེ་བ་དབྱར་དུས་སུ་སོས་དལ་གྱི་ཁོམ་ལོང་ཆེར་མེད་པར་ཞིང་ས་འདེབས་སྒྲུག་དང་། ཁང་པ་གསར་བཟོ་སོགས་བྱ་ལས་སྣ་ཚོགས་ཤིག་ཡོད་ནའང་། ཁོ་ཚོ་མཉམ་འཛོམས་ཀྱི་དགོད་སྒྲ་ག་ལ་ཆད་དུ་འཇུག་སྲིད་དེ། དེའི་དུས་ཀྱང་ཁོ་ཚོར་དགོང་ཚོགས་གྲ་རྒྱས་བསྡུས་ཅི་རིགས་དང་། གཉེན་སྟོན་ཆེ་མ་ཆུང་གསུམ་ཡོད། ལྷག་པར་དུ་དགུན་གྱི་དུས་སུ་གནམ་གཤིས་འཁྱག་པས་མི་རྣམས་ལ་དམིགས་བསལ་གྱི་ལས་ཀ་ཆེར་མེད་པར་ཁོམ་ལོང་ཆེ་བས་ཁྲོམ་ཚོགས་མང་པོ་བསྡུ་ལ་བསྡུ་སྟངས་ཀྱང་གླུ་ལེན་གར་རྩེད་དང་། གཡས་གྲལ་གཡོན་གྲལ་བྱས་ནས་ཁེད་ཀྱི་འགྲན་བསྡུར་སོགས་བྱེད་ཀྱི་ཡོད། ཁོ་ཚོས་ཁྲོམ་ཚོགས་ཆེན་པོའི་རིགས་ལ་ཁྲོམ་དང་ཆུང་ངུའི་རིགས་ལ་ཕི་དོ་(དེ་ནི་ཁོ་ཚོས་ཕྱི་དྲོ་ལ་ཕི་དོ་ཟེར་གྱི་ཡོད་པས་ཕྱི་དྲོའི་དོན་ཡིན་བསམ་ཡང་ཁ་ཅིག་གིས་དེ་ནི་དབྱིན་ཡིག་གི་picnicསྒྲ་བསྒྱུར་བྱས་པ་ཡིན་པར་ཡང་བཤད)ཟེར་གྱི་ཡོད། ཕི་ཏོ་ནི་སྐབས་རེར་གནས་ལ་མ་སོང་བའི་བུ་མོ་ན་ཆུང་དག་གིས་རང་ཁྱིམ་ནས་ཤ་དང་གྲོ་ཕྱེ་ཅུང་ཙམ་རེ་དང་། དངུལ་ཉུང་ཤོས་རེ་བསྡུ་རུབ་ཀྱིས་མཚན་མོར་མི་ཚང་གང་ཡང་རུང་བ་ཞིག་ཏུ་མཉམ་འཛོམས་ཀྱིས་དགོང་ཟས་ཅུང་རྒྱས་སྤྲོས་ཤིག་བཏང་ནས། དེང་རབས་གླུ་གཞས་དང་དཱ་མན་སོགས་སྒྲ་དབྱངས་དང་འགྲོགས་ནས་གླུ་ལེན་གར་རྩེད་ཀྱིས་ནམ་ཕྱེད་བར་སྡོད་ཀྱི་ཡོད། 

			ཡང་མཚམས་རེ་མནའ་མ་ཚོ་དང་བུད་མེད་ཡུལ་འདུག་མ་དག་གིས་ཀྱང་གོང་བཞིན་གྱི་ཕི་དོ་གཏོང་སྲོལ་ཡོད། གཞན་བུད་མེད་མོ་ལོ་བཞི་བཅུ་དང་ལྔ་བཅུ་བུད་པ་དག་གིས་མཚམས་རེར་ཕི་དོ་གཏོང་གི་ཡོད་རུང་། ཁོ་ཚོའི་ཕི་དོའི་གཏོང་སྲོལ་ནི་གོང་དང་མི་འདྲ་བར་ཧ་ཅང་ཞི་ལྷོད་ཀྱི་རྣམ་པ་ཞིག་སྟེ། གྲོང་ཁྱིམ་གང་རུང་ཞིག་ཏུ་མཉམ་འཛོམས་བྱས་ནས་བལ་འཁེལ་ཞོར་ཕྱོགས་ཡར་མར་གྱི་ཁ་བརྡ་ལ་རོལ་བ་དང་མཚམས་རེ་དཱའ་མན་རྡུང་ནས་བྲོ་གར་ལ་རོལ་བ་ཡོད་ཀྱང་། ཕི་དོ་ཕལ་མོ་ཆེ་ཞིག་ཕྱོགས་ཡར་མར་གྱི་ཁ་བརྡའི་ཀློང་ནས་ཟད་འགྲོ་བ་ཞིག་ཡིན། 

			སྤྱིར་ཁྲོམ་ཚོགས་བསྡུ་སྟངས་དང་ཚོགས་སྟངས་གཉིས་ཀར་རྣམ་པ་སྣ་ཚོགས་ཆོགས་ཤིག་ཡོད། དེ་ལས་ལོ་གསར་ཁྲོམ་ཚོགས་ནི་རྣམ་པ་རྒྱ་ཆེ་ཤོས་དང་དུས་ཡུན་རིང་ཆེས་ཀྱི་ཁྲོམ་ཚོགས་ཡིན། དེ་ནི་ལོ་གསར་སྐབས་ཀྱི་ཚེས་ཉེར་དགུ་དང་གནམ་སྟོང་ཉིན་གཉིས་ཀྱི་མཚན་མོར་གྲོང་སྡེ་དེ་ཡི་ཁྱིམ་ཚང་དག་སྟོད་སྨད་གཉིས་སུ་བགོས་ནས་ཁྲོམ་ཚོགས་བསྡུ་ལ། གཅིག་ལ་ཁྲོམ་གོང་མ་དང་གཞན་པ་དེ་ལ་ཁྲོམ་འོག་མ་ཟེར། ཁྲོམ་གྱི་ཚོགས་གནས་དང་བཟའ་བཏུང་སོགས་ལོ་རེ་ཡི་ལོ་སར་གྱི་མཇུག་ཏུ་བསྐོ་བཞག་བྱས་པའི་གཉེར་པ་གསུམ་གྱིས་གོ་སྒྲིག་བྱེད་ཀྱི་འདུག ས་རུབ་མཚམས་སུ་གྲོང་མི་དག་རང་རང་གི་ཁྲོམ་གྱི་ཚོགས་གནས་སུ་འཛོམས་ནས། ཁ་མཚར་ཀུ་རེ་དང་དགོད་སྒྲའི་ཁྲོད་ནས་བཟའ་བཏུང་ལ་རོལ་རྗེས། ཁྲོམ་འོག་མའི་སྐྱེས་ཕོ་མོ་གཉིས་ཀ་ཁྲོམ་གོང་མར་ཡོང་ནས་གླུ་ལེན་གར་རྩེད་དང་ཇ་ཆང་ལ་རོལ་ནས་གང་འཚམ་བསྡད་རྗེས། ཁྲོམ་གོང་མའི་ཕོ་མོ་གཉིས་ཆ་འཁྲིད་ནས་ཁྲོམ་འོག་མར་འོང་ནས་གླུ་གར་ལ་རོལ་བ་དང་། མི་ཁ་བདེ་ལྕེ་བདེ་ཞིག་གིས་ཁ་མཚར་ཀུ་རེ་སྣ་ཚོགས་བཤད་ནས་མི་རྣམས་ལ་གད་མོ་སློང་བ་སོགས་དགོད་སྒྲའི་ཁྲོད་ནས་ནམ་ཕྱེད་བར་བསྡད་རྗེས་གཟོད་ནས་མི་རྣམས་སོ་སོའི་རང་ཁྱིམ་དུ་ལོག་འགྲོ་བ་དང་། ལོ་སར་གྱི་དུས་ཡུན་ནི་ཚེས་ཉེར་དགུའི་དགུ་ཐུག་གི་དགོང་མོ་ནས་ཚེས་དགུའི་དགོང་མོའི་བར་ཡིན། ཡིན་ནའང་ཚེས་ཉེར་དགུ་དང་གནམ་སྟོང་གཉིས་ལ་གྲོང་སྡེ་སྟོད་སྨད་གཉིས་སུ་བཅད་ནས་ཁྲོམ་ཚོགས་བསྡུ་བ་ལས། ཚེས་གཅིག་ནས་བཟུང་ཉི་མ་རེ་ལ་ཁྱིམ་ཚང་བཞི་ལྔ་རེ་ཡིས་ཉིན་མོར་ཕོ་རྣམས་མགྲོན་དུ་བོས་ནས་མགྲོན་བསུ་བྱེད་ཀྱི་ཡོད་རུང་། མོ་རྣམས་མགྲོན་དུ་འབོད་སྲོལ་མི་འདུག་ཀྱང་མཚན་མོར་ཉིན་དེ་ཡི་མཐའ་མཇུག་གི་ཁྱིམ་ཚང་དེ་རུ་ཕོ་མོ་ཡོངས་རྫོགས་འཛོམས་ནས་ཇ་ཆང་ལ་རོལ་བཞིན་རྒན་པ་རྣམས་ཀྱིས་ཕྱོགས་ཡར་མར་གྱི་གནས་ཚུལ་གླེང་ནས་ལྷོད་པོར་སྡོད་ཞོར་གཞོན་པ་དག་གི་གླུ་གར་ལྟ་བ་དང་། ན་གཞོན་དག་གིས་གནའ་སྔ་མོའི་རོལ་ཆས་དཱ་མན་རྡུང་བ་དང་ས་གནས་རང་གི་དེང་རབས་གླུ་སྣ་ཚོགས་སྒྲ་ཕབ་ལས་བཏང་བའི་རོལ་དབྱངས་དང་འགྲོགས་ནས་གླུ་གར་ལ་རོལ་ནས་གང་དགའ་གང་སྐྱིད་བྱེད་པའི་དུས་ཡུན་རིང་ཤོས་དེ་ཡིན། 

			དེ་ལྟར་མིན་ཡང་གྲོང་མི་ཡོངས་རྫོགས་ལྷན་འཛོམས་ཀྱི་ཁྲོམ་ཚོགས་ཆུང་བའི་རིགས་ཀྱང་ཧ་ཅང་མང་པོ་ཡོད་ལ་དེ་དག་ཚང་མར་ངོ་མཚར་བའི་ལྟད་མོ་དང་དགོད་སྒྲ་རྒྱུན་མི་ཆད་པ་ཡོད། གཞན་དབྱར་དུས་སོགས་ཁོ་ཚོའི་ཅུང་དཀའ་ལས་ཆེ་བའི་ལས་ཀའི་སྐབས་དག་ཏུ་ཡང་གྲོང་ཁྱིམ་ཕལ་མོ་ཆེ་ཞིག་ཕན་ཚུན་མཉམ་རོགས་མཉམ་ལས་ཀྱིས་ལས་ཀ་བྱེད་ཀྱི་ཡོད་པས། དུས་སྐབས་དེ་དག་ཏུའང་ཁོ་ཚོར་ཐང་ཆད་པ་དང་དཀའ་ལས་ཁག་པའི་ཟུར་ཞིག་མཐོང་མི་ཐུབ་སྟེ། ཁོ་ཚོའི་ལས་ཀ་དག་ཁ་མཚར་ཀུ་རེ་ཡི་དགོད་སྒྲའི་ཁྲོད་ནས་མཇུག་རྫོགས་འགྲོ། སྤྱིར་ལ་དྭགས་ཡུལ་གྱི་རང་བྱུང་ཁོར་ཡུག་དང་། མི་མང་གི་དཔལ་འབྱོར་གྱི་གནས་བབ། འགྲིམ་འགྲུལ་གྱི་ལམ་ཁ་སོགས་ཕྱི་དངོས་པོ་ཡར་རྒྱས་ཐད་ནས་ལ་དྭགས་ཡུལ་ན་གླེང་རིན་ཡོད་པ་ཞིག་དང་ཡིད་སྨོན་བྱེད་དགོས་པ་ཅི་ཡང་མེད་མོད། ནང་སེམས་ཀྱི་འབྱོར་ཕྱུག་གི་ཐད་ནས་བཅོས་མིན་སེམས་ཀྱི་འཛུམ་མདངས་ཉམས་དགའ་བ་རེ་དང་། འཛུམ་མདངས་དེ་ལས་མཆེད་ཅིང་འཕྱུར་ནས་འོང་བའི་མ་བཅོས་ཕན་སེམས་ཀྱིས་བསླངས་པའི་སྙིང་གཏམ་དག་གིས། མིའི་རིགས་ལ་རང་ཉིད་མི་ངོ་མ་ཞིག་ཡིན་མིན་གྱི་ཐ་མའི་ཚད་གཞི་འདི་ལྟར་འཇལ་དགོས་ཞེས་སྐུལ་མ་བྱེད་པ་དང་འདྲ་སྟེ། ཁོ་ཚོས་དུས་རྣམ་ཀུན་ཏུ་རང་གི་སེམས་སུ་ཉར་ཞིང་སྐད་ཆ་བཤད་པའི་སྐབས་ཐོག་དག་ཏུའང་དགེ་སྡིག་སྤང་བླང་གི་སྐད་ཆ་དེ་དྲན་ནས་འོང་བས་འདིར་ཟུར་ཙམ་དྲངས་ན། རྫུན་དང་ཕྲ་མས་ཁོ་ཚོ་མ་སྐྱིད་པ་དང་མི་དགའ་བ་བྱ་ན་ནི་གསོག་པོ་ཡིན་ནོ། སྡིག་པ་ཡིན་ནོ་ལེ། ང་དང་ཚང་མས་འཛེམས་དགོ་བྱས་སུ་ཡིན། གཞན་ལ་ཡ་ཐོ་བྱ་ཡ་དང་རོགས་པ་བྱ་ཡ་པོ་ནི་ཆོས་སུ་བྱས་པ་ཡིན་ནོ་རེག་ལེ། དགེ་བ་ཡིན་ནོ་རེག་ལེ། ང་དང་ཚང་མ་བས་བརྩོན་འགྲུས་སུ་བྱོ་དགོ་བྱས་ཡིན་ནོ་རེག་བསམ། དེའི་ཕིས་ང་དང་ཚང་མ་ལོ་སྐྱེས་པ་ཕྱི་མ་ཕན་ཆད་པོ་ལ་དགའ་མོ་སྐྱིད་པོ་ཡོང་བྱས་སུ་ཡིན། རྫུན་དང་ཕྲ་མ་མ་ནས་མི་གཏོང་བ་བྱོ་རྒྱུ་པོ་མང་ཁག་ཅན་ཡིན་ནོ་རེག་ག་ལེ་རེད། གཞན་ལ་ཡ་ཐོ་དང་རོགས་པ་སུ་བྱས་ཀྱི་པོ་ཡང་ང་དང་རང་རང་གི་དོན་དག་ཅིག་ཡིན་ནོ་རེད་བསམ། ཡུལ་སྐད་དེ་བོད་སྐད་དུ་བྲིས་ན། (རྫུན་དང་ཕྲ་མས་གཞན་མི་སྐྱིད་པ་དང་མི་དགའ་བ་བྱ་ན། སྡུག་ཅག་དང་སྡིག་པ་ཡིན་ནོ།། ང་ཚོ་ཚང་མས་འཛེམས་དགོས་པ་ཡིན། གཞན་ལ་གྲོགས་དང་རོགས་པ་བྱེད་པ་ནི་ཆོས་རེད་ལ། དགེ་བའང་རེད། ང་ཚོ་ཚང་མས་དེའི་ཕྱོགས་ལ་འབད་པ་བྱ་དགོས་པ་ཡིན། དེ་ལྟར་བྱས་ན་དེའི་རྐྱེན་གྱིས་ང་ཚོ་ཚང་མ་སྐྱེས་པ་ཕྱི་མ་ཕན་ཆད་ལ་བདེ་བོ་དང་སྐྱིད་པོ་ཡོང་རྒྱུ་ཡིན་སྟབས། རྫུན་དང་ཕྲ་མ་ཡེ་ནས་མི་བཤད་པ་ནི་ཧ་ཅང་གལ་ཆེན་རེད་ལ། གཞན་ལ་གྲོགས་དང་རོགས་པ་བྱེད་རྒྱུ་ནི་རང་གཞན་ཚང་མའི་དོན་དག་ཅིག་རེད་བསམ) (ལ་དྭགས་)ཞེས་པའི་སྐད་ཆ་འདི་དང་སེམས་པ་འདི་ལ་དྭགས་པ་སྤྱི་ཡོངས་ལ་ཤ་འདྲེས་རུས་འཐིམ་ལ་སོང་བའི་ཁ་མིན་དོན་སྟེང་གི་ལག་ལེན་ཉིད་དུ་ཡོད་དེ། ཁོ་ཚོར་ཕལ་མོ་ཆེར་ནུབ་ཕྱོགས་པའི་དེང་རབས་རིག་གནས་དང་བསམ་བློས་བསྒུལ་སྐྱོམ་མ་ཐེབས་པར་མངོན་ལྐོག་བྲལ་བའི་གནའ་བོའི་ཆོས་ལུགས་རིག་གནས་ཀྱི་དད་འདུན་བརྟན་པོ་དེ་དང་། མི་རབས་ནས་མི་རབས་བར་བརྒྱུད་པའི་རྔམ་མཐུག་པའི་གོམས་གཤིས་དང་བག་ཆགས་དག་ཀྱང་ཁོ་ཚོའི་ཕྱི་ནང་གི་ཁོར་ཡུག་ན་ད་དུང་མ་ཉམས་མ་འགྱུར་བར་གནས་ཡོད་པས་ཡིན་སྲིད། དེ་ཡང་ཡིན་ཏེ་ལ་དྭགས་པས་གནའ་སྔ་མོ་ནས་བཟུང་གཞན་གྱི་རྒྱུ་དངོས་བསླུ་བྲིད་གཡོ་ལེན་དང་། བཙན་ཁྱེར། གཏུམ་སྤྱོད། དྲག་རྩུབ་ཀྱི་སྒོ་ནས་གཞན་གྱི་བདེ་སྐྱིད་བཅོམ་བརླག་གཏིང་བརླག་གི་སྟེང་ནས་རང་གི་བདེ་སྐྱིད་བཙལ་བའི་ཁྲག་དང་མིག་ཆུས་བྲིས་པའི་སྐྱོ་ངལ་རིང་མོའི་བྱུང་རབས་ཤིག་ཧ་ལམ་མི་འདུག 

			དེ་ལྟར་འདས་པའི་ལ་དྭགས་ཀྱི་བྱུང་རིམ་ནི་ཆོས་ལུགས་རིག་གནས་ཁྲོད་ཀྱི་ཤམ་བྷ་ལ་དང་། དག་པའི་ཞིང་ཟེར་བ་དེ་ཚོ་ཡིན་ཆོག་ལ། དུས་སྐབས་དེ་ཡི་མི་དག་ཀྱང་བྱང་ཆུབ་སེམས་དཔའ་ཞེས་པའི་བསམ་བློའི་རྒྱ་ཁྱོན་རབ་ཏུ་ཡངས་པ་དེ་ཚོའི་རྣམ་སྤྲུལ་མིན་ཞེས་སུ་ཡིས་ཁ་ཚོན་གཅོད་ནུས། དེས་སྟབས་ཀྱིས་དུས་ད་ལྟ་ཡང་བསམ་བློའི་རླབས་རྒྱུན་དེའི་མཁའ་དབུགས་སྣུམ་པོ་ཞིག་གིས་ཟིན་ནས་ཡོད་པས་ན། ལ་དྭགས་ཡུལ་ལུང་ནི་མི་ཡུལ་གྱི་ཆེས་མཇུག་མཐའི་དག་ཞིང་གཅིག་པུ་དེ་ཡིན་པ་དང་རང་ཉིད་ཀྱང་དག་ཞིང་འདིར་སླེབས་པར་མ་ཟད། འདིར་འཚོ་ཞིང་གནས་པའི་མི་དག་ལ་འདྲིས་ཤིང་འདྲེས་པའི་སྤྲོ་དགའ་གནོན་པར་དཀའ་བའི་སེམས་ཚོར་དྲག་པོ་འདི་ནི་སེམས་ཀྱིས་མྱོང་རོལ་ཁྲོད་ཀྱི་ལ་དྭགས་དངོས་གནས་པ་དེ་ཡིན་ནོ།། 

			བདུན་པ། ཐུན་མིན་གཤིས་ལུགས་ཁྲོད་ཀྱི་ལ་དྭགས།

			ལ་དྭགས་ནི་ཡུལ་ལུང་ཆུང་ཆུང་ཞིག་ཡིན་ནའང་གཞན་དང་ཐུན་མོང་མ་ཡིན་པའི་ལུགས་སྲོལ་དང་གོམས་གཤིས་སོགས་ནི། རྟ་མོག་མོག་གི་སྤུ་རིས་བཞིན་སྣ་མང་སྣེ་འདུས་ཀྱི་གཏེར་མཛོད་ཅིག་དང་མཚུངས་ཏེ། གཉེན་སྒྲིག་གི་ལམ་སྲོལ་དང་། གཤིན་པོའི་འདས་མཆོད་ཀྱི་གོ་རིམ། ཁྱོ་གཅིག་ཤུག་གཉིས་ཀྱི་གནའ་སྲོལ། མགྲོན་པོ་གསར་པ་སྣེ་ལེན་བྱེད་པའི་ལུགས་སྲོལ། རྒྱལ་བའི་གསུང་རབ་དང་མི་ལའི་རྣམ་མགུར་སོགས་འབྲི་བཞེངས་བྱེད་ཚུལ། དགུན་དུས་ཁ་བ་འབབ་བཞིན་པའི་སྐབས་ཁྱིམ་ཚང་ཕན་ཚུན་ལ་ཁེ་ཀྱིད་ཁྱེར་ལུགས། ལོ་སར་གྱི་རྒན་པོ་དང་རྒན་མོ་བཀུར་ལུགས། མདའ་རྩེད་ཀྱི་གནས་བབ་ལས་ལོ་གཅིག་གི་བྱ་བ་སྔོན་དཔག་བྱེད་སྟངས། མགར་བ་རིགས་ངན་དུ་བརྩི་བའི་གོམས་སྲོལ། ད་དུང་གྲོང་སྡེ་ཕན་ཚུན་དང་ཁྱིམ་ཚང་ཕན་ཚུན་བར་གྱི་ལྷ་གསོལ་ཀླུ་གསོལ་སོགས་བརྩི་ན་གྲངས་ཀྱིས་མི་ཆོད་པ་ཞིག་འདུག་ཀྱང་། ཞིབ་བརྗོད་བྱེད་པར་རང་ཉིད་ཀྱི་བློ་གྲོས་དང་དུས་ཚོད་སོགས་གང་ཅིའི་ཐད་ནས་ཧ་ཅང་དཀའ་རུང་། དེ་དག་ལས་རེ་གཉིས་ཤིག་གི་ཟུར་རེ་རོབ་ཙམ་གླེང་ན་འདོད། 

			སྤྱིར་གཉེན་སྟོན་ནི་འགྲོ་བ་མིའི་རིགས་སྤྱི་མཐུན་གྱི་ལམ་སྲོལ་ཉིད་དུ་ཟད་པས་ན། ལ་དྭགས་པ་ཡང་གོ་རིམ་དེ་ལས་མ་འདས་རུང་། ཞིབ་ཏུ་བསམ་ན་ལ་དྭགས་པའི་གཉེན་སྟོན་དང་གཉེན་སྒྲིག་བྱེད་སྟངས་ནི་གོ་རིམ་ལྡན་ལ། ཞིབ་ཚགས་ཀྱི་རང་བཞིན་ཆེས་ཆེར་ལྡན་པ་ཞིག་སྟེ། དང་པོ་གྲོང་ཁྱིམ་གང་ཞིག་གིས་སུ་ཚང་གི་བུ་མོར་གཉེན་སློང་བ་ཡིན་ན། གཉེན་ཚང་ལ་བུ་མོ་སློང་བའི་སློང་ཆང་ཁྱེར་ཚུལ་སོགས་བོད་མི་བྱིངས་ཀྱི་འགྲོ་སྟངས་ལས་དམིགས་བསལ་ཆེར་མེད་ཀྱང་། ཁོ་ཚོས་དེ་ལ་སློང་ཆང་མི་ཟེར་བར་འདྲི་ཆང་ཟེར། དེ་ནི་བུ་མོ་དེ་ཁོང་ཚང་ལ་མནའ་མར་སྦྱིན་མིན་འདྲི་བའི་ཆང་ཞིག་ཡིན་པས་དེ་ལྟར་བཏགས་པར་འདོད། ཆང་དེ་བཏུང་ནས་བུ་མོ་སྦྱིན་པར་ཁས་ལེན་བྱས་ཚར་རྒྱབ་ཏུ་ཆང་གི་རིགས་ཧ་ཅང་མང་པོ་ཞིག་གཏོང་དགོས་ཏེ། དང་པོ་བུ་མོའི་སྤོ་བོ་རྨོ་མོ་དང་ཨ་ཞང་། ཨ་ཁུ་སོགས་ལ་ཁེལ་གཉིས་ཆང་ཞེས་ཆང་ཞིག་འབུལ་གྱིན་འདུག དེའི་རྗེས་སུ་གཉེན་ཚན་དུ་གཏོགས་པ་ཀུན་ལ་ཁལ་གསུམ་ཆང་ཞེས་ཆང་ཞིག་འབུལ་གྱིན་ཡོད། དེ་ནི་བུ་མོའི་ཕྱོགས་ནས་ཁོ་ཚོའི་གཉེན་ཚན་ཀུན་གྱི་མིང་ཐོ་འདྲ་བོ་སྤྲོད་ཚུལ་ཞིག་ཀྱང་འདུག འདྲི་ཆང་དང་ཁེལ་གཉིས་ཆང་། ཁེལ་གསུམ་ཆང་སོགས་ཚད་གཞི་ངེས་པར་འདི་འདྲ་ཞིག་ཡིན་དགོས་གཏན་ཁེལ་མེད་ལ། དེ་དག་ཡོངས་སུ་རྫོགས་པ་ཆང་ཡིན་པའི་ངེས་པ་མེད་པར་དེའི་ཚབ་ཏུ་སྒོར་མོ་བཅུ་དང་ཉི་ཤུ་སོགས་ཀྱིས་འཐུས་པར་བྱས་ཀྱང་ཆོག 

			གཉེན་སྟོན་ལ་ཡང་གྲ་རྒྱས་བསྡུས་རིམ་པ་གསུམ་ཡོད། དང་པོ་ནི་སྟབས་བདེ་ཡི་སྒོ་ནས་གཉེན་སྒྲིག་སྟངས་ཀྱི་ཐོག་མ་འཕྲད་དུ་བཅུག་པའི་བརྒྱུད་རིམ་ནང་བུ་དང་བུ་མོ་གཉིས་མཉམ་གཅིག་ཏུ་བསྡད་ནས་ལུས་འབྲེལ་བྱེད་པའི་གོ་རིམ་ཙམ་སྟེ། དེར་བུ་མོའི་ཕྱོགས་ནས་བརྫངས་པ་མེད་ལ། བུ་ཡི་ཕྱོགས་ནས་བག་མ་བསུ་བའི་སྟོན་མོ་ཆེན་པོ་མེད་པར་གཉེན་ཉེ་ཁ་ཤས་ཤིག་སྐད་བཏང་ནས་ཟས་ཆང་གི་མགྲོན་འབོད་སྟབས་བདེ་ཞིག་ཡིན། དེ་ལ་ཁོ་ཚོས་མགོ་རས་ཟེར་ཞིང་དུས་འདིར་བུ་མོ་དེ་གནས་ཡུལ་ཚང་ན་གཏན་ཆགས་སུ་བསྡད་མེད་པར་སྐྱེས་ཡུལ་རང་ན་བསྡད་ཡོད། 

			གཉིས་པ་གྲ་རྒྱས་ཤོས་ཀྱི་སྟོན་མོ་ཆེན་པོ་ཞིག་སྟེ་དུས་ཡུན་ཡང་། ཉི་མ་བཞི་ནས་ལྔའི་བར་ཡིན། དུས་འདིར་ཡང་བསྐྱར་བུ་མོ་དེ་རང་ཡུལ་ནས་གནས་ཡུལ་ལ་བསུས་ཡོང་བའི་གོ་རིམ་གྲ་རྒྱས་པོ་ཞིག་ཡོད་དེ། བག་མ་བསུ་རུ་འགྲོ་མཁན་ལ་གཉེར་དཔོན་ཞེས་བག་གཞས་གཏོང་བར་མཁས་པའི་མི་རྒན་གྲས་ཤིག་དང་། དེའི་རོགས་སུ་ཉོབ་པ་ཞེས་པ་ཁོ་ལ་བག་གཞས་དང་གར་འཁྲབ་རོགས་སུ་མི་བདུན་བརྒྱད་ཅིག་ཡོད་ལ། དེ་དག་ལ་ཡ་ཐོ་པ་ཞེས་ཆང་དང་ཅ་ལག་ཁྱེར་རོགས་བྱེད་མཁན་གྱི་མི་ཁ་ཤས་ཤིག་ཡོད། དུས་འདིར་བུ་མོའི་ཕྱོགས་ནས་ཀྱང་ཁྱིམ་ཚང་གི་དཔལ་འབྱོར་ལ་གཞིགས་པའི་བརྫངས་པ་གྱ་ནོམ་པ་ཞིག་གཏོང་ལ། མག་པ་དང་གནའ་མའི་ཕྱོགས་སུ་གཏོགས་པའི་གཉེན་ཉེ་ཚང་མས་འགྲང་རྒྱས་དང་། པ་དར། ར་གཏགས་ཞེས་ཁོང་གཉིས་ཀྱི་གཉེན་སྟོན་ལ་ལེགས་སྐྱེས་སྣ་མང་ཕུལ་སྲོལ་འདུག ད་དུང་སྐབས་འདི་དག་ཏུ་མག་གསར་དང་བག་གསར་གཉིས་དགའ་ཉེ་ཁྱིམ་ཚང་དག་གིས་མགྲོན་དུ་འབོད་སྲོལ་ཡོད་པ་དེ་ནི་ཧ་ལམ་བོད་དང་འདྲ་བོ་ཞིག་འདུག 

			གསུམ་པ་ནི་མནའ་མ་དེ་ལ་བུ་ཕྲུག་བུ་དང་བུ་མོ་གང་རུང་སྐྱེས་རྗེས་སུ་རང་གི་ཕ་མའི་ཁྱིམ་དང་ཡོངས་སུ་ཁ་བྲལ་བའི་གོ་རིམ་ཞིག་སྟེ། དུས་འདི་ནས་བཟུང་མནའ་མ་དེ་གནས་ཡུལ་ནས་་གཏན་སྡོད་བྱ་དགོས། (སྤྱིར་ལ་དྭགས་ཡུལ་འདིར་བོད་ནང་བཞིན་གཉེན་སྒྲིག་བྱས་པ་ནས་བུ་མོ་དེ་གནས་ཡུལ་དུ་སྡོད་དགོས་པའི་ངེས་པ་མེད) དེ་ནི་མནའ་མ་གནས་ཡུལ་གྱི་ཁྱིམ་ཚང་དེ་ཡིས་བུ་དང་མནའ་མ་གཉིས་ལ་རྒྱུ་ནོར་བགོ་བཤའ་བྱས་ཏེ་ཁྱིམ་ཚང་ནས་ལོགས་སུ་འབུད་དུ་བཅུག་པའམ། ཡང་ན་ཁྱིམ་ཚང་དེ་ཡི་ནང་གི་ཕ་མ་གཉིས་དང་བུ་ཕྲུག་གཞན་དག་ལོགས་སུ་འབུད་སྐབས་གཉེན་ཚན་ལྷན་འཛོམས་ཀྱིས་སྟབས་བདེ་སྟོན་མོ་ཞིག་ཡིན།

			གཞན་གཤིན་པོའི་འདས་མཆོད་ཀྱི་གོ་རིམ་དག་ནི་བོད་དང་ཧ་ལམ་འདྲ་བོ་ཡོད་ནའང་། མི་འདྲ་ས་ཞིག་ཡོད་པ་ནི་མི་ཚང་མས་རང་གི་ཁྱིམ་དུ་རོ་གོས་ཞེས་གོས་ཁྱོན་ཆེན་པོ་ཞིག་ལ་བླ་མ་བླ་ཆེན་ཞིག་ལ་བྱིན་རླབས་ཞུས་ཏེ་ཉར་འཇོག་བྱེད་སྲོལ་ཞིག་ཡོད་པ་དང་། གཤིན་པོའི་རོ་རང་ཁྱིམ་ནས་དུར་ཁྲོད་ལ་མ་ཁྱེར་གོང་དུ་མི་གཉིས་ཀྱིས་གཅིག་གི་ལག་ཏུ་དབྱུག་པ་ཞིག་གི་མགོ་ལ་རས་དཀར་པོ་དཀྲིས་པ་ཞིག་བཟུང་བ་དང་། གཅིག་ཤོས་ནི་མིའི་དེའི་ལམ་གྲོགས་པ་ཡིན་ཁོ་གཉིས་རོ་མདུན་དུ་ཡོང་ནས་དབྱུག་པ་བཟུང་ཡོད་པའི་མི་དེས་སྐད་ཆ་འདི་འདྲ་ཞིག་བཤད་དེ། ཁྱོད་འདི་ནས་མ་འདུག་དགོན་པར་འགྲོ དགོན་པའི་སྐུ་གསུང་ཐུགས་རྟེན་མཇལ་དུ་འགྲོ་ཞེས་ལབ་ཞོར་དུ་རོའི་སྟེང་ལ་དབྱུག་པ་དྲུད་ཙམ་བྱས་རྗེས། ཁོའི་ལམ་གྲོགས་སྔོན་དུ་འགྲོ་ནས་ལམ་འཁྲིད་ཅིང་ཁོས་དབྱུག་པ་དེ་ཁུར་ནས་དགོན་པར་སོང་རྗེས། ད་གཟོད་རོ་ལ་ལག་པ་འཆང་ནས་དུར་ཁྲོད་དུ་ཁྱེར་བའི་བྱ་བ་དངོས་ལ་ཞུགས་དགོས་པ་ནི་མི་འདྲ་སའི་ཁྱད་པར་གཙོ་བོ་ཞིག་རེད། 

			གཞན་ཁ་བ་འབབ་པའི་ཉིན་དག་ལ་ལོ་གཞོན་དག་གིས་ཁེ་ཀྱིད་(ཁེ་སྐྱིད་ཅེས་པ་ནི་ཁ་སྐྱིད་ཀྱི་དོན་ཏེ་ཟ་མ་ཞིམ་པོ་བཟའ་བའི་དོན་ཨེ་ཡིན་སྙམ)ཅེས་ཤོག་བུ་ཞིག་གི་ངོས་སུ་མོག་མོག་སོགས་རང་གིས་གང་བཟའ་འདོད་ཡོད་པའི་ཟས་རིགས་དང་མི་ཅི་ཡོད་ཀྱི་མིང་ཁ་ཤས་བྲིས་རྗེས་མི་ཚང་གང་རུང་གི་ཁྱིམ་དུ་གང་དགར་མགྲོན་དུ་ཡོང་ཚུལ་གྱིས་ཇ་སོགས་འཐུང་ནས་ཁ་བརྡ་བྱེད་ཞོར་ཤོག་བུ་དེ་གདན་དང་། ཅོག་ཙེ། ཐབ་སོགས་ཀྱི་འོག་ཏུ་སྦས་རྗེས་ད་ནི་འཕྱི་བོ་ཆགས་སོང་བས་འགྲོ་དགོས་ཚུལ་བཤད་ནས་ཕྱི་རོལ་ཏུ་འོང་སྟེ། སྐད་ཆེན་པོས་ཁེ་ཀྱིད་ཁྱེར་ཡོད། དེ་གདན་གྱི་འོག་ཏུ་བཞག་ཡོད་ཅེས་བཤད་རྗེས་བྲོས་འགྲོ གལ་སྲིད་བྲོས་ནས་མི་ཚང་དེ་ཡི་མི་སུ་ཞིག་ཀྱང་ཁོའི་རྗེས་མ་ཆོད་པར། ཁོ་རང་གི་ཁྱིམ་དུ་སླེབས་སོང་བ་ཡིན་ན། ཁེ་ཀྱིད་འཇོག་ཡུལ་གྱི་ཁྱིམ་ཚང་དེ་ཡིས་ཤོག་ངོས་སུ་མི་ག་ཚོད་ཅིག་གིས་མིང་བྲིས་ཡོད་ན་དེ་དག་མགྲོན་དུ་བོས་ནས་ཟས་རིགས་ཀྱང་ཤོག་ངོས་སུ་གང་ཡོད་པ་དེ་ལྟར་མགྲོན་བསུ་བྱེད་དགོས། ཡིན་ནའང་དེ་ལྟར་རྒྱལ་ཁ་ལས་སླ་བོར་ཐོབ་པ་ཞིག་ཡེ་ནས་མིན་ཏེ། ཁ་བ་འབབ་པའི་ཉིན་མོར་ཁྱོད་རང་མི་ཚང་གང་ཞིག་ལ་སོང་ན་དེ་ཚང་གིས་ཁྱེད་ལ་དོགས་པ་ཟ་བར་མ་ཟད། གལ་སྲིད་དོགས་པས་ཁྱོད་ལ་བསྔོགས་བཤེར་བྱས་ནས་ཡི་གེ་དེ་ཁོ་ཚོའི་ལག་ཏུ་ཤོར་བ་ཡིན་ན། ཁྱོད་ཀྱི་ཡི་གེའི་ནང་ཟས་རིགས་གང་བྲིས་ཡོད་པ་ལྟར་མགྲོན་བྱ་དགོས་ལ། མི་ག་ཚོད་ཅིག་གི་མིང་བྲིས་ཡོད་པ་ཡིན་ན་དེ་དག་གིས་ཀྱང་མི་ཚང་དེ་ཡི་མི་དག་གོ་རིམ་བཞིན་མགྲོན་བསུ་བྱེད་དགོས་པར་མ་ཟད། ད་དུང་ཁྱོད་ལ་ཉེས་པ་ཅི་གཅོད་ལ་ངེས་པ་མེད། གཞན་ཁྱོད་ཉིད་བྲོས་ཀྱང་ཁོ་ཚོས་ལམ་བར་ནས་ཟིན་པ་ཡིན་ན། ཁྱོད་ཀྱི་མགོ་ལ་སྲབ་བསྐོན་ཅིང་རྒྱབ་ཏུ་སྒ་བསྟད་ནས་བཞོན་པ་སོགས་བྱེད་པ་དང་། ད་དུང་ཁྱོད་ཀྱིས་ཁོ་ཚོར་མགྲོན་དུ་བོས་ནས་ཤོག་ངོས་སུ་གང་བྲིས་ཡོད་པ་ལྟར་ཟས་རིགས་ཀྱི་སྣེ་ལེན་བྱ་དགོས་པ་སོགས་ཧ་ཅང་ངོ་མཚར་ཞིང་ཡིད་མགུ་བའི་ཐུན་མིན་གཤིས་ལུགས་ཕལ་མོ་ཆེ་ཞིག་དགོད་སྒྲའི་ཀློང་དུ་སིམ་པ་ཞིག་ཡིན་ནའང་། ཧ་ཅང་ཡིད་མུག་པའི་ཐུན་མིན་གོམས་གཤིས་མེད་པའང་མིན་ཏེ། མི་ཚང་གང་ཞིག་ན་བུ་སྤུན་ཁ་ཤས་ཡོད་ཀྱང་ཁྱིམ་གྱི་རྒྱུ་ནོར་ཕལ་མོ་ཆེ་ཞིག་བུ་ཆེ་བར་གཏོགས་པའི་རྒྱུན་སྲོལ་དེ་ཡིས་ད་ལྟ་ཕུ་ནུའི་བར་མ་འཆམ་པ་མང་དག་ཅིག་འབྱུང་བཞིན་པ་དང་། བུ་མོ་ལ་ནང་གི་རྒྱུ་ནོར་དང་སློབ་སྦྱོང་གི་གོ་སྐབས་སོགས་བུ་ལྟར་འཐོབ་ཀྱི་མེད་པའི་སྣང་ཚུལ་རྒྱུན་འབྱམས་སུ་ཡོད་པ། ནང་གི་ཕ་མ་གཉིས་རྒས་འཁོགས་ཆགས་སྐབས་བུ་ཕྲུག་དག་ལས་ལོགས་སུ་འབུད་པའི་དགོས་པའི་རྒྱུན་སྲོལ་ཁ་ཆག་སྣ་རལ་མ་ཁ་ཤས་ད་ལྟ་ད་དུང་ཡང་མ་ཉམས་རང་གནས་སུ་ཡོད་ཀྱང་། སྔོན་དང་བསྡུར་ན་མི་ལེགས་པའི་ཕྱོགས་འདི་དག་ཉམས་དམས་སུ་སོང་ཡོད་པར་བཤད། 

			ལ་དྭགས་པས་མི་གཞན་ལ་སྙིང་ཉེ་ཉེ་དང་བྱམས་པའི་ཉམས་འགྱུར་སྟོན་སྟངས་ནི་ཁྱད་མཚར་བ་ཞིག་སྟེ། མི་གང་དེའི་མ་ལེ་ལ་ལག་པས་ཐུག་ཙམ་རེ་བྱེད་བཞིན་བཀྲ་ཤིས་བདེ་ལེགས་དང་འཇུ་ལེ། ཁྱོད་ཚེ་རིང་ཞེས་བརྗོད་སྟངས་ནི་ལ་དྭགས་པ་ཁོ་ཚོར་དེ་ནི་སེམས་པ་ཉེ་ཚུལ་གྱི་བརྡ་རྟགས་ཤིག་ཏུ་ཟད་ནའང་། ང་ཚོར་དེ་ནི་མཐོང་ཆུང་བྱས་པ་ལྟ་བུའི་རྣམ་འགྱུར་ཉིད་དུ་མཐོང་བས་ཧ་ཅང་དོགས་མི་བདེ་བ་ཞིག་རེད། 

			སྤྱིར་ལ་དྭགས་པའི་ཡུལ་འདི་ཡང་ཡུལ་ལུང་གཞན་ལྟར་ཡུལ་སྲོལ་གོམས་གཤིས་ཀྱི་ཆ་ལ་དགེ་སྐྱོན་གཉིས་ཀའི་ཆ་མཆིས་ནའང་། སྐྱོན་ལས་དགེ་མཚན་མང་བས་ལ་དྭགས་ཡུལ་གྱི་ཐུན་མིན་གཤིས་ལུགས་ཕལ་ཆེ་བ་ཞིག་མིའི་རིགས་ཀྱི་འཚོ་གནས་ཐད་ལ་དྲང་ཕྱོགས་ཀྱི་ནུས་པ་བླ་མེད་བཏོན་དང་འདོན་བཞིན་པའི་བླ་མེད་བསམ་བློའི་ཤེས་རིག་གིས་ཕྱུག་པའི་ཡུལ་ལུང་ཞིག་སྟེ། ཀུན་ཁྱབ་སེམས་འཁུར་གྱི་རྔམ་མཐུག་སའི་ལ་དྭགས་ཉིད་དོ།། 

			བརྒྱད་པ། རྡུལ་འཚུབ་ལོང་ལོང་ཁྲོད་ཀྱི་ལ་དྭགས། 

			ད་ལྟའི་ལ་དྭགས་ཡུལ་ནི་གནའ་རབས་རིག་གནས་ཀྱི་བང་མཛོད་ཅིག་དང་ཡང་དག་མི་གཤིས་ཀུན་སྤྱོད་ཀྱི་ཚད་ཐིག་ཅིག་གི་གོ་མལ་དུ་གནས་ཡོད་ནའང་། འདི་ཡང་མི་ལོ་ཉིེ་ཤུ་དང་སུམ་ཅུའི་རྗེས་སུ། ལ་དྭགས་ཡུལ་ཁམས་ན་འཚོ་ཞིང་གནས་པའི་མི་ཚོ་དང་འབྲེལ་བ་རྩད་ནས་ཆད་པའི་འགྲེམས་སྟོན་ཁང་གི་བེམ་པོའི་གཟུགས་རིས་ཀྱི་ཅ་ལག་ཅིག་ཏུ་འགྱུར་འགྲོ་ངེས་པར་བསམ་ན་ཅི་འདྲའི་ཕངས་སེམས་ཆེ་ཨང་། ཕངས་སེམས་དང་སེམས་ངལ་ཡོད་མཁན་ནི་ང་རང་གཅིག་པུ་ཡིན་མི་སྲིད། དེ་ནི་འགྲོ་བ་མིའི་རིགས་ཀྱི་དཔལ་ཡོན་ལ་དད་ཞེན་མངའ་བའི་མིའི་རིགས་སྤྱི་མཐུན་ལ་ཡོད་ལ། སྒོས་སུ་ལ་དྭགས་པའི་ཡུལ་ཁམས་ན་འཚོ་ཞིང་གནས་པའི་ལ་དྭགས་པ་སྤྱི་དང་། ཡང་སྒོས་རྒན་རབས་པ་དག་ལ་དེ་ལྟའི་སེམས་འཁྲལ་གྱི་ངལ་བ་ཧ་ཅང་ལྕི་ནའང་། ཁོ་ཚོར་བྱ་ཐབས་ཅི། 

			ལ་དྭགས་པར་ཕྱིའི་དཔལ་འབྱོར་གྱི་ཆ་ནས་རང་ཉིད་ཀྱི་རིག་དངོས་སྲུང་སྐྱོབ་བྱེད་པའི་དགོས་ངེས་དཔལ་འབྱོར་གྱི་རྒྱབ་བརྟེན་འདང་ངེས་ཤིག་མེད་པ་དང་། གཉིས་ན་ཡུལ་ལུང་གཞན་དག་ནས་གནས་སྤོར་བྱས་པའི་མི་འབོར་ལོ་རེ་བཞིན་མང་དུ་འཕེལ་བཞིན་པ། གསུམ་ན་ལ་དྭགས་པའི་མི་རབས་གཞོན་པ་དག་ལ་རང་ཉིད་ཀྱི་ཕ་མེས་ཡང་མེས་ནས་བརྒྱུད་པའི་སྐད་ཡིག་དང་བར་ཐག་རྒྱང་དུ་བཀྱེད་བཞིན་པའི་སྣང་ཚུལ་སོགས་ཀྱིས་ལ་དྭགས་པའི་ཡུལ་ཁམས་འདི་ཡང་སྣུམ་གྱིས་ཟོས་པའི་ཤོག་ལྷེ་ཞིག་དང་མཚུངས་པར་རང་མདོག་མ་འགྱུར་ཀ་མེད་ཀྱི་གནས་མལ་ལྡོག་མེད་ཀྱི་ཚིགས་མལ་དུ་ཡོད་པས། དེ་ལ་གཟུར་ཐབས་ཤིག་ཡེ་ནས་ཡོད་མི་སྲིད། དེ་ནི་འཁོར་བའི་རང་གཤིས་དང་འཇིག་རྟེན་འཕེལ་འགྲིབ་ཀྱི་ཆོས་ཉིད་དུ་ཟད་པ་ཡིན་ཡང་སྲིད། གང་ལྟར་ཁ་ཕྱོགས་བོར་ཞིང་དམིགས་འདུན་མེད་པའི་ད་ལྟའི་ལ་དྭགས་པའི་སྤྱི་ཚོགས་ཀྱིས་ལ་དྭགས་པའི་མི་གཤིས་དང་། ཀུན་སྤྱོད། བསམ་བློའི་ནུས་ཡོད་ཚད་བརླག་ངེས་རེད། 

			དེ་ལྟ་ནའང་ལ་དྭགས་པའི་མི་གཤིས་དང་བསམ་བློ་ཡུན་ནས་ཡུན་དུ་གནས་པར་གྱུར་ཅིག་ཅེས་པའི་སྨོན་ཚིག་ནུས་མེད་རེ་ཞར་དང་ཞོར་ལ་ཤོར་འགྲོ་བའི་གཤིས་ལུགས་འདི་ལ་རྒྱུ་མཚན་དང་གནས་ལུགས་ཆེར་མེད་ཀྱང་སྲིད་མོད། འོན་ཀྱང་རང་གི་ཕ་མེས་ཡས་མེས་ནས་བརྒྱུད་པའི་རིག་གཞུང་དང་དེའི་མ་ལག་དག་གིས་བསླུ་བྲིད་དང་མགོ་སྐོར་མ་རེད་ཅེས་སྨྲ་བར་མི་ནུས་ཏེ། ང་རང་ལ་དྭགས་དང་ཁ་གྱེས་སྐབས་ཀྱི་སེམས་ཚོར་དག་ནི། ཕངས་སེམས་ཀྱི་ངལ་བས་རབ་ཏུ་མནར་བའི་རྡུལ་འཚུབ་ལོང་ལོང་ཁྲོད་ཀྱི་ལ་དྭགས་ཉིད་དོ།།

			རྡུལ་འཚུབ་ཁྲོད་ཀྱི་ལ་བོད་སྡོད་ཁང་གི་རྩིག་བཟོ་ལ་འཁྱུག་ཙམ་ལྟ་བ།

			དང་པོ། ཐོག་མའི་བརྗོད་སྟེགས་རྡོ་ལ་ལྟ་བ། 

			རྡོ་ནི་རང་བྱུང་ཁམས་ཀྱི་ཐོན་དངོས་ཆེས་སྤྱིར་བཏང་བ་ཞིག་ཡིན་ནའང་། འགྲོ་བ་མིའི་རིགས་རང་བྱུང་ཁམས་ཆེན་མོར་གནས་མལ་བཅའ་བའི་རྒྱུན་རིང་འཚོ་བའི་མཁོ་སྒྲུབ་ཐད་ལ། རྡོ་ནི་ཅིས་ཀྱང་མེད་དུ་མི་རུང་བའི་ཐོན་དངོས་ཁྱད་པར་བ་ཞིག་རེད། དེའི་སྟབས་ཀྱིས་རྡོ་དང་མིའི་རིགས་ཀྱི་འབྲེལ་བ་ནི། མིའི་རིགས་ས་སྒང་ཧྲིལ་བོའི་འདིའི་སྟེང་དུས་ཡུན་ཅི་ཙམ་བར་དུ་འཚོ་གནས་བྱེད་མིན་གྱི་བར་ལ་རྡོ་དང་མིའི་རིགས་ནི་ནམ་དུའང་ཁ་འབྲལ་ཐབས་མེད་ལ། འབྲལ་ཡང་མི་སྲིད་པའི་ལྟོས་བཅས་ཀྱི་འབྲེལ་བ་རང་མཚན་པ་ཞིག་རེད། དམིགས་བཀར་མིའི་རིགས་ཀྱིས་རྡོ་རྩིག་ལག་ཤེས་རིག་དངོས་ཐད་ལ་བཞག་པའི་གྲུབ་འབྲས་སོགས་ནི་གླེང་རིན་ལྡན་ཞིང་དགོས་གལ་རང་བཞིན་ཆེ་བའི་བཟོ་སྐྲུན་གྱི་མ་ལག་ཆ་ཚང་བ་ཞིག་ཀྱང་རེད། ལྷག་པར་བོད་པ་ནི་རྡོ་ཡི་ལག་ཤེས་དང་ལག་རྩལ་ལ་མྱོང་གོམས་དང་། འདྲིས་བྱང་ཡོད་པའི་མི་རིགས་ཤིག་ཡིན་པར་མ་ཟད། རྡོ་བའི་རིག་དངོས་ཀྱིས་ཡོངས་སུ་ཕྱུག་པའི་མི་རིགས་ཤིག་ཀྱང་ཡིན་ཏེ། དེ་ནི་རྡོ་མཆོད་དང་། རྡེའུ་འབུམ། བླ་རྡོ། མནའ་རྡོ། མ་ཎི་རྡོ་སྤུངས། གཉན་རྡོ། ལྷ་རྡོ། ད་དུང་རྡོ་ཡི་རིགས་སུ་གཏོགས་པའི་གཡུ་བྱུར་གྱི་འདོགས་རྒྱན་སོགས་མང་ཞིང་དེ་དག་ལ་སྣ་མང་ཀུན་མཐོང་གི་མཚོན་དོན་དང་། རྒྱབ་ལྗོངས་གཏིང་ཟབ་ཚང་བའི་ངོ་མཚར་གཏམ་རྒྱུད་ཀྱི་བྱུང་བ་ཧ་ཅང་མང་། 

			སྤྱིར་རྩིག་རྟིང་གི་ཟབ་ཚད་དང་རྩིག་ཞེང་གི་ཆེ་ཆུང་སོགས་ནི་རྩིག་པའི་མཐོ་ཚད་ལ་གཞིགས་ཏེ་ཐག་གཅོད་བྱེད་པ་ལས་མཐའ་གཅིག་འཛིན་གྱི་ཐག་གཅོད་ཅིག་མེད་ལ། ཡོད་ཀྱང་མི་སྲིད་དོ།། རྩིག་རྟིང་སློག་པ་གྲུབ་རྗེས་སུ་རྩིག་རྨང་ལ་སྲ་འཐས་ཀྱི་ཆུ་རྡོ་ལེབ་ལེབ་ཡིན་པ་རིང་ལ་སྲབ་མཐུག་མཚུངས་པ་དག་ཞིབ་ཚགས་ཀྱིས་བསྒྲིགས་པའི་སྟེང་དུ་ས་གྱང་བརྡུངས་པ་དང་། དེ་ནས་ས་རྡོ་རེས་མོས་ཀྱིས་རྩིག་རྨང་ཡོངས་སུ་འགྲུབ་དགོས་ལ། རྩིག་པ་དངོས་སུ་འགོ་འཛུགས་མ་བྱས་པའི་ཡར་སྔོན་དུ་རྡོ་འདམ་ཤིང་གསུམ་གྱི་རྒྱུ་ཆ་འདི་དག་ངེས་པར་ཚང་འགྲུབ་བྱ་དགོས་ཏེ། “རྡོ་ལ་རྡོ་ཆེན་དང་། རྡོ་ཧྲུག རྡོ་གཡམ། གཡམ་པ། ཆུ་རྡོ་སོགས་དང་། ས་ནི་ས་དམར་དང་། བཱ་དཀར། ས་དཀྱུས་མ། བྱེ་མ། སྲིད་པ་བྱེ་མ། (ཆུ་ནང་གི་བྱེ་མ་)གཞན་ཡང་བ་སག་དང་། ཨར་ག་བཅས་དང་། ཤིང་ལ་ཡང་མཁྲེགས་ཤིང་དང་། སོམ་ཤིང་(སྦྱར་པ་)སྟག་སྤང་། སྤང་(པང)ལེབ་སོགས་སྤོམ་ཁྲ་(ཕྲ)ཆེ་ཆུང་སྣ་ཚོགས་”14ངེས་པར་ཚང་བར་བྱས་ནས་རྩིག་གཞི་དངོས་འགོ་འཛུགས་བྱ་དགོས་པར་བཤད། རྩིག་ཐབས་ཀྱི་གོ་རིམ་སོགས་ནི་རྩིག་ཐབས་ཀྱི་ལག་ལེན་དང་བརྒྱུད་རིམ་དངོས་ལ་བྱང་ཆ་ཡོད་པའི་ཁ་སྟོད་བན་དེ་མཁར་གྱིས་བྲིས་པའི་<<བོད་ཀྱི་རྩིག་བཟོའི་གནས་ཚུལ་ཅུང་ཟད་བརྗོད་པ་>>ཞེས་པར། “རྩིག་རྨང་འདྲུ་ཚེ་བརྩིག་བྱའི་མཁར་ལ་གཞིགས་ཏེ་ཡང་བསྐྱར་ཐེངས་གཅིག་བརྡུང་དགོས་པ་ཡིན། རྩིག་པའི་ཡོན་ཏན་རྨང་ཞེས་པའི་གཏམ་དཔེ་ལྟར་རྩིག་པ་བརྟན་པོ་ཡོང་མིན་རྨང་འཐས་ཆུ་རྡོ་ལེབ་ཅིང་རིང་ལ་མཐུག་སྲབ་མཚུངས་པ་དག་ཞིབ་ཚགས་ཀྱིས་བསྒྲིགས་པའི་སྟེང་དུ་ས་གྱང་རིམ་གཅིག་བརྡུངས། དེ་ལྟར་ས་རྡོ་རེས་མོས་ཀྱིས་རྩིག་རྨང་ཡོངས་སུ་འགྲུབ་པར་བྱའོ།།” ཞེས་པ་དང་། ཡང་དེ་ཉིད་ལས། “དེ་དང་བསྟུན་ནས་ཕྱི་ནང་གི་རྡོ་ཆེན་སོ་སོ་སྐར་མ་ཉི་ཤུས་མ་ཐུག་ཙམ་ཕྲེང་ལྟར་བསྒྲིགས་ཏེ་འཇོག ཕྱི་ནང་གི་ངོར་ཐིག་གིས་དྲང་དུ་ཕབ་ཁྲུལ་བརྡལ། དེ་ལ་རྡོ་ཆེན་དང་མཉམ་པ་ཁོག་རྡོ་དང་། ལ་ལོག་ལ་གཞུག་རྣམས་རིམ་པར་བརྒྱབ་པ་འདག་ནན་མོར་བརྒྱབ་སྟེ་ཁོག་འདམ་དང་ལེབ་ཆ་རྒྱག་པ་དང་། སྲུབས་སུབ་རྒྱག་པ་བཅས་ཡིན། དེ་ནས་ཕྱི་ངོས་སུ་ཅབ་ལ་ཞིབ་ཚགས་ཀྱིས་བསྒྲིགས་པ་དང་། ཁ་སྙོམ་རྒྱག དེའི་སྟེང་ངོ་རྡོ་འཇོག དེའི་ཁོག་ལ་ཁ་གཅོད་བརྒྱག་སྟེ་སྟེང་དུ་རྡོ་ཟེགས་བླུགས། དེ་ནས་ཁ་ཚགས་རྒྱག་པ་བཅས་ཀྱིས་རྡོ་རིམ་གཅིག་གྲུབ། དེ་ལྟར་རྡོ་རིམ་གྱི་སྟེང་དུ་རྡོ་རིམ་བཞག་སྟེ་ཡོངས་སུ་འགྲུབ་པར་བྱའོ།།”15 ཞེས་པ་བཞིན་ཡིན་ལ་རྩིག་ཁའི་སྟེང་ལ་སྤེན་རྒྱན་འཇོག་སྲོལ་ཡོད། སྤེན་རྒྱན་ནི་སྤེན་མ་ཆུན་པོ་བྱས་ནས་བསྡམས་ཤིང་མགོ་མཇུག་ཕྲ་མོ་དང་རྐེད་པ་སྦོམ་པོ་བྱས་པ་མཐོ་གཉིས་ཙམ་གྱི་མཚམས་ཏེ། རྐེད་ནས་གྲིས་གཏུབ་ཅིང་ཆུན་པོ་རེ་རེ་ཡི་གཏུབ་མཚམས་ཀྱི་ངོས་སྙོམས་པོ་རྩིག་ཁའི་ཕྱི་ལོགས་སུ་བསྐོར་ནས་ཚགས་དམ་པོར་བསྒྲིགས་ཤིང་། གྱང་ཐོ་སོགས་ཀྱིས་བཅག་བཅག་བྱས་ནས་སྲ་མོར་བཟོས་པ་དང་། སྔོན་གྱི་དུས་སུ་སྤེན་མ་སྡོམ་བྱེད་རྒྱ་ལྕང་གི་ལྕུག་ཕྲན་སོགས་ཡིན་མོད། ད་ལྟ་དེའི་ཚབ་ཏུ་རྣོ་སྐུད་ཕྲ་མོ་བེད་སྤྱོད་བྱེད་ཀྱི་ཡོད། རྩིག་ཁའི་ནང་ལོགས་ཀྱང་དེ་དང་མཉམ་པོར་རྡོ་བརྩིགས་བྱས་ཡོད། དེ་ནི་གཅིག་ན་རྩིག་པ་ཇེ་ཡང་དུ་གཏོང་ཐུབ་པ་དང་། གཉིས་ན་མིག་ལ་མཛེས་པ། གསུམ་ན་ཆར་ཆུ་འབྱིན་པ་ལ་སོགས་པའི་ཁྱད་ཆོས་མང་བོ་ཚང་རབས་བཤད། 

			དེ་ལས་གཞན་སྤེན་རྒྱན་གྱི་ཕྲེང་བ་དང་དྲབ་ཐོད་ནི་སྤེན་རྒྱན་གྱི་སྟེང་འོག་གཉིས་ལ་བཞག་ཡོད་པ་ཞིག་སྟེ། ཕྲེང་བ་ནི་སྟེང་ན་རི་མོ་གོར་ཐིག་དཀར་པོ་འབུར་རྐོས་སུ་བྲིས་ཡོད་པའི་ཤིང་ལེབ་གྲུ་བཞི་ནར་མོ་ཅན་ཞིག་ཡིན། དེ་རྩིག་ཁའི་ཕྱི་ལོགས་ཡོངས་སུ་བསྐོར་ནས་སྤེན་རྒྱན་གྱི་གོང་འོག་གཉིས་སུ་བསྒྲིགས་ཤིང་ནང་ངོས་སུ་རྡོ་བརྩིགས་བྱས་འདུག དྲབ་ཐོད་ནི་ཤིང་དུམ་གྲུ་བཞི་ནར་མོ་དག་རྩིག་ཁའི་སྤེན་རྒྱན་གྱི་ཞབས་ལ་ཡོད་པའི་ཕྲེང་བའི་འོག་ཏུ་འཇོག་པ་ཡོད། དེའི་སྟེང་རྡོ་གཡབ་བཞག་ཡོད་པ་དང། རྡོ་གཡབ་ནི་གཡའ་མ་སྲབ་མཐུག་རན་ཙམ་བཟོས་ཏེ་གཡབ་མོ་བཞིན་བཞག་འདུག རྡོ་གཡབ་སྟེང་དུ་བུག་ཤུབས་བཟོས་ཚར་རྗེས་རྩིག་པ་ཡོངས་སུ་འགྲུབ་པ་ཡིན་ནོ།། འདི་ནི་ཆེན་པོ་བླ་དཔོན་དག་གི་གཟིམ་ཆུང་དང་ཕོ་བྲང་། དགོན་སྡེ་ཁག་གི་ལྷ་ཁང་སོགས་ཀྱི་རྩིག་པའི་གོ་རིམ་ཙམ་ཡིན་པ་ལས། དམངས་ཀྱི་རྡོ་ཁང་དག་ལ་དེ་ལྟའི་རྩིག་བཟོའི་རིམ་པ་རྒྱ་ཆེ་བ་དེ་འདྲ་ཞིག་གཏན་ནས་མེད་ལ། སྤེན་རྒྱན་སོགས་འཇོག་པའི་ལམ་སྲོལ་ཞིག་དེ་བས་ཀྱང་མེད་དོ།། 

			གཞན་མདོ་དབུས་ཁམས་གསུམ་གྱི་དམངས་ཀྱི་སྡོད་ཁང་གི་རྩིག་ཐབས་སོགས་རེ་རེ་བཞིན་གླེང་ན་ཤིན་ཏུ་ནས་ཀྱང་དགེ་མཚན་ཆེ་མོད། ཉོག་འགྲོ་བར་དོགས་ནས་རེ་ཞིག་དེ་ཙམ་གྱིས་འཐུས་པར་བྱ་དགོས་བྱུང་ལ། གོང་གི་རྡོ་རྩིག་གི་རིམ་པ་རེ་རེ་སོང་མཚམས་སུ་འགྲུབ་སྟོན་གྱི་སྟོན་མོ་ཆེ་མ་ཆུང་གསུམ་བྱེད་སྲོལ་གྱི་རིམ་པ་སོགས་ཧ་ཅང་མང་པོ་ཞིག་ཡོད་ནའང་ཡིག་ཚོགས་ལ་འཇིགས་ནས་དེ་ཙམ་གྱིས་ཆོག་པར་བྱས་པའོ།།

			ལྔ་བ། ལ་བོད་སྡོད་ཁང་གི་ཕྱི་ནང་གི་དབྱིབས་བཀོད་ལ་ལྟ་བ།

			གྲྭ་བཙུན་ཚོའི་སྡོད་ཁང་མང་ཆེ་བ་ཐོག་རྩེགས་གཉིས་ཅན་དང་བཟོ་དབྱིབས་ཀྱང་གྲུ་བཞི་ཁ་གང་མར་བརྩིགས་འདུག་པའི་སྡོད་ཁང་སྐེ་དམར་གྱི་རྒྱན་རིས་དང་ལྡན་པར་མ་ཟད། རྩིག་ངོས་ཡོངས་སུ་ས་རྩི་དཀར་པོ་དང་སྒོ་དང་སྒེའུ་ཁུང་གི་མཐའ་སྐོར་དུ་རྩི་ནག་པོ་བཏང་འདུག་པ་ཤ་སྟག་རེད། (སྐེ་དམར་ཞེས་པ་ནི་རྩིག་ཁའི་རྡོ་གཡམ་འོག་ཏུ་ཚོས་གཞི་དམར་པོ་སྤེན་རྒྱན་གྱི་དབྱིབས་ལྟར་ནར་མོ་ཞིག་འཐེན་ཡོད་པ་དེ་ལ་སྡོད་ཁང་གི་སྐེ་དམར་ཟེར།) དེ་དག་ཕལ་ཆེ་བའི་འོག་ཁང་དག་ནི་གསང་སྤྱོད་དང་། དགུན་ཁར་མེ་གཏོང་བྱེད་ཀྱི་འབུད་ཤིང་དང་ཨོང་བ། རྒྱུན་བཀོལ་མ་ཡིན་པའི་དངོས་རྫས་དང་བཟའ་བཅའི་རིགས་བཞག་འདུག ཐོག་ཁང་ན་མཆོད་ཁང་དང་དབྱར་དགུན་གཉིས་སུ་སྡོད་ཁང་བརྗེ་བསྒྱུར་བྱེད་སའི་ཁང་མིག་ཆུང་ལ་དོག་པ་རེ་དང་། ཅུང་ཁོད་ཡངས་མོ་རེ་བཅས་འདུག ལ་དྭགས་པའི་དམངས་ཀྱི་སྡོད་ཁང་མང་ཆེ་བ་ཡང་གྲུ་བཞི་ཁ་གང་མའི་དབྱིབས་བཟོ་ཡིས་བརྩིགས་ཡོད་པ་དང་། མང་ཆེ་བ་ཐོག་རྩེགས་གཉིས་ཅན་རེད། སྒོ་དང་སྒེའུ་ཁུང་ཆུང་ལ་རྩིག་ངོས་ཡོངས་སུ་འདམ་གྱིས་གཡོགས་ནས་ས་རྩི་དཀར་པོ་བཏང་འདུག རྩིག་ངོས་ལ་སྦྱར་རྒྱུའི་འདམ་གྱི་ས་ལ་ཁོ་ཚོས་མར་ཀ་ལ་ཟེར་ཞིང་འདི་ཡིས་འཇིམ་བཟོའི་ས་རྒྱུ་ཡང་བྱས་ཆོག་པར་བཤད། 

			ལ་དྭགས་པའི་དམངས་ཀྱི་སྡོད་ཁང་ཁག་གི་བཟོ་བཀོད་ནི། དུས་ད་ལྟ་ལ་དྭགས་པའི་དམངས་ཀྱི་སྡོད་ཁང་ཚང་མ་ལའང་ཕྱི་རྩིག་གི་གྱང་ཁར་སྐེ་དམར་གཏོང་བའི་སྲོལ་ཞིག་དར་ཡོད་མོད། འོན་ཀྱང་དེ་ནི་ད་ལྟ་ལ་དྭགས་པའི་དམངས་ཀྱི་སྡོད་ཁང་ཡོངས་སུ་རྫོགས་པར་གཅིག་མཐུན་དུ་ཡོད་པ་ཞིག་ཡིན་ནའང་། སྔོན་གྱི་དུས་སུ་ཁང་ཁྱིམ་གང་ཞིག་ན་བཀྲ་སྟོང་གསེར་གསུམ་(བཀྲ་ཤིས་བརྩེགས་པ་དང་འཕགས་པ་བརྒྱ་སྟོང་བ། གསེར་འོད་དམ་པ་གསུམ་ལ་གོ་དགོས།)སོགས་རྒྱལ་བའི་གསུང་རབ་ཀྱི་གླེགས་བམ་བཞུགས་ཡོད་ན་ནི་སྡོད་ཁང་ལ་སྐེ་དམར་བཟོས་ཆོག་པ་ལས། དེ་མིན་དམངས་ཀྱི་སྡོད་ཁང་སུ་དང་གང་གིས་ཀྱང་སྐེ་དམར་བཟོ་ཆོག་གི་མེད་པར་བཤད། སྡོད་ཁང་མང་ཆེ་བའི་ཐོག་ཁང་མི་སྡོད་ས་དང་འོག་ཁང་ནོར་ལུག་ཁ་ཤས་དང་རྒྱུན་བཀོལ་མ་ཡིན་པའི་དངོས་ཟོག་བཞག་འདུག ཐོག་ཁང་ནང་དུ་ཤེལ་ཁང་དང་། ཚོམས་ཁང་། མཛོད་ཁང་། དགུན་ཁང་། མཆོད་ཁང་སོགས་ཡོད། ཤེལ་ཁང་ནི་ཁང་པའི་ཟུར་གྱི་ཉི་མ་ཕོག་ཡུལ་ཏེ་ལྷོ་ནུབ་མཚམས་ན་ཡོད་ལ། ཉི་མ་ཕོག་སའི་ཕྱོགས་གཉིས་ཤེལ་གྱིས་བཅད་ཡོད། དེ་ནི་དགུན་དུས་སུ་ཉི་མར་བསྲོ་ས་རེད། ཚོམས་ཁང་ནི་ཁང་པའི་དཀྱིལ་གྱི་ནང་ཧ་ཅང་ཆེ་ཤོས་དེ་ཡིན་པས་རྟགས་དང་སྟོན་མོའི་སྐབས་མི་མང་འདུ་འཛོམས་བྱེད་ས་དང་དབྱར་ཁར་སྡོད་ས་རེད། མཛོད་ཁང་ལ་ཁང་མིག་གཉིས་གསུམ་ཙམ་ཡོད། དེ་ནི་ནས་སོགས་འབྲུ་ཡི་རིགས་འཇོག་ས་དང་། གྲོ་ཕྱེ་དང་མར་ཕྱུར་འཇོག་ས། གྱོན་གོས་དང་། བལ། ཁུ་ལུ། ཤ་སོགས་དངོས་རྫས་ཉུང་ཉུང་སྣ་མང་འཇོག་ས་རེད། དགུན་ཁང་ནི་ནང་ཆུང་ལ་དོག་པ་དང་སྒོ་སྒེའུ་ཁུང་ཡང་ཆུང་ཆུང་བཟོས་ཡོད་པའི་ཁང་པ་ཞིག་སྟེ་དགུན་ཁ་སྡོད་ས་རེད། འདི་ལ་དགུན་ས་ཡང་ཟེར། མི་ཚང་ཁ་ཤས་ཀྱི་དགུན་ཁང་འོག་ཁང་དུའང་ཡོད། མཆོད་ཁང་ནི་ནང་ཆུང་ཙམ་ཡོད་པ་མ་གཏོགས་ནང་གི་རྒྱལ་བའི་སྐུ་གསུང་ཐུགས་རྟེན་དང་། བླ་སྤྲུལ་སོགས་ཀྱི་སྐུ་པར་བཤམས་སྟངས། ཕྱག་མཆོད་བྱེད་ཚུལ་སོགས་བོད་པ་དང་ཆ་ཡོངས་སུ་འདྲ་བོ་འདུག གཞན་ཁྱིམ་ཚང་འགའ་ཞིག་ཏུ་སྡོད་ཁང་འདི་དག་ལ་དྭངས་མཛེས་དང་། ཉི་མ་ལྷ་ཁང་། སྒོ་གཡབ་སོགས་ཀྱི་མིང་ཅི་རིགས་བཏགས་པའང་འདུག འོག་ཁང་ནས་ཐོག་ཁང་འགྲོ་བྱེད་ལ་རྡོ་སྐས་དང་ཤིང་སྐས་རྣམ་མང་ཡོད་པ་དེ་ལ་ཁོ་ཚོས་ཐེམ་ཟེར་ལ། དེ་ནི་ཐེམ་པ་ཞེས་པའི་བསྡུས་མིང་ཡིན་པར་བསམ། ཁང་པའི་ཡང་སྟེང་གི་མཐའ་བསྐོར་ཡོངས་སུ་སྐྱོར་ར་ཞེས་འབུད་ཤིང་གིས་བསྐོར་ནས་བཞག་ཡོད་པ་དང་དགུན་དུས་སུ་ནོར་ལུག་ལ་སྟེར་རྒྱུའི་གཟན་རྩྭའི་རིགས་མང་བོ་ཞིག་ཀྱང་ཁང་པའི་སྟེང་དུ་བཞག་ཡོད་ལ། ད་དུང་ཡང་སྟེང་གི་ཕྱོགས་མཚམས་སོགས་སུ་རྒྱལ་མཚན་རྩེ་མོའི་དར་ལྕོག་ཁ་མདོག་སྣ་ལྔ་བཙུགས་ཡོད། 

			ཁང་པའི་མདུན་ཐད་ན་ར་སྐོར་ཆུང་ཆུང་ཞིག་ཡོད་པ་དེར་བཏང་ར་ཟེར་བ་དང་། ཡང་ཁང་པའི་ཉི་མ་དྲོད་སའི་ལོགས་ཤིག་ན་དྲོས་ར་ཞེས་པའི་ར་སྐོར་ཞིག་ཡོད་པ་དེ་དགུན་དུས་སུ་ནོར་ལུག་ལ་རྩྭ་གཏོང་ས་དང་ཉིན་མོར་བསྡུ་ས་རེད། ར་སྐོར་འདི་གཉིས་ཁང་པའི་མདུན་དང་ཟུར་ན་ཡོད་པའི་ཁྱད་པར་ཙམ་ལས། སྡོད་ཁང་དང་ཡོངས་སུ་འབྲེལ་ནས་ཡོད། མིའི་སྡོད་ཁང་མང་ཆེ་བའི་ནང་མལ་ཁྲི་སོགས་མཐོ་དམན་གྱི་ཆ་མེད་པར་ས་ངོས་རང་ལ་འབོལ་གདན་བཏིང་ནས་བསྡད་འདུག དེ་ནི་ཡུལ་འདིའི་ཁང་པའི་མཐོ་ཚད་ཧ་ཅང་དམའ་མོ་ཡིན་པས་རེད་བསམ་ལ། དེའང་གནམ་གཤིས་ཀྱང་ཡུལ་ལུང་གཞན་དང་བསྡུར་ན་ཧ་ཅང་གྲང་མོ་ཡིན་པས་ཆེད་དུ་ཁང་པའི་མཐོ་ཚད་དམའ་མོ་བཟོས་པ་ཡིན་ཡང་སྲིད། ལ་དྭགས་ཡུལ་གྱི་གྲོང་མི་ཚོའི་སྡོད་ཁང་ཕལ་ཆེ་བའི་རྒྱ་སྒོ་ལ་སྒོ་ལྕགས་རྒྱག་སྲོལ་མེད་པར་ཤིང་ཀུ་ལིག་ (ཀུ་ལིག་ཅེས་པ་ནི་སྒོ་ལྕགས་སམ་ཟྭ་དང་ལྡེ་མིག་ལ་གོ་དགོས) ཞེས་ཤིང་དུམ་ཞིག་སྒོའི་རྒྱབ་ལོགས་སུ་འཕྲེད་དུ་བཞག་ཡོད་ས་དེ་ཡི་རྩིག་པར་ཁུང་བུ་བཏོན་ཡོད་པས་ཕྱི་ནང་གཉིས་ཀ་ནས་འབྱེད་ཐུབ་པ་ཞིག་དང་། ཡང་བསྐོར་འཁྱོག་ཅེས་ལྕགས་སྐུད་སྦོམ་པོ་སྒོའི་འགྲམ་གྱི་ཤིང་ལ་འཁྱོག་པོར་བཞག་ཡོད་པ་དེ་ཤིང་ཀུ་ལིག་དང་འདྲ་བར་ཕྱི་ནང་གཉིས་ཀ་ནས་འབྱེད་ཐུབ་པ་ཞིག་ཀྱང་བཞག་ཡོད་པ་ཙམ་ལས། སྒོ་ལྕགས་རྒྱག་པའི་ལུགས་སྲོལ་ཧ་ལམ་མི་འདུག དེ་ནི་ཡུལ་ལུང་འདིར་ཆོམ་རྐུན་གྱི་འཇིགས་སྔངས་ཡེ་ནས་མེད་པར་ཞི་བདེ་བག་ཕེབས་དང་། ཡ་རབས་སྤྱོད་བཟང་གིས་ཀུན་ནས་ཕྱུག་པའི་མངོན་རྟགས་ཤིག་ཅི་ལ་མ་ཡིན། དེ་ལྟ་མིན་ན་དེང་དུས་ཡུལ་ལུང་མང་ཆེ་བར་ཆོམ་རྐུན་སྒོ་ལྕགས་ཀྱིས་མི་ཁེགས་པར་ཆེད་དུ་སྲུང་མཁན་གྱི་མི་འདུག་དགོས་པའི་སྣང་ཚུལ་ག་ལ་ཡོད། 

			མདོར་ན་ལ་དྭགས་པའི་རྒྱལ་དམངས་གཉིས་ཀྱི་སྡོད་ཁང་ཕྱི་ནང་གི་དབྱིབས་བཀོད་ཧ་ཅང་གྲ་རྒྱས་པོ་དང་ཆ་འཛོམས་པོ་ཞིག་མིན་ནའང་། ས་གནས་རང་གི་ཐུན་མིན་ཁྱད་ཆོས་ཀྱི་བླ་རྐང་མ་ཉམས་གསོན་པོར་གནས་ཡོད་ཅེས་སྤྱིའི་ཆ་ནས་གླེང་ཆོག་ཆོག་ཅིག་རེད་སྙམ། ཡིན་ནའང་ཨ་ལྕི་རྣམ་པར་སྣང་མཛད་ཀྱི་ལྷ་ཁང་དང་། མང་རྒྱུ་རྣམ་པར་སྣང་མཛད་ཀྱི་ལྷ་ཁང་། གསུམ་མདའ་རྣམ་པར་སྣང་མཛད་ཀྱི་ལྷ་ཁང་གི་བཟོ་དབྱིབས་སོགས་ཡུལ་ལུང་གཞན་གྱི་བཟོ་རྩལ་ཚུར་ལེན་བྱས་ནས་བཞེངས་པའི་ལྷ་ཁང་ཁ་ཤས་ཡོད་ཀྱང་། དེ་དག་གི་བཞེངས་བཀོད་ལ་གཅིག་ན་ས་གནས་རང་གི་ཁྱད་ཆོས་མེད་པ་དང་གཉིས་ན་རྩིག་བཟོ་བྱེད་མཁན་གྱི་བཟོ་བ་ཡང་ལ་དྭགས་པ་རང་ཉིད་མ་ཡིན་པར་ཀ་ཤཱི་མར་འོང་བ་ཡིན་པས་ན། དེ་དག་གི་བཟོ་བཀོད་ནི་སྐབས་འདིའི་གླེང་བྱ་དང་འབྲེལ་བ་ཆེར་མེད་པར་མཐོང་ནས་བཞག་པ་ཡིན་ནོ།། 

			བོད་པའི་སྡོད་ཁང་གི་དབྱིབས་བཀོད་གླེང་མཁན་གྱི་མི་མང་ཆེ་བས་རིགས་གསུམ་དུ་དབྱེ་ཡོད་པ་སྟེ། དེ་ནི་དགོན་པའི་བླ་གྲྭ་རྣམས་ཀྱི་སྡོད་ཁང་དང་ལྷ་ཁང་སོགས་ཆོས་ལུགས་མི་སྣའི་སྡོད་ཁང་དང་། རྒྱལ་པོའི་ཕོ་བྲང་དང་དེའི་ཁོངས་གཏོགས་ཀྱི་རྒྱལ་ཕྲན་དང་རྫོང་གཞིས་དག་གི་མཁར་རྫོང་སྲིད་ཀྱི་མི་སྣའི་སྡོད་ཁང་། ཕལ་བའི་མི་མང་ཚོགས་སམ་སྐྱེ་བོ་མི་སྒེར་གྱི་སྡོད་ཁང་བཅས་རིགས་གསུམ་ནས་གླེང་གི་ཡོད་པས་འདིར་ཡང་དེ་མཚུངས་ལྟར་རགས་བསྡུས་ཤིག་བརྗོད་ན། དགོན་པའི་འདུ་ཁང་དང་ལྷ་ཁང་། གྲྭ་མང་གི་སྡོད་ཁང་དག་གི་བཟོ་བཀོད་ནི། འདུ་ཁང་མང་ཆེ་བ་ཐད་ལ་ནར་དབྱིབས་སུ་ཡོད་ལ། འོག་ཁང་ནི་གྲྭ་མང་ཚོགས་ལ་འཚོགས་ས་དང་སྦུག་གཙང་ཁང་ཡིན། དེར་སྒེའུ་ཁུང་བཏོད་སྲོལ་མེད་པར་རྩིག་ངོས་ཡོངས་སུ་ལྷ་སྐུ་འདྲ་མིན་གྱི་ལྡེབས་རིས་དང་། དཀྱིལ་དུ་འདུ་ཁང་གི་ཆེ་ཆུང་ལ་གཞིགས་ནས་ཀ་རིང་ཉིས་ཐོག་དང་མཉམ་པ་བཞི་དང་བརྒྱད། བཅུ་དྲུག ཀ་ཐུང་ཡང་ཀ་རིང་གི་མདུན་རྒྱབ་དང་གཡས་གཡོན་དུ་གང་དགོས་ལྟར་ཡོད། ཀ་རིང་ལ་སེང་གཡབ་དང་དེའི་མདུན་ངོས་ཀྱི་རྒྱང་མཐོང་ཁར་རྣམ་ཐར་སྒོ་གསུམ་གྱིས་དཀར་གསལ་བཏོད་ཡོད། སྦུག་ཏུ་ལྷ་སྲུང་ཁང་དང་བྱམས་ཁང་སོགས་ཡོད་ལ། བྱམས་ཁང་དུའང་ཀ་རིང་གཉིས་དང་བཞི་སོགས་བྱམས་ཁང་གི་ཆེ་ཆུང་ལ་ལྟོས་ནས་ཡོད། འདུ་ཁང་གི་ཀ་རིང་དག་གི་དཀྱིལ་དུ་གོས་ཆེན་གྱིས་བཟོས་པའི་རྒྱལ་མཚན་ཆེན་པོ་རེ་དང་། མཐའ་སྐོར་གྱི་ཀ་ཐུང་དག་གི་བར་ལའང་དེ་མཐུན་གྱི་རྒྱལ་གདུགས་ཅི་རིགས་ཀྱིས་བརྒྱན་ཡོད་ལ། འོག་གི་ཀ་བ་ཡོངས་སུ་རྫོགས་པར་ཡང་གོས་ཆེན་གྱི་ཀ་འཕན་གྱིས་བརྒྱན་ཡོད་པ་དང་། ཀ་རིང་གི་རྒྱང་མཐོང་ཁའི་རབ་གསལ་གྱི་རྒྱབ་དང་གཡས་གཡོན་གཉིས་སུ་ལྷ་སྐུ་སྣ་མང་གི་ཐང་ག་དཔྱངས་ཡོད་རུང་། མདུན་དུ་ཐང་ག་མེད་པར་གོས་ཆེན་འཚེམ་དྲུབ་ཀྱིས་བཟོས་པའི་མཆོད་ཕྲེང་དཔྱངས་འདུག མདོ་ལ་སྒོ་འཕྱོར་དང་སྒོ་འཕྱོར་ལ་ཀ་སྤུངས། སྒོ་འཕྱོར་མཐའ་ལ་བལ་ཡོལ་ཞེས་རྩིད་པ་དང་ཁུ་ལུ་ཡིས་ཐགས་པའི་ཡོལ་བ་འཐེན་ཡོད་པ་དེའི་སྟེང་ལ་གོས་དཀར་གྱིས་བཟོས་པའི་ཆོས་འཁོར་དང་རི་དྭགས་ཕོ་མོ། མདུན་པ་དང་དུང་སོགས་ཀྱི་རི་མོ་ཕབ་ཡོད། སྒོ་འཕྱོར་སྟེང་གི་ཁང་པར་རབ་གསལ་དང་། གཡས་གཡོན་གཉིས་སུ་སྒེའུ་ཁུང་བཏོད་ཡོད། སྔོན་གྱི་དུས་སུ་རབ་གསལ་ལ་སྒོ་པང་མ་གཏོགས་དྲ་མ་བཟོ་མི་ཆོག་པའི་སྲོལ་ལུགས་ཡོད་པར་བཤད་ཀྱང་ད་ལྟ་སྒོ་དང་དྲ་མ་གཉིས་ཆ་བཟོས་ཡོད། རབ་གསལ་ལ་རས་ཀྱི་ཡོལ་བའི་སྟེང་ན་ཆོས་འཁོར་དང་རི་དྭགས་ཕོ་མོ། ཆུ་སྲིན་གྱི་ཁ་རུ་བཏེགས་པའི་ནོར་བུའི་ཕྲེང་བའི་རི་མོ་སོགས་བྲིས་ཡོད་པའི་ཡོལ་བ་དང་། ཡང་ན་དེ་མིན་གྱི་རས་ཀྱི་ཡོལ་བ་གང་རུང་ཞིག་འཐེན་ཡོད། རྒྱང་མཐོང་གི་མཐའ་འཁོར་གྱི་ཁང་པ་ཆེ་ཆུང་དེ་དག་གི་ནང་ལ་རྒྱལ་བའི་སྐུ་གསུང་ཐུགས་རྟེན་མང་པོ་བཞུགས་ཡོད། ཡང་རབ་གསལ་གྱི་ཡང་སྟེང་གི་གཡས་གཡོན་གཉིས་སུ་གསེར་ཟངས་ཀྱི་གདུགས་དང་རྒྱལ་མཚན། དབུས་སུ་ཆོས་འཁོར་དང་རི་དྭགས་ཕོ་མོ། ཆོས་འཁོར་གྱི་ཅུང་རྒྱབ་ལོགས་སུ་བུམ་གཟུགས་ཀྱི་གསེར་ཏོག་ཆེན་མོ། དབུ་རྩེར་གསེར་ཟངས་ཀྱི་རྒྱ་ཕིབས་ཡོད་མེད་ཅི་རིགས་དང་། རྒྱབ་ཕྱོགས་ཀྱི་ཟུར་གཉིས་སུ་ཐིག་ནག་ཟེར་བའི་རྩུད་སྐུད་ཀྱི་རྒྱལ་མཚན་རྩེ་ལ་ཁ་ཊཱཾ་རྩེ་གསུམ་ཡོད་པ་རེ་བསྒྲེངས་འཛུགས་བྱས་ཡོད། རྩིག་ཁའི་སྤེན་རྒྱན་གྱི་སྟེང་ལ་ཟངས་དང་འཁར་བ་གང་རུང་གི་ཐོག་ཏུ་རྣམ་བཅུ་དབང་ལྡན་སོགས་ཀྱི་རི་མོ་ཕབ་ཡོད་པའི་བཟོ་དབྱིབས་སྣ་ཚོགས་ཀྱིས་མཛེས་པར་བྱས་པ་ཡོད་པ་དང་། འདུ་ཁང་ཕལ་ཆེ་བའི་སྒོ་འཕྱོར་གྱི་དཀྱིལ་ནས་སྒོ་ཆེན་དང་གཡས་གཡོན་གཉིས་སུ་ལྷོ་སྒོ་ཞེས་པའི་སྒོ་ཆུང་རེ། སྒོ་འཕྱོར་མདུན་ཐད་དུ་རྡོ་ཐེམ། འདུ་ཁང་གི་མདུན་དང་ཡང་ན་མཐའ་སྐོར་ཡོངས་སུ་ར་སྐོར་ཡོད་མེད་གཉིས་ཀ་ཡོད་ལ། ཡོད་པ་དག་ལ་ཡང་གོང་ལྟར་མདུན་དཀྱིལ་ན་སྒོ་ཆེན་དང་གཡས་གཡོན་གཉིས་སུ་སྒོ་ཆུང་རེ་བཏོད་ཡོད། ལྷ་ཁང་དག་ནི་སྦུག་ཏུ་གཙང་ཁང་མེད་པ་ཙམ་ལས་བཟོ་བཀོད་བྱིངས་ཧ་ལམ་འདུ་ཁང་དང་འདྲའོ།། 

			བླ་སྤྲུལ་དང་གྲྭ་བ་དཀྱུས་མའི་སྡོད་ཁང་ཁག་གི་བཟོ་དབྱིབས་ནི། གྲུ་བཞི་ནར་མོ་འདུ་ཁང་གི་བཟོ་དབྱིབས་དང་འདྲ་བོ་ཡོད་ནའང་། རྒྱ་ཁྱོན་དང་སྤུས་གཙང་མིན་སོགས་ཀྱི་ཕྱོགས་ནས་བླ་སྤྲུལ་དང་གྲྭ་བ་དཀྱུས་མིའི་སྡོད་ཁང་གཉིས་བསྡུར་ཐབས་མེད་དེ། བླ་སྤྲུལ་མང་ཆེ་བའི་གཟིམ་ཆུང་རྩེགས་ཁང་དང་ར་བ་སྟོད་སྨད། ཉིས་ཐོག་སོགས་ཀྱི་རྩིག་ཁར་སྤེན་རྒྱན་སོགས་བཞག་ཡོད་པ་དང་། གྲྭ་བ་དཀྱུས་མ་ཚོའི་སྡོད་ཁང་ལ་རང་རང་གི་ཁོར་ཡུག་དང་ཆ་རྐྱེན་སོགས་ཀྱི་སྣ་མང་ཡོད་ནའང་། རིགས་བཀར་ན་གཉིས་ཀྱི་ནང་དུ་བསྡུ་ཆོག་པར་བསམ། དེ་ནི་གདན་ས་སེ་འབྲས་དགེ་གསུམ་གཙོས་པའི་གྲྭ་ས་ཆེ་ཁག་དང་། གྲྭ་བའི་གྲངས་ཀ་དང་བཤད་སྒྲུབ་ཀྱི་འཆད་ཉན་སོགས་དེ་ཙམ་མེད་པའི་དགོན་ཆུང་ཁག་གི་གྲྭ་དམངས་ཀྱི་སྡོད་ཁང་གཉིས་རེད། གྲྭ་ས་ཆེ་ཁག་གི་གྲྭ་དམངས་ཀྱི་སྡོད་ཁང་ནི་ཁང་ཚན་བྱས་ནས་ཡོད་པ་དང་ཁང་ཚན་དག་ལ་ཁང་རྩེགས་གསུམ་བཞིའི་བར་ཡོད་མོད། འོན་ཀྱང་ཁང་ཚན་དེར་ཡོད་པའི་ཁང་མིག་གི་གྲངས་ཀ་དང་གྲྭ་བའི་གྲངས་འབོར་གཉིས་མཚུངས་མིན་ཅི་རིགས་ཡོད། ཁང་ཚན་མང་ཆེ་བའི་ཁང་མིག་རེ་ལ་གྲྭ་བ་གཅིག་དང་གཉིས་སོགས་བསྡད་ཡོད། ཁང་མིག་དེའི་བདག་དབང་སོགས་ནི་མི་སྒེར་ལ་མེད་པར་ཁང་ཚན་སྤྱི་ལ་ཡོད་པས་ན། ཁང་མིག་དེར་རྒྱས་སྤྲོས་བྱེད་པའི་བྱ་ལས་ལ་མགོ་བོ་འཁོར་ས་མེད་སྟབས། སློབ་གཉེར་པ་དཀྱུས་མ་ཞིག་ལ་མཚོན་ན་ཤིན་ཏུ་ནས་ཀྱང་འོས་འཚམས་ཀྱི་སྡོད་ཁང་ཞིག་རེད། ཁང་ཚན་དག་ཆགས་ས་ནི་འདུ་ཁང་དང་ཆོས་རའི་གཡས་གཡོན་གྱི་ཐག་ཉེ་རིང་གང་ས་ན་ཡོད། ཁང་ཚན་ཚང་མར་ལྷ་ཁང་ཆུང་ཆུང་རེ་ཡོད་ལ་ལྷ་ཁང་དེའི་འོག་ཁང་ནི་ཁང་ཚན་ནང་ལོགས་ཀྱི་ཆོས་ཕྱོགས་བྱེད་ཀྱི་སྒོ་སྤེལ་ཡུལ་ཡིན་རུང་། ཐོག་ཁང་རྣམས་སུ་གོང་ལྟར་ཁང་མིག་བཅད་ནས་ཡོད་པ་དེར་གྲྭ་དམངས་བསྡད་ཡོད་དོ།། 

			དགོན་ཆུང་དག་གི་གྲྭ་བའི་སྡོད་ཁང་ནི་གྲྭ་ས་ཆེ་ཁག་གི་གྲྭ་བའི་སྡོད་ཁང་དང་གཏན་ནས་མི་འདྲ་བར་གྲྭ་བ་རེ་རེ་ཡི་སྡོད་ཁང་ལ་སྒོ་ར་དང་། སྒོ་རའི་ནང་དུ་ཁང་མིག་མང་པོ་ཡོད་ལ། གྲྭ་བ་ཡང་གཅིག་ནས་ལྔ་དྲུག་སོགས་བསྡད་ཡོད། ར་བའི་དཀྱིལ་ཀྱི་ནུབ་ལོགས་མང་ཆེ་བར་དབུས་ན་སྤང་དང་མཐའ་སྐོར་ཡོངས་ལ་མེ་ཏོག་སྣ་མང་བཏབ་པའི་སྐྱེད་ཚལ་ཆུང་ཆུང་རེ་བཟོས་ཡོད། ཁོ་ཚོའི་སྡོད་ཁང་ནི་ཚོགས་པ་དང་གཞུང་གིས་བརྩིགས་བཞེངས་བྱས་པ་མ་ཡིན་པས་ན་དེའི་བདག་དབང་ཡང་མི་སྒེར་སོ་སོ་ལ་ཡོད་པ་དང་། སྡོད་ཁང་གི་བཟོ་བཀོད་དང་རྒྱུ་སྤུས་སོགས་ཀྱང་གྲྭ་བ་རང་རང་གི་དཔལ་འབྱོར་གྱི་གནས་བབ་ལྟར་བཟང་ངན་གཉིས་ཀ་ཡོད་རུང་། སྔོན་གྱི་གྲྭ་མང་གི་སྡོད་ཁང་ནི་ད་ལྟ་ནང་བཞིན་འཁྱམས་ར་དང་སྒེའུ་ཁུང་སོགས་ཧ་ཅང་ཆེན་པོ་ཁྱིམ་པ་བའི་སྡོད་ཁང་ཁག་དང་གཏན་ནས་འདྲ་བོ་མེད་ནའང་། ད་ལྟའི་གྲྭ་བ་ཚོའི་སྡོད་ཁང་ནི་གྲོང་ཁྱིམ་དག་གི་སྡོད་ཁང་དང་ཧ་ལམ་འདྲ་བོ་ཡོད་དོ།། 

			ཚོས་གཞི་དཀར་དམར་གཉིས་ཀྱི་འགྱུར་འགྲོས་ཕྱི་རྩིག་ལ་ཕོག་པ་དང་དེའི་མཚོན་ནུས་སྔར་སོང་ལྟར་ལགས་ལ། དཀར་པོ་ནི་གྲྭ་བཙུན་གྱི་སྡོད་ཁང་དང་འདུ་ཁང་། ཕོ་བྲང་། རྫོང་གཞིས་ཁག དམངས་ཀྱི་སྡོད་ཁང་དག་ལ་བྱུགས་ཡོད། དམར་པོ་ནི་ལྷ་སྲུང་དག་གི་མགོན་ཁང་དང་བཙན་ཁང་། དགོན་པ་དང་ཕོ་བྲང་སོགས་སུ་ཡོད་པའི་བླ་དཔོན་ཚོའི་གདུང་རྟེན་ཁང་། སྔགས་དགོན་ཁག་གི་ལྷ་ཁང་དང་འདུ་ཁང་ཡོངས་ལ་བྱུགས་ཡོད། དེ་གཞན་སེར་པོ་བྱུགས་པའི་ལྷ་ཁང་ཡང་ཉུང་ཤས་ཤིག་ཡོད་དེ། ཁྲི་སྲོང་ལྡེ་བཙན་གྱི་བཙུན་མོས་བཞེངས་པའི་བུ་ཚ་གསེར་གྱི་ལྷ་ཁང་དང་། གུ་གེ་རུ་ཡོད་པའི་མཐོ་ལྡིང་གསེར་གྱི་ལྷ་ཁང་། ཕོ་བྲང་པོ་ཏཱ་ལར་ཡོད་པའི་ཚེ་སྒྲུབ་པའི་སྡོད་ཁང་། སེ་ར་ཆོས་སྡིང་སྒང་གི་རྗེ་རིན་པོ་ཆེའི་སྒྲུབ་ཁང་། འབྲས་སྤུངས་དགོན་པའི་རྟེན་གཙོ་བྱམས་པ་མཐོང་གྲོལ་མའི་ལྷ་ཁང་། བཀྲ་ཤིས་ལྷུན་པོའི་ཐུབ་དབང་བདུད་འདུལ་མ་བཞུགས་སའི་ལྷ་ཁང་། ལྷོ་ཁ་སྨིན་གྲོལ་གླིང་གི་འདུ་ཁང་སེར་པོ། མདོ་སྨད་བླ་བྲང་བཀྲ་ཤིས་འཁྱིལ་དང་ཨ་མཆོག་དགོན་ཆེན་དུ་ཡོད་པའི་དགོན་བདག་འཇམ་དབྱངས་བཞད་པའི་བཞུགས་གནས་གཟིམ་ཁང་སོགས་ཡོད་པར་བལྟས་ན། ཚོས་གཞི་སེར་པོ་འདི་ཡང་ད་ལྟའི་བོད་བརྒྱུད་ནང་བསྟན་ཆོས་ཕྱོགས་ཀྱི་རིམ་པ་མཐོ་ཤོས་དང་བླ་མེད་གོང་བཀུར་གྱི་མཚོན་བྱེད་ཅིག་ཀྱང་ཡིན་པ་འདྲ། 

			ཡིན་ནའང་ལ་དྭགས་ཡུལ་ན་མཆོད་རྟེན་ཉུང་ཤས་ཤིག་ལ་སེར་རྩི་བྱུགས་ཡོད་པ་ལས། ལྷ་ཁང་གཙོ་གྲས་སོགས་ལ་ཚོས་གཞི་སེར་པོ་བྱུགས་ཡོད་པ་མཐོང་ཐོས་མ་བྱུང་། ད་དུང་ཚོས་གཞི་དཀར་དམར་གཉིས་ལ་སངས་རྒྱས་ཆོས་ལུགས་ཀྱི་ཞི་རྒྱས་དབང་དྲག་དང་། མདོ་སྔགས་གཉིས་ཀྱི་མཚོན་ནུས་སོགས་རྒྱ་ཆེ་གཏིང་ཟབ་ཀྱི་གོ་དོན་དང་ཡང་འགྲེལ་རྒྱུ་མང་པོ་ཡོད་རུང་། ད་ནི་ཚིག་ཚོགས་བསྐྱུར་སྟེ་ཚིག་ཉུང་དུ་བཏང་ནས་མཐའ་དོན་བསྡུས་ན་བོད་དང་ལ་དྭགས་ཀྱི་ཚོས་གཞི་དཀར་དམར་གཉིས་ཀྱི་མཚོན་ནུས་ལ་འཛིན་པའི་འདུ་ཤེས་སེམས་ཁམས་གཅིག་མཚུངས་སུ་ཡོད་པ་དེ་རེད་དོ།། 

			བདུན་པ། ལ་བོད་མཐའ་མཚམས་ཁག་གི་རྡོ་མཁར་ལ་ལྟ་བ།

			རྡོ་མཁར་ནི་དགྲ་ཇག་གི་ཉེན་གཡོལ་དང་གཡུལ་འཁྲུག་གི་དགོས་གལ་རང་བཞིན་དུ་བརྩིགས་བཟོ་བྱས་པ་ཤ་སྟག་ཡིན་པས་ན། བརྩིག་ཡུལ་ཡང་ལུང་པ་ཁུགས་དཀྱོགས་དང་མཐའ་མཚམས་ཁག་ལས་མ་འདས་པར་སེམས་ཏེ། བོད་ཡུལ་གྱི་རྡོ་མཁར་གྲགས་ཆེ་བ་མང་བོ་ཞིག་རྒྱལ་མོ་ཚ་བ་རོང་ན་ཡོད་པ་དང་། ལ་དྭགས་ཡུལ་གྱི་ཞིག་རལ་དུ་སོང་བའི་རྡོ་མཁར་མང་པོ་ཞིག་ཀྱང་ཟངས་དཀར་ཡུལ་ན་ཡོད་པས་ཤེས་ནུས། 

			སྤྱིར་རྡོ་མཁར་གསར་བརྩིགས་ཀྱི་ལས་གཞི་འདི་དུས་ནམ་ཞིག་ལ་འགོ་འཛུགས་བྱས་པ་ཡིན་མིན་ཧ་ཅང་བཤད་ཁག་ནའང་། ཟངས་དཀར་ཡུལ་ན་ཡོད་པའི་རྡོ་མཁར་དག་ནི་བོད་བཙན་པོའི་རྒྱལ་ཁབ་འཐོར་ཞིག་ཏུ་སོང་བའི་རྗེས་ཏེ། ལོ་ཙཱ་པ་རིན་ཆེན་བཟང་བོའི་སྔ་རྗེས་དག་ཏུ་གསར་བརྩིགས་བྱས་པ་ཡིན་པར་བསམ་ཆོག་སྟེ། ཟངས་དཀར་བྱང་ངོས་མཐོ་ཡུལ་ཏེ་དཀར་ཆའི་ཡུལ་ན་ཡོད་པའི་ཟངས་དཀར་རྒྱལ་པོའི་མཁར་ཏེ། ད་ལྟ་ཞིག་རལ་དུ་སོང་བ་དེ་ནི་རྒྱལ་པོ་གཤེགས་ལྡེ་ཡིས་གསར་བཞེངས་བྱས་པ་དང་། དེ་འབྲེལ་གྱི་རྡོ་མཁར་དག་ཀྱང་ཁོང་གི་སྔ་རྗེས་དག་ཏུ་གསར་རྩིག་གི་ལས་གཞི་བརྩམས་པ་ཡིན་པའི་བཤད་རྒྱུན་ཞིག་གྲགས་པ་ཆེ། རྒྱལ་པོ་གཤེགས་ལྡེ་ནི་ལོ་ཙཱ་པ་རིན་ཆེན་བཟང་པོ་དང་དུས་མཉམ་ཡིན་པར་བཤད་པས་ན། ཕྱི་ལོ་དུས་རབས་བཅུ་བའི་དུས་དཀྱིལ་ནས་བཅུ་གཅིག་པའི་དུས་དཀྱིལ་བར་ཡིན་པ་འདྲ། (ལོ་ཙཱ་པ་རིན་ཆེན་བཟང་བོ་ནི་རབ་བྱུང་མ་བཙུགས་གོང་གི་ས་རྟ་སྤྱི་ལོ་ ༩༥༨ ལོར་སྐུ་འཁྲུངས་པ་དང་རབ་བྱུང་དང་བོའི་ཤིང་ལུག་སྤྱི་ལོ་ ༡༠༥༥ ལོར་སྐུ་གཤེགས) སྤྱིར་རྒྱལ་པོ་གཤེགས་ལྡེ་ཡི་ཡབ་མེས་ནི་ཟངས་དཀར་རང་གི་ཡུལ་མི་མ་ཡིན་པར་སྤི་ཏིའི་ཡུལ་ནས་བྱོན་པ་དང་། ཁོ་ཚོས་རིམ་གྱིས་ཟངས་དཀར་ལྷོ་བྱང་གཉིས་སུ་དབང་བསྒྱུར་བར་མངོན་ཏེ། “སྤི་ཏི་ནས་བཟང་དཀར་དུ་ལྷ་ཆེན་ཤག་ཐུབ་ཕེབས་ནས་དཔའ་བདུན་བཟུང་། བྱང་ངོས་ལའང་མཁར་བརྩིགས་ནས་ལྷོ་བྱང་གཉིས་ཀའི་རྒྱལ་པོ་བཞུགས་”22ཞེས་པར་གཞིགས་ན་བྱང་ངོས་མཐོ་ཡུལ་གྱི་མཁར་ནི་ལྷོ་ངོས་དཔའ་ཏུམ་གྱི་མཁར་ལས་རྗེས་མ་ཡིན་པ་ཤེས་ཐུབ་པར་མ་ཟད། ཟངས་དཀར་གྱི་ཁོར་ཡུག་གི་འགྱུར་འགྲོས་དང་ཁོ་ཚོའི་དབང་བསྒྱུར་གྱི་གོ་རིམ་སོགས་ཕྱོགས་མང་པོ་ཞིག་ལ་བལྟས་ན་རྒྱལ་པོ་གཤེགས་ལྡེ་ལོ་ཙཱ་པ་རིན་ཆེན་བཟང་པོ་དང་དུས་མཉམ་ཡིན་པར་བཤད་པ་དེ་བདེན་དངོས་ཀྱི་གཏམ་དུ་མཐོང་ངོ་།། 

			སྐྱ་སྒམ་གྲོང་ཚོ་ན་ཡོད་པའི་རྡོ་མཁར་ནི་གྲུ་བཞི་ནར་མོར་བརྩིགས་ཡོད། བརྩིགས་བྱེད་ཀྱི་རྡོ་མང་ཆེ་བ་ཆེན་པོ་མི་གཟུགས་དང་མཉམ་པ་འདུག དངོས་གནས་རྡོ་ཆེན་དེ་དག་རྩིག་རྡོ་རུ་ཅི་ལྟར་བཞག་པ་དང་རི་སྒང་དུ་སྤོར་འདྲེན་གང་འདྲ་བྱས་ནས་འོང་བ་དག་ལ་བསམ་ཚེ། སྔོན་གྱི་མི་ཡི་གཟུགས་པོ་དང་སྟོབས་ཤུགས་ཀྱང་རགས་རིམ་ཙམ་ཤེས་ཐུབ། ཡིན་ནའང་རྡོ་མཁར་ནང་གི་བཀོད་པ་ཞིབ་གླེང་བྱེད་ཐབས་མི་འདུག་སྟེ་ནང་ངོས་ཡོངས་རྩིག་སྟེང་ནས་ལྷུང་བའི་རྩིག་རྡོ་ཡིས་གང་འདུག ཕྱིའི་ངོས་སུའང་འབུར་དོད་དུ་ཡོད་པའི་གཟུགས་དབྱིབས་ཅི་ཡང་མི་འདུག་ཀྱང་རྩིག་པའི་ཕྱོགས་སོ་སོ་ན་སོ་བལྟ་གཅིག་པུ་བྱེད་སའི་ཁུང་བུ་རེ་འདུག རྒན་ཚེ་དབང་རིག་འཛིན་གྱིས་བཤད་ན། “སྔོན་མའི་མེས་མེས་ཚོས་བཤད་ན་ཟངས་དཀར་པའི་གྲོང་ཚོ་ཚང་མར་པེའུ་ཡོད་ལ་གྲོང་ཚོ་གོང་མའི་པེའུ་ནང་མེ་མདའི་སྒྲ་དང་དུད་པ་གང་རུང་བྱུང་ཚེ་དགྲ་ཇག་ཡོང་བའི་བརྡ་ཡིན་པ་དང་། ང་ཚོའི་པེའུ་ནང་དུའང་ཞ་ར་བྱེད་མཁན་གྱི་མི་གཅིག་རྒྱུན་དུ་བསྡད་ཡོད་པ་དང་མི་དེས་དགྲ་ཇག་ཡོང་བའི་བརྡ་ནམ་བྱུང་ན། དེ་མ་ཐག་ཁྱིམ་གྱི་རྒྱུ་ནོར་ཁྱེར་ནས་པེའུ་ནང་དུ་འགྲོ་དགོས་”25པར་བཤད་པ་སོགས་ལ་བསམ་ན་ཟངས་དཀར་པས་ཀྱང་རྡོ་མཁར་ཉེན་གཡོལ་དང་རྒྱུ་ནོར་འཇོག་གནས། གཡུལ་ས་སོགས་སུ་བོད་པ་དང་གཅིག་མཚུངས་ལྟར་བེད་སྤྱོད་བྱེད་ཀྱི་ཡོད་པ་དེ་རེད། འོན་ཀྱང་ཡིད་ཕངས་པ་ཞིག་ལ་ཟངས་དཀར་པའི་རྡོ་མཁར་གྱི་མཐོ་ཚད། ཚད་འཇལ་བྱེད་མ་ཐུབ། དེ་ནི་རྒྱལ་པོ་གཤེགས་ལྡེ་ཡི་རྡོ་མཁར་ལ་རྩིག་རྨང་ཙམ་ལས་ལྷག་མེད་པ་དང་། སྐྱ་སྒམ་གྲོང་ཚོའི་རྡོ་མཁར་ཡང་ཐོག་རྩེགས་གཉིས་ཙམ་གྱི་ཚད་ལས་ལྷག་མེད་པས་བྱ་ཐབས་ཅི་ཡང་མ་བྱུང་། ཟངས་དཀར་བྱང་ངོས་མཐོ་ཡུལ་ན་ཡོད་པའི་རྒྱལ་པོའི་རྡོ་མཁར་ཟླུམ་པོ་དང་། ནུབ་ཡུལ་སྐྱ་སྒམ་ན་ཡོད་པའི་གྲོང་ཚོའི་རྡོ་མཁར་གྲུ་བཞི་ནར་མོར་བརྩིགས་ཡོད་པ་ནི་རྒྱལ་པོ་དང་འབངས་ཀྱི་གོ་ཐོབ་རང་བཞིན་ཞིག་ཀྱང་ཡིན་སྲིད། 

			མདོར་ན་རྩོམ་ཐུང་འདི་ལ་མ་བརྟག་བབ་ཅོལ་དང་བཤད་ཡམ་སོགས་ནོར་འཁྲུལ་གང་མཆིས་སྙིང་ནས་འགྱོད་ཅིང་བཤགས་པ་དང་། ལེགས་ཆ་སྐྲ་རྩེ་ཙམ་རེ་ཡོད་སྲིད་ན་ནི། ཧི་མ་ལ་ཡའི་རི་རྒྱུད་དུ་འཚོ་ཞིང་གནས་པའི་མི་རིགས་སྤྱི་དང་ཁྱད་པར་གངས་ཅན་ཁ་བའི་ལྗོངས་ཀྱི་བོད་པའི་བླ་སྲོག་གི་ཡང་སྙིང་དོད་པོ་གསལ་བྱེད་སུམ་ཅུའི་ཁ་ལས་རླུང་རྟ་ཇི་སྲིད་བར་དུ་དར་ཞིང་རྒྱས་པའི་རྒྱུ་རུ་བསྔོ་བ་དང་། གཞན་བདག་ལ་ལོ་མང་རིང་སློབ་སྦྱོང་གི་མཐུན་རྐྱེན་ཅི་དགོས་བསྩལ་མཁན་ནོར་གླིང་བོད་ཀྱི་རིག་གཞུང་གཅེས་སྐྱོང་ཁང་གི་ངེས་སྟོན་པ་སྐལ་བཟང་ཡེ་ཤེས་མཆོག་གཙོས་པའི་ནོར་གླིང་བོད་ཀྱི་རིག་གནས་མཐོ་རིམ་སློབ་གྲྭའི་དགེ་ལས་ཡོངས་ཀྱི་བླ་མེད་བཀའ་དྲིན་གྱི་རྟེན་མཚོན་དུའང་ཕུལ་བ་ལགས་ན། ཁོང་རྣམ་པའི་སྐུ་ཚེ་ཡུན་རིང་བརྟན་ཞིང་ཐུགས་ཀྱི་བཞེད་དོན་མཐའ་དག་གེགས་མེད་ལྷུན་གྱིས་འགྲུབ་པའི་སྨོན་འདུན་རྒྱུན་མར་འདེབས་པའོ།། །། 

			སྤྱི་ལོ་༢༠༡༠/ ༩/ ༡༢ ཉིན་ཟངས་དཀར་སྐྱ་སྒམ་ཕག་མོ་གླིང་བཙུན་དགོན་དུ་མཇུག་རྫོགས་པར་བྲིས།

			ལ་བོད་སྡོད་ཁང་རྩིག་བཟོའི་ཡིག་ངག་གཉིས་ཀྱི་རྒྱུ་ཆ་ཁག་ཅིག

			བཀྲ་བྷས་བརྩམས་པའི་བོད་ཀྱི་རྡོ་རྩིག་གི་བྱུང་འཕེལ་བཤད་པ།<<བོད་ལྗོངས་ཞིབ་འཇུག>> ༢༠༠༤ ལོའི་དུས་དེབ་གཉིས་པའི་ཤོག་གྲངས་ ༨༨ ན་གསལ།

			ས་ཕུད་ཐུབ་བསྟན་དཔལ་ལྡན་གྱིས་བརྩམས་པའི་<<ལ་དྭགས།>>ཞེས་པའི་དེབ་ཀྱི་ཤོག་གྲངས་ ༥༡ ན་གསལ།

			༢༠༠༩ ལོའི་ཟླ་ ༦ ནང་ནོར་གླིང་མཐོ་སློབ་ཀྱི་རིག་གནས་ཡུལ་སྐོར་སྐབས་གསེར་ཁྲི་གྲོང་ཚོའི་ཁོང་གི་ཁྱིམ་དུ་ཁོང་དང་དངོས་འཕྲད་ཀྱི་ངག་འགྲོས་ཚན་བཤུས་ཡིན།

			བཀྲ་བྷས་བརྩམས་པའི་བོད་ཀྱི་རྡོ་རྩིག་གི་བྱུང་འཕེལ་བཤད་པ། ༢༠༠༤ ལོའི་<<བོད་ལྗོངས་ཞིབ་འཇུག>> དུས་དེབ་གཉིས་པའི་ཤོག་གྲངས་ ༨༩ ན་གསལ།

			༢༠༡༠ ལོའི་ཟླ་ ༥ ནང་དཀར་ཆ་བཅུ་གཅིག་ཞལ་གྱི་ཁོང་གི་ཤག་ཏུ་ཁོང་ལ་བཅར་འདྲིའི་ཚན་བཤུས་ཡིན།

			༢༠༠༩ ལོའི་ཟླ་ ༦ ནང་ནོར་གླིང་མཐོ་སློབ་ཀྱི་རིག་གནས་ཡུལ་སྐོར་སྐབས་ལྕེ་བདེ་དགོན་པའི་འདུ་ཁང་གི་ཡང་སྟེང་དུ་ཁོང་གིས་དགོན་པ་མཚམས་སྦྱོར་གྱི་ཞར་ལ་བཤད་པའི་ངག་འགྲོས་ཡིན།

			ཐུབ་བསྟན་དཔལ་ལྡན་གྱིས་བརྩམས་པའི་ལ་དྭགས་ཀྱི་མཁར་རྣམས་ཀྱི་རྩིག་བཟོ། ༡༩༧༩ ལོའི་ལོ་དེབ་<<ཤི་ར་ཟ>>འི་ཤོག་གྲངས་ ༦༥ ན་གསལ།

			ས་ཕུད་ཐུབ་བསྟན་དཔལ་ལྡན་གྱིས་བརྩམས་པའི་<<ལ་དྭགས།>>ཞེས་པའི་དེབ་ཀྱི་ཤོག་གྲངས་ ༥༨ ན་གསལ།

			དཔའ་བོ་གཙུག་ལག་ཕྲེང་བས་བརྩམས་པའི་<<ཆོས་འབྱུང་མཁས་པའི་དགའ་སྟོན།>> མི་རིགས་ཁང་གིས་དཔར་བའི་སྟོད་ཆའི་ཤོག་གྲངས་ ༡༥༦ ན་གསལ།

			ཁ་སྟོད་བན་དེ་མཁར་གྱིས་བརྩམས་པའི་བོད་ཀྱི་རྩིག་བཟོའི་གནས་ཚུལ་ཅུང་ཟད་བརྗོད་པ། ༡༩༩༥ ལོའི་<<བོད་ལྗོངས་ཞིབ་འཇུག>>དུས་དེབ་དང་པོའི་ཤོག་གྲངས་ ༡༤༣ ན་གསལ།

			སྡེ་སྲིད་སངས་རྒྱས་རྒྱ་མཚོས་བརྩམས་པའི་<<ཕུག་ལུགས་རྩིས་ཀྱི་ལེགས་བཤད་བེེ་ཌཱུར་དཀར་པོ།>>་ལྷ་སའི་ཤིང་དཔར་མའི་ཤོག་གྲངས་ ༡༢ ན་གསལ།

			༢༠༠༩ ལོའི་ཟླ་ ༦ ནང་ནོར་གླིང་མཐོ་སློབ་ཀྱི་རིག་གནས་ཡུལ་སྐོར་སྐབས་གསེར་ཁྲི་གྲོང་ཚོའི་ཁོང་གི་ཁྱིམ་དུ་ཁོང་དང་དངོས་འཕྲད་ཀྱི་ངག་འགྲོས་ཚན་བཤུས་ཡིན།

			ཨ་ལྡོང་དཔལ་ཐར་གྱིས་བརྩམས་པའི་གཡའ་རྫ་རི་བོའི་འདབས་ཀྱི་རྡོ་རྩིག་པ། ༢༠༠༨ ལོའི་<<ཀྲུང་གོའི་བོད་ལྗོངས།>> དུས་དེབ་དང་པོའི་ཤོག་གྲངས་ ༦༧ ན་གསལ།

			བྱ་རིགས་པ་བློ་བཟང་རྣམ་རྒྱལ་གྱིས་བརྩམས་པའི་བོད་ཀྱི་ཨར་ལས་སྐོར་ཅུང་ཟད་བརྗོད་པ། ༡༩༨༨ ལོའི་<<བོད་ལྗོངས་ཞིབ་འཇུག>>དུས་དེབ་བཞིའི་ཤོག་གྲངས་ ༡༦༠ ན་གསལ།

			ཁ་སྟོད་བན་དེ་མཁར་གྱིས་བརྩམས་པའི་བོད་ཀྱི་རྩིག་བཟོའི་གནས་ཚུལ་ཅུང་ཟད་བརྗོད་པ། ༡༩༩༥ ལོའི་<<བོད་ལྗོངས་ཞིབ་འཇུག>>དུས་དེབ་དང་པོའི་ཤོག་གྲངས་ ༡༤༥ ན་གསལ།

			༢༠༡༠ ལོའི་ཟླ་ ༥ བའི་ནང་སྐྱ་སྒམ་ཕག་མོ་གླིང་བཙུན་དགོན་དུ་བཀའ་འདྲི་བྱས་པའི་ངག་འགྲོས་ཚན་བཤུས་ཡིན།

			༢༠༡༠ ལོའི་ཟླ་ ༨ བའི་ནང་སྐྱ་སྒམ་གྲོང་ཚོའི་ཁོང་གི་ཁྱིམ་དུ་བཀའ་འདྲི་བྱས་པའི་ངག་འགྲོས་ཚན་བཤུས་ཡིན།

			མི་ཉག་ཆོས་ཀྱི་རྒྱལ་མཚན་གྱིས་བརྩམས་པའི་བོད་ལུགས་ཨར་སྐྲུན་གྱི་ཕྱི་རྩིག་ཚོས་མདོག་ཁྱད་ཆོས་སོགས་སྐོར་དཔྱད་པ། ༡༩༩༩ ལོའི་<<བོད་ལྗོངས་ཞིབ་འཇུག>>དུས་དེབ་གཉིས་པའི་ཤོག་གྲངས་ ༨༨ ན་གསལ།

			མི་ཉག་ཆོས་ཀྱི་རྒྱལ་མཚན་གྱིས་བརྩམས་པའི་བོད་ལུགས་ཨར་སྐྲུན་གྱི་ཕྱི་རྩིག་ཚོས་མདོག་ཁྱད་ཆོས་སོགས་སྐོར་དཔྱད་པ། ༡༩༩༩ ལོའི་<<བོད་ལྗོངས་ཞིབ་འཇུག>>དུས་དེབ་གཉིས་པའི་ཤོག་གྲངས་ ༩༡ ན་གསལ།

			<<དཔལ་དོན་གྲུབ་རྒྱལ་གྱི་གསུང་འབུམ།>>པོད་བཞི་བའི་ཤོག་གྲངས་ ༢༧༦ དང་ ༢༧༧ ན་གསལ།

			མི་ཉག་ཆོས་ཀྱི་རྒྱལ་མཚན་གྱིས་བརྩམས་པའི་བོད་ལུགས་ཨར་སྐྲུན་གྱི་ཕྱི་རྩིག་ཚོས་མདོག་ཁྱད་ཆོས་སོགས་ཀྱི་སྐོར་དཔྱད་པ། ༡༩༩༩ ལོའི་<<བོད་ལྗོངས་ཞིབ་འཇུག>>དུས་དེབ་གཉིས་པའི་ཤོག་གྲངས་ ༩༢ དང་ ༩༣ ན་གསལ།

			དགེ་སློང་ཚུལ་ཁྲིམས་སམ་བཞད་པ་རྡོ་རྗེ་ཡིས་བརྩམས་པའི་<<རིན་པོ་ཆེ་ངག་དབང་ཚེ་རིང་གི་རྣམ་ཐར།>>ལག་བྲིས་མའི་ཤོག་གྲངས་ ༧ ན་གསལ།

			ཏ་རེ་སྐྱིད་དང་སྒྲོལ་དཀར་སྐྱིད་གཉིས་ཀྱིས་བརྩམས་པའི་འབར་ཁམས་ཀྱི་གནའ་བོའི་རྡོ་མཁར། ༢༠༠༨ ལོའི་<<ཀྲུང་གོའི་བོད་ལྗོངས།>>དུས་དེབ་གཉིས་པའི་ཤོག་གྲངས་ ༦༤ ན་གསལ།

			ཏ་རེ་སྐྱིད་དང་སྒྲོལ་དཀར་སྐྱིད་གཉིས་ཀྱིས་བརྩམས་པའི་འབར་ཁམས་ཀྱི་གནའ་བོའི་རྡོ་མཁར། ༢༠༠༨ ལོའི་<<ཀྲུང་གོའི་བོད་ལྗོངས།>>དུས་དེབ་གཉིས་པའི་ཤོག་གྲངས་ ༦༤ ན་གསལ།

			༢༠༡༠ ལོའི་ཟླ་ ༥ བའི་ནང་སྐྱ་སྒམ་ཕག་མོ་གླིང་བཙུན་དགོན་དུ་བཀའ་འདྲི་བྱས་པའི་ངག་འགྲོས་ཚན་བཤུས་ཡིན།

			བོད་ལྗོངས་བོད་ཡིག་དཔེ་རྙིང་དཔེ་སྐྲུན་ཁང་ནས་བསྐྲུན་པའི་<<དགེ་འདུན་ཆོས་འཕེལ་གྱི་གསུང་རྩོམ།>> དེབ་གཉིས་པའི་ཤོག་ངོས་ ༧༨ ན་གསལ། 

			རྡུལ་འཚུབ་ཁྲོད་ཀྱི་ལ་དྭགས་དང་བདག་གི་དབྱངས།

			མེས་པོ་དྲན་པ།

			ལ་དྭགས་གཞོན་ནུ་ཞིག་གིས་རང་གི་མེས་པོ་དྲན་པའི་ཚབ་ཏུ།

			གངས་ཀྱི་རི་ལས་བབ་པའི་རུས་རྐང་འདི།།

			མེས་པོ་ཁྱེད་ཀྱིས་གནང་བའི་སེམས་གཞས་དེ།།

			ཚ་བོ་ང་ལ་མཁོ་བའི་གནམ་སྐས་ཉིད།།

			ཁྱེད་ཉིད་དྲན་པ་སེམས་ཀྱི་མིག་ཆུ་ཡིན།།

			ཨ་ཕས་ཁྱེད་ནི་རྟོག་བཏགས་ལྷ་སྒྲུང་བསྒྱུར།།

			ཨ་མས་ཁྱེད་དང་རུས་འབྲེལ་མེད་པར་རློམ།།

			ཁྱེད་ཀྱི་ཞལ་རས་གཡོགས་པའི་ལོ་ཟླའི་གོས།།

			ཐོལ་གྱིས་ཕྱེས་པའི་བློ་སྟོབས་ང་ཡིས་འཚོལ།།

			ཕ་ལོ་མ་ལོའི་ལྟོ་བའི་ངན་གོམས་ལ།།

			མེས་པོ་ཁྱེད་ཉིད་ཁྲོ་བ་མེད་སྲིད་ཀྱང་།།

			ང་ཡི་གདོང་རིས་ཁ་མདོག་སྨུག་སང་མ།།

			ཕྱི་རབས་མི་ལ་སྟོན་པར་ངོ་རེ་གནོངས།།

			མེས་པོ་ཁྱོད་ཀྱིས་བརྒྱུད་པའི་ལམ་ཆེན་ན།།

			ཁྲག་དང་རྔུལ་ཆུའི་མཚོ་མོ་རེ་རེ་འཁྱིལ།།

			མཚོ་ཁར་བཞད་པའི་བྱམས་བརྩེ་མེ་ཏོག་ཚོམས།།

			བདག་གི་སེམས་ཀྱིས་རེ་བའི་འབྱོར་ཕྱུག་ཉིད།།

			སྔོ་བསངས་གནམ་འདི་ཁྱེད་ཀྱི་གཤིས་ཡིན་ན།།

			སྤྲིན་དང་གངས་འདི་ཁྱེད་ཀྱི་སེམས་ཡིན་པས།།

			དག་གཙང་དྲི་བྲལ་ཁྱེད་ཀྱི་སེམས་པའི་ཁམས།།

			ཁྱེད་ཉིད་དྲན་པའི་ཁྲག་གི་མིག་ཆུ་ཡིན།།

			རལ་གྲིའི་ཟིལ་ཤུགས་བསྐྱུར་བའི་ཁོད་ཡངས་སེམས།།

			ཁྱེད་ཀྱིས་བདམས་པར་འགྲིག་ཅིང་འཐད་ན་ཡང་།།

			བདག་གི་ཕ་ལོར་ཁྱོད་ཀྱི་གཟུགས་རིས་ཙམ།།

			འབྱར་དུ་མེད་པའི་སྐྱོ་ངལ་རྒྱ་མཚོའི་རླབས།།

			མདུན་གྱི་མེ་ལོང་བལྟས་ཀྱིན་བལྟས་ཀྱིན་དུ།།

			བདག་གི་གདོང་རིས་འདི་ཡང་འགྱུར་སྙམ་པའི།།

			སྔངས་སྐྲག་གདུང་བས་བཅུམས་དང་བཅུམ་ཡོང་བས།།

			ཚེ་དང་སྲོག་ལ་གཅེས་པས་ཅི་ཞིག་བྱ།།

			འདི་ནས་བྱང་ཕྱོགས་རི་བོའི་ཕར་ངོགས་ན།།

			མེས་པོ་ཁྱེད་ཀྱིས་བཞེངས་པའི་བླ་མཁར་ལ།།

			ཤེས་རབ་སྟོབས་ཀྱིས་བཙལ་བའི་གདངས་འགྲོས་ཤིག།

			ཐོས་ཤིང་མཐོང་བའི་རྨི་ལམ་རྫོགས་མཐའ་བྲལ།།

			མང་ཡུལ་ལྗོངས་ལ་སྤང་དང་ནགས་ཀྱི་རི།།

			ཡོད་ཅེས་ཤོག་ལྷེ་ཇི་ལྟར་མཐུག་ན་ཡང་།།

			ཨ་ཕས་ང་ལ་གནང་བའི་བྱེ་མའི་རིས།།

			བདག་གི་མཐོང་ལམ་བཅད་ཅིང་འཕྲོག་ནས་འགྲོ།།

			མེས་པོས་གནང་བའི་སེང་གེ་ཁ་འབབ་འདི།།

			འེན་སྒྲར་རིས་བུར་བསྒྱུར་བའི་ཐ་སྙད་ཚོགས།།

			ཁ་དང་སྣ་ལ་བཙན་གྱིས་བཅུག་ཡོང་བས།།

			བདག་ནི་བདག་ལ་ཡི་ཆད་གཏིང་ནས་སྐྱེས།།

			གངས་ལམ་ལོ་ཟླས་འཁེལ་པའི་སྐུད་པའི་སྣེ།།

			ལྷ་སའི་ཇོ་བོར་འཐེན་པའི་དད་པའི་སེམས།།

			མཐའ་མཚམས་གསར་བའི་རྣོ་ངར་རལ་གྲི་ཡིས།།

			རྩབ་ཧྲལ་བཏང་བའི་སྐྱོ་ངལ་ཉམ་རེ་ང་།།

			ཚུར་རོལ་འདི་ཡི་གཞིས་ཁང་གྲུ་བཞི་འདིར།།

			ཚ་བོ་ང་ཡི་ལྟེ་ཁྲག་འཕོས་ན་ཡང་།།

			མེས་པོ་ཁྱེད་ཀྱི་རྩིག་སྲོལ་མིན་ངེས་ཏེ།།

			རིགས་འཕྲུལ་དཔྱད་པའི་སྒོ་མོ་བོར་ནས་འདུག།

			ཁྱིམ་གྱི་ཕུགས་སུ་བརྩིགས་པའི་པོ་ཏིའི་ངོས།།

			ཅི་བྲིས་གང་བྲིས་ཕ་མས་མི་མཁྱེན་པས།།

			དོགས་གནས་ཁུར་གྱིས་ལྕི་བའི་བདག་གི་སེམས།།

			མེས་པོ་ཁྱོད་ལ་དྲིས་ནས་བསལ་བར་རེ།།

			ལོ་ཟླའི་འཕེལ་རིམ་འདི་ལྟར་བརྩེགས་ཤུལ་ནས།།

			མེས་པོའི་དཔའ་སྤོབས་ཉམས་ཤིང་རྒུད་གྱུར་ན།།

			ང་ཚོའི་རྗེས་རབས་འབོད་སའི་མི་ཡི་གདོང་།།

			ཕ་གའི་གཡག་རྒན་གན་དང་ཅིས་མི་མཚུངས།།

			རླུང་རྟ་ཡར་ཡར་བསྐུར་བའི་མཁའ་དབྱིངས་ན།།

			མི་གཤིས་མར་མར་ལྷུང་བའི་ལ་དྭགས་ན།།

			མེས་པོའི་བླ་རྐང་བོར་བའི་སུམ་མདོ་ནས།།

			གང་ལ་འཁུར་འགྲོ་བསམ་ན་བདག་ཡིད་འཇིགས།།

			འཇིགས་རྔམ་སྟོང་གི་རལ་གྲིའི་སོ་ཁ་ནས།།

			མེས་པོ་ཁྱེད་ཀྱི་ཚ་བོ་ཡིན་བསམ་ན།།

			གཞོམ་གཞུག་བྲལ་བའི་དཔའ་བོའི་སྙིང་སྟོབས་གོས།།

			ཐོབ་པའི་དཀའ་དྲིན་སྙིང་ནས་ཡང་ཡང་དྲན།།

			བདག་གི་མིང་ལ་ཅི་ཞིག་བཏགས་གྱུར་ཀྱང་།།

			གཞན་གྱིས་གང་གིས་བདག་ལ་བོས་གྱུར་རུང་།།

			མེས་པོ་ཁྱེད་ལ་དགའ་བའི་ནང་གི་སེམས།།

			བཅད་དུ་མེད་པ་ཁྱེད་ཀྱི་བཀའ་དྲིན་ཉིད།།

			ཁྱེད་ཀྱི་སེམས་ཀྱིས་བཞུས་པའི་གངས་ཆབ་འདི།།

			འཛད་མེད་གཏེར་མཛོད་ཅིག་གི་བགོ་སྐལ་དུ།།

			ཕ་ལོར་བཞག་པ་ཁོང་གིས་མི་མཁྱེན་ཀྱང་།།

			ཚ་བོ་ང་ཡི་སེམས་ན་ཁྲིག་སེ་ཡོད།།

			གཞན་གཅེས་བསམ་བློའི་མངའ་ཐང་ཁྱེད་ཀྱིས་བསྐྱངས།།

			བློ་དང་ཐབས་ཀྱི་དེབ་ཐེར་ཁྱེད་ཀྱིས་བྲིས།།

			གཤོག་ཟུང་བརྐྱངས་སའི་ནམ་མཁའ་ཆེན་པོ་འདི།།

			བདག་ལ་བསྩལ་བའི་བཀའ་དྲིན་བརྗོད་མི་ལངས།།

			བསམ་ཞིང་དྲན་པའི་སེམས་ཀྱི་མེས་པོ་ཁྱོད།།

			བདག་གི་ཉེ་སར་བྱོན་དང་འབྱོན་བཞིན་པས།།

			འོད་ཀྱི་ཞབས་རྗེས་རྙེད་པའི་གདེང་ཚོད་ཅིག།

			རུས་པའི་རྐང་ལ་འཐིམ་ཞིང་འཐིང་ནས་འོང་།།

			མེས་པོ་དྲན་པའི་མིག་ཆུའི་ཆར་བ་ཞིག།

			ཁོར་ཡུག་འདི་ནས་འབབ་པར་མི་རེ་མོད།།

			སྙིང་སྟོབས་དགུ་འགྱུར་ཁ་བ་དཀར་པོའི་མདངས།།

			ལྷབ་ལྷབ་འབབ་པའི་ཡིད་ཆེས་ཁྱེད་ཀྱིས་གནང་།།

			ཁྱེད་ཉིད་དགྱེས་བྱེད་ལྷག་བསམ་གངས་ཀྱི་རི།།

			སྔོན་མོ་གནམ་ལ་བཏབ་པའི་སྐར་ཚོགས་ཤིག།

			ཡངས་པའི་ཐང་ལ་བཀྲམ་པའི་མེ་ཏོག་ཅིག།

			རྒྱ་མཚོའི་ངོགས་ལས་མཆེད་པའི་རྦ་རླབས་ཡིན།།

			ལོ་ཟླའི་བུ་མོ་བྲོས་པའི་ཕར་རྒྱབ་ན།།

			བདག་གི་རུས་རྐང་ནམ་ཡང་ཁྱེད་ཉིད་དེ།།

			བྱམས་དང་བརྩེ་བའི་དབྱངས་གསལ་སོ་བཞི་བོ།།

			འོད་ཀྱིས་ཕྲེང་ཐག་བརྒྱུས་པར་སེམས་ཁྲལ་མེད།།

			མེས་པོ་འཛུམ་པའི་ཞལ་རས་སྨུག་མདངས་དེ།།

			རྨི་ལམ་ཀློང་ནས་མཇལ་བ་བརྩིས་གྱུར་ན།།

			རྩྭ་རྐང་རེ་ཡང་ཁྱེད་ཀྱི་གདོང་པ་རེ།།

			ཚ་བོ་ང་ཡི་སྤྲོ་སྐྱིད་ཕྱྭ་གཡང་ཡིན།།

			མེས་པོའི་མཛད་འཕྲིན་མཁའ་ལ་འཕུར་ཤུལ་ན།།

			སྟོབས་ཀྱིས་ཁེངས་པའི་འོད་ཀྱི་ལམ་སྣེ་རུ།།

			ཇི་སྲིད་བསྐལ་བར་བདག་གི་མགོ་བོ་འདི།།

			མཐོ་རུ་འདེགས་པའི་སྤོངས་པ་འགྱིང་ནས་ཡོད།།

			དྲན་པའི་ཀློང་གི་ལ་དྭགས།

			བརྗོད་སྟེགས། 

			བརྩེ་སེམས་དར་དཀར་གྱི་ཡོལ་རས།།

			རྒྱང་རིང་ལ་དྭགས་ཀྱི་གཞུང་ནས།།

			ལུས་འགྲོ་བསམ་པ་རང་མེད་ཀྱང་།།

			ཨུ་ཤུ་དགུ་སྐོར་ཞིག་ཤོར་གི།

			ཐོག་མའི་ལེའུ།

			ནིང་ལོའི་སྟོན་མཇུག་གི་དུས་སུ།།

			སློབ་གྲྭའི་མགོ་འཁྲིད་ཀྱི་བཀའ་བཞིན།།

			རྒྱུས་མེད་ལ་དྭགས་ཀྱི་ཡུལ་དུ།།

			འདོད་མེད་དགེ་རྒན་ལ་སོང་ཡིན།།

			དང་ཐོག་སྐད་ཆ་ནི་མི་གོ།

			བཟའ་བཏུང་གནས་མལ་ཡང་མི་འཕྲོད།།

			ཁེར་རྐྱང་སུན་སྣང་དེ་མི་བཟོད།།

			ད་ནི་ལོག་འགྲོ་ཡང་བསམ་མྱོང་།།

			ཉིན་ཞག་ཕྲེང་བ་ཡི་འཁོར་ལོ།།

			ཟླ་ངོ་གཅིག་གཉིས་ལ་བརྒྱུས་དུས།།

			བཞིན་དཀར་འཛུམ་རིས་ནི་ལྡན་པའི།།

			བུ་མོ་ཁ་ཤས་ཤིག་ཤེས་སོང་།།

			བསམ་བློ་བཅོ་བརྒྱད་ཀྱི་ཁུགས་ནས།།

			འགྲོགས་བདེ་འདུག་བདེ་ཡི་ལམ་བུ།།

			ཡང་ཡང་བཙལ་བ་ཡི་ཐ་མར།།

			རྙེད་པའི་དོན་འབྲས་དེ་འགྲུབ་སོང་།།

			འགྲོགས་པའི་དུས་བཟང་གི་བར་ནས།།

			སྐད་བརྡ་ཇེ་གོ་ནས་ཇེ་གོ།།

			གློ་སྙིང་ཇེ་ཉེ་ནས་ཇེ་ཉེ།།

			སེམས་པའི་སྟེང་འོག་ནི་བརྗེས་གི།།

			དཔྲལ་བའི་འཛུམ་ཆུང་གི་འོག་ནས།།

			ཅུང་ཙམ་ངོ་ཚ་ཡི་ཟུར་མིག།།

			ཡང་ཡང་འཕེན་པ་ཡི་ཉམས་སྣང་།།

			ཅི་འདྲའི་ལྟ་ན་ནི་སྡུག་ཨང་།།

			ཉིན་རེའི་སློབ་ཁྲིད་ཀྱི་བྱ་ལས།།

			འགྲུབ་མ་ཐག་པ་ཡི་དུས་ལ།།

			གོམ་པའི་འདེགས་འཇོག་གི་ཁ་ཕྱོགས།།

			དབང་མེད་གྲོང་ཚོ་ལ་ཤོར་གི།

			ཉིན་མཚན་གོ་ལྡོག་གི་བར་ནས།།

			ཤ་འཇམ་ལུས་དྲོད་ནི་ཆེ་བའི།།

			གཤིས་བཟང་བུ་མོ་ཡི་ཚོགས་ཀྱིས།།

			བདེ་སྐྱིད་ཁང་བཟང་ཞིག་བསྐྲུན་སོང་།།

			དྲེད་མོའི་རྔམ་བརྗིད་ལ་འཇིགས་ཞོར།།

			བུ་མོ་བརྒྱད་དགུ་ལ་འགྲོགས་རྗེས།།

			དུང་སེམས་ལྕགས་ཐག་ནི་དགུ་བསྒྲིལ།།

			བསྟན་འཛིན་སྒྲོལ་དཀར་ལ་ཤོར་སོང་།།

			ཚིག་སྣེ་མནའ་རྡོ་ཡིས་མནན་ནས།

			འབྲལ་མེད་རྡོ་རྗེ་ཡི་མནའ་ཚིག།།

			མཆོག་གསུམ་ཀུན་འདུས་ཀྱི་དྲུང་དུ།།

			མཉམ་ཕུལ་མཉམ་ཞུ་ནི་བྱས་ཡིན།།

			རང་སེམས་མེ་ལོང་གི་ངོས་འདིར།།

			འགྱུར་མེད་སེམས་སོང་གི་བུ་མོའི།།

			འགྲན་མེད་ལང་ཚོ་ཡི་མཛེས་སྡུག།།

			ཡལ་མེད་དུས་ཀུན་ནི་མངོན་ཡོང་།།

			དྲང་ཞིང་རིང་བ་ཡི་གཟུགས་ལ།།

			དཀར་འཇམ་འོ་མ་ཡི་མདངས་ཡོད།།

			གནག་སྣུམ་སྐྲ་ལོ་ནི་རིང་མོ།།

			མ་ལྷོད་བཅིངས་ཏེ་ནི་བཞག་ཡོད།

			སྒོང་དབྱིབས་བཞིན་རས་དེ་དཀར་ཡོད།།

			སྨི་མ་འཁྱོག་པོ་དེ་ནག་ཡོད།།

			ཁྲ་ཆུང་མིག་ཟུང་གི་བར་ན།།

			སྣ་ཡི་མཛེས་པ་དེ་ཁྲིག་ཡོད།།

			ཆེ་ཆུང་རན་ཙམ་གི་ཁ་ལ།།

			འགྲིག་ཅིང་མཐུག་པོ་ཡི་མཆུ་ཞིག།

			དགྱེས་འཛུམ་གླེང་མོལ་གྱི་བར་ནས།།

			དུང་དཀར་ཚེམས་ཕྲེང་དེ་མཐོང་གི།

			ཉིན་མཚན་དུས་དྲུག་གི་བར་ནས།།

			གོ་སྐབས་ནམ་རེག་གི་དུས་ལ།།

			འཇིབ་པ་ཆད་མེད་ནི་བྱས་ཀྱང་།།

			ཡིད་སེམས་ཚིམས་པ་ཞིག་མི་འདུག།།

			མགོ་བོའི་གཡས་གཡོན་ན་ཡོད་པའི།།

			ཆ་འགྲིག་རྣ་ཅོག་དེ་མཛེས་ཀྱང་།།

			སྣ་མང་རྣ་རྒྱན་ནི་བཏགས་པས།།

			ཅུང་ཙམ་རྫད་པ་ཡི་ཆ་འདུག།

			ཕྲ་ཞིང་གསེར་མདོག་གི་ལྕགས་ཐག།

			རིན་ཐང་ཆེན་པོ་ནི་མིན་རུང་།།

			མགུལ་བའི་རྒྱན་ཕྲེང་གི་ཆོས་སུ།།

			འོས་ཤིང་འཚམ་པོ་ཞིག་རེད་ཨང་།།

			ཚིགས་དྲུག་སྙུག་མ་ཡི་ལུས་ལ།།

			རང་ས་རང་ཡུལ་གྱི་ཆས་དང་།།

			དེང་རབས་དཔེ་གསར་གང་གྱོན་ཡང་།།

			མཛེས་པའི་གོས་བཟང་དུ་འགྱུར་འགྲོ།།

			འཛད་མེད་བྱ་ལས་ཀྱི་རྐྱེན་གྱིས།།

			ལག་ཟུང་སེར་ཀ་ནི་ཤོར་རུང་།།

			དྲོད་འཇམ་ལྷོད་ཤ་ཡི་ཆ་ཞིག།

			འགྱུར་མེད་རང་བཞིན་དུ་གནས་ཡོད།།

			མཉེན་འཇམ་འཛུམ་པ་ཡི་ཞལ་ལ།།

			ལག་པས་ཐུག་ཙམ་ནི་བྱེད་སྐབས།།

			བཅོས་མིན་འཛུམ་མདངས་ཀྱི་ཚེམས་ཕྲེང་།། 

			དགོད་པའི་ངང་ཚུལ་དེ་མཛེས་ཨང་།།

			ཁ་རླབས་དྲོན་མོ་ཡི་རླབས་རིས།།

			གདོང་ལ་ཚ་ཚ་ངང་འཁྱུགས་པས།།

			སེམས་པའི་གཏིང་འོག་གི་འདུན་མ།།

			འོ་ཆུའི་ངང་ཚུལ་ལ་འདྲེས་ཡོད།། 

			ཚེ་འདིའི་བདེ་སྐྱིད་ཀྱི་ལམ་བུར།།

			ལ་དྭགས་གཞུང་ནས་རང་རྙེད་པ།།

			ཚེ་སྔོན་བསོད་ནམས་ཀྱི་ལས་སྐལ།།

			བསགས་པའི་བཀའ་དྲིན་དེ་ལོས་ཡིན།། 

			གཤིས་འཇམ་དར་དཀར་གྱི་གཞི་ལ།།

			དད་འདུན་རི་མོ་དེ་བཀྲ་ཡོད།།

			གཟུགས་མཛེས་ལང་ཚོ་ཡི་ཆ་ལ།། 

			སྙན་པའི་གསུང་སྐད་ཀྱང་འཛོམས་ཡོད།།

			ལྷད་མེད་དུང་སེམས་ཀྱི་ཁྲག་རྒྱུན།། 

			ཤ་རུས་པགས་གསུམ་ལ་སིམ་པ།།

			མཚན་མོའི་ཟླ་གཞོན་གྱིས་མ་གཏོགས།།

			སུ་དང་གང་གིས་ཀྱང་མི་ཤེས།།

			མཛེས་པ་དགུ་འཛོམས་ཀྱི་བུ་མོ།།

			ལེགས་པ་ཀུན་མཐུན་གྱི་གཤིས་བཟང་།། 

			གཏན་གྱི་འདུན་མ་རུ་བྱུང་བའི།། 

			སེམས་ཚོར་བརྗོད་ཐབས་ཤིག་མི་འདུག

			འོས་འགྲིག་ཆ་འགྲིག་གི་ནུ་འབུར།།

			བདེ་མོའི་མལ་ས་ཡི་ནང་ནས།།

			འདུག་མེད་ལག་མཐིལ་གྱིས་འཕུར་དུས།།

			འཇམ་ཤས་ཡང་ཡང་ནི་ཤོར་གི།།

			འབུར་གཟུགས་ཅུང་ཙམ་ཡང་མེད་པའི།།

			ལྟོ་བ་ཁོད་མཉམ་གྱི་ངོས་འདི།།

			དབུགས་ཀྱི་རྒྱུ་བ་དང་འགྲོགས་ནས།།

			འཕར་ལྡིང་ཆུང་ཆུང་རེ་བྱེད་གི།།

			བདག་ལག་དྲོན་པོ་ཡི་ངར་འདི།།

			ཁོ་མོའི་ལྟོ་ངོས་ལ་བཞག་དུས།།

			བདེ་བ་དཔེ་མེད་ཅིག་ལྡན་ཞེས།།

			ཡང་ཡང་འཇོག་རོགས་ཞེས་གསུང་གི།

			ལྟོ་ཞབས་འདོམས་སྒོ་ཡི་བར་ན།།

			འདོམས་སྤུ་ཐར་ཐོར་རེས་སྐོར་བའི།།

			བདེ་བ་འབུམ་རྫོགས་ཀྱི་འཁོར་ལོར།།

			ནག་ནོག་དྲི་མ་ཡང་མི་འདུག།

			ཤ་རུབ་སྟུ་སྒོ་ཡི་ངོས་ལ།།

			ལག་རྩེ་འཕུར་འཕུར་ནི་བྱེད་དུས།།

			མ་བྱེད་དྲི་ངན་གྱི་གཡའ་ཆུས།།

			ཁྱེད་ཀྱི་རླུང་རྟ་ནི་ཉམས་འགྲོ།།

			དུང་སེམས་ཡིད་འཕྲོག་གི་དབྱངས་རྟས།།

			ཡང་ཡང་བཀག་པ་ནི་བྱེད་ཀྱང་།།

			བདག་མེད་ལག་ངན་གྱི་རྩེ་འདི།།

			རང་དབང་ཟེར་བ་ཞིག་མི་འདུག།

			མཛུབ་རྩེ་སོར་མོ་ཡི་འཕྲུལ་གྱིས།།

			ཕྱི་ནང་མེད་པར་ནི་དཀྲུགས་སྐབས།།

			ཁོ་མོའི་མགྲིན་པ་ཡི་ལམ་ནས།།

			གཞས་མིན་གདངས་སྙན་ཞིག་འཁྲོལ་བྱུང་།།

			བདག་མཇེ་ལྕགས་ནག་གི་ཕུར་བུ།།

			ག་ལེར་སྟུ་སྒོ་ལ་ཐུག་ནས།།

			མཇེ་མགོ་དྲུད་དྲུད་ནི་བྱེད་དུས།།

			ནང་དུ་ཐོངས་དང་ནི་གསུངས་བྱུང་།།

			དཀར་འཇམ་ཤ་གང་གི་བརླ་ཟུང་།།

			ག་ལེ་ཡར་ལ་ནི་བཀྱགས་ནས།།

			མགྱོགས་པོར་ཕུག་ལ་ནི་གཏད་སྐབས།།

			ཁ་མིག་ལྡང་ལྡང་ནི་བྱེད་གི།།

			ཁོ་མོའི་ཆུང་ཆུང་གི་རྐང་གཉིས།།

			བདག་གི་ཕྲག་སྟེང་ལ་བཞག་ནས།།

			བསྣུན་པའི་སྟངས་སྟབས་ལ་བྲེལ་ཚེ།།

			ལྷོད་ལྷོད་ཀྱིས་དང་ནི་གསུང་གི།

			སྟེང་འོག་མདུན་རྒྱབ་སོགས་བརྗེ་བཞིན།།

			རྒྱོ་སྟངས་འདྲ་མིན་ནི་བྱེད་སྐབས།།

			འོག་འདེགས་སྡོམ་བཙུར་གྱི་ལས་དག།

			ཇི་འདྲའི་འོས་འཚམ་ཞིག་རེད་ཨང་།།

			དམིགས་བཀར་རྒྱབ་ལོགས་ནས་བསྣུན་དུས།།

			འཇམ་འཇམ་ལྷུག་ལྷུག་གི་འཕོང་མགོས།།

			ལྟོ་ངོས་རེག་པ་ཡི་བདེ་ཚོར།།

			ཤི་ཡང་བརྗེད་པ་ཞིག་མི་སྲིད།།།

			འཛམ་གླིང་ཤར་ནུབ་ཀྱི་རྒྱོ་ལུགས།།

			འདྲ་མིན་སྣ་ཚོགས་ཤིག་བྱས་པས།།

			སྨྲ་བསམ་རྗོད་མེད་ཀྱི་བདེ་དགས།།

			ལུས་ངག་ཡིད་གསུམ་ནི་བཟི་ཐལ།།

			ཨ་ཨུན་ཁུན་སྒྲ་ཡི་བཟི་གཏམ།།

			རེ་ཞིག་མཚམས་འཇོག་ཅིག་བྱས་ནས།།

			ལྟོ་བ་ལྟོ་ངོས་ལ་སྦྱོར་བཞིན།།

			མཆུ་སྒྲོས་བིམ་དམར་དེ་འཇིབ་ཡིན།།

			འགྲམ་པ་འགྲམ་ངོས་ལ་གླན་རྗེས།།

			དཔྲལ་བ་ཐོད་ཐུག་ཅིག་བྱེད་ཞོར།།

			སྐྱིད་པོ་ཨེ་བྱུང་ཞེས་དྲིས་དུས།།

			ཁྱེད་རང་ག་འདྲ་ཞིག་བྱུང་གསུངས།།

			སྐྱེས་ནས་དེ་རིང་ལ་ཐུག་བར།།

			བུ་མོ་ཁ་ཤས་ལ་ཐུག་ཡིན།།

			ལུས་ངག་ཡིད་གསུམ་གྱི་ཚོར་ཤེས།།

			དབང་མེད་ལྷོད་མཁན་དེ་ཁྱེད་རེད།།

			ཤ་འཇམ་གཤིས་འཇམ་གྱི་ཁོ་མོས།།

			མི་ཡུལ་འཇིག་རྟེན་གྱི་ཁམས་འདིར།།

			བདེ་དགའ་འདི་འདྲ་ཞིག་ཡོད་པ།།

			དེ་རིང་གཞི་ནས་ནི་ཤེས་གསུངས།།

			ཨ་མཚར་ཀུ་རེ་ཡི་གཏམ་གླེང་།།

			ཧ་ཧ་ཧོ་ཧོ་དང་བསྡེབས་ནས།།

			མཉམ་འགྲོགས་མཉམ་འདུག་གི་བདེ་སྐྱིད།།

			དག་པའི་ཞིང་ཁམས་ཀྱི་ལྷག་རེད།།

			ཁོ་མོའི་མཁུར་ཚོས་ཀྱི་དམར་ཤ།།

			བདག་གི་བྲང་ངོས་ལ་བསྙེས་ནས།།

			གནའ་མིའི་གཏམ་རྒྱུད་དང་ཁེད་ཀྱི།།

			ཟློས་གར་རྩེད་འཇོ་ལ་རོལ་ཡིན།།

			སྤྲོ་བ་ཁྲི་འབུམ་གྱི་མངར་ཆ།།

			བདེ་བ་གྲངས་མེད་ཀྱིས་བསྐྱལ་དུས།།

			ཤར་ཕྱོགས་ནམ་མཁའ་རུ་སྐྱ་མདའ།།

			ཇི་ལྟར་སླེབས་པ་ཡང་མི་ཤེས།།

			བསྐལ་བཟང་མཉམ་འཛོམས་ཀྱི་དུས་བཟང་།།

			ཇི་འདྲའི་སྐྱིད་ཉམས་ཀྱིས་འཚོ་ཡང་།།

			མི་སྙན་གཏམ་ངན་གྱི་མདའ་རྩེ།།

			ངེད་གཉིས་སྙིང་ལ་ནི་འཕེན་གི།།

			བསམ་ངན་སྦྱོར་རྩུབ་ཀྱི་མི་ཡིས།།

			མིག་སེར་ཕྲག་དོག་གིས་རྒོལ་ཀྱང་།།

			གཟུགས་མེད་མཛའ་བརྩེ་ཡི་དུང་སེམས།།

			ལྷོད་པའི་བསྐལ་ངན་ཞིག་མི་སྲིད།།

			ཚིག་དོན་མཆོག་གསུམ་ལ་བཅོལ་ཡོད།།

			བརྩེ་བ་གློ་སྙིང་དང་འདྲེས་ཡོད།།

			དུང་བ་ཤ་རུས་ལ་འཐིམ་ཡོད།།

			གཞིས་ཁྱིམ་གཅིག་ལ་ནི་སྦྲེལ་ཡོད།།

			མི་འདོད་བྱ་ལས་ཀྱི་དབང་གིས།།

			རེ་ཞིག་འབྲལ་དགོས་ནི་བྱུང་སྐབས།།

			དངུལ་དཀར་རྣ་ལུང་ནི་ཆ་གཅིག།

			དྲན་པའི་སྐྱེས་སུ་ནི་ཕུལ་ཡིན།།

			ཁོ་མོའི་ཡིད་འོང་གི་ཞལ་རས།།

			མིག་ཆུའི་ཕྲེང་རྡོག་གིས་བརླན་བཞིན།།

			སྔོན་པོ་གཡུ་ཆུང་གི་མགུལ་རྒྱན།།

			དྲན་པའི་རྟེན་དུ་ནི་གནང་བྱུང་།།

			མ་སྐྱོ་ཚེ་སྲོག་གི་ཕྱེད་ཀ།

			མ་འགྱུར་རང་བྱུང་དུ་བཞུགས་དང་།།

			མི་འགོར་མགྱོགས་མྱུར་གྱིས་སླེབས་ཞེས།།

			མི་ངའི་དམ་བཅའ་འདི་རྡོ་ཡིན།།

			རྡོ་ལ་རི་མོ་ཞིག་བྲིས་ན།།

			རྡོ་བ་མ་འཇིག་གི་བར་དུ།།

			རི་མོ་ཡལ་མེད་དུ་གནས་པའི།།

			ཆོས་ཉིད་ཟབ་མོ་དེ་ལོས་མཁྱེན།།

			འུ་གཉིས་གསེར་ནག་གི་དུང་སེམས།།

			གློ་སྙིང་མཆིན་གསུམ་ན་གསལ་བས།།

			གཤིན་རྗེ་རྒྱལ་བོ་ནི་མ་གཏོགས།།

			སུ་དང་གང་གིས་ནི་མི་གཏོར།།

			མགྲིན་པ་བརྣངས་ཞོར་དང་བཤད་ཞོར།།

			ཁོ་མོའི་མིག་ཆུ་དེ་ཕྱིས་ནས།།

			དཔྲལ་མཚམས་འོ་ཞིག་ནི་བསྐྱལ་རྗེས།།

			སྤྱི་སྤྱོད་རླངས་འཁོར་ལ་བུད་ཡིན།།

			རླངས་འཁོར་སྒེའུ་ཁུང་གི་ནང་ནས།།

			མགོ་བོ་ཕྱི་ལོགས་ལ་བཏོན་ཏེ།།

			ཕྱིར་མིག་ཡང་ཡང་ནི་བལྟས་པ།།

			བརྗེ་མེད་ན་ཟུག་གི་གཞི་རེད།།

			རླངས་འཁོར་སོང་རྗེས་ཀྱི་རྡུལ་འཚུབ།།

			ཆད་མེད་ལོང་ལོང་གི་ཁྲོད་ན།།

			ཁོ་མོའི་རེ་སྒུག་གི་འབོད་པ།།

			གསལ་ལེ་སྙིང་ཁོང་ནས་ཚོར་གི།།

			ལག་ཆུང་གཡུག་གཡུག་ཅིག་བྱས་རྗེས།།

			བཞིན་རས་ལག་ཟུག་གིས་བཀབ་ནས།།

			ལངས་སྡོད་རེས་མོས་ཀྱི་གཟུགས་གཞི།།

			སེམས་པའི་གཏིང་མཐིལ་ལ་ཟུག་གི།།

			གདུང་བ་དགུ་བརྩེགས་ཤིག་ཁུར་ནས།།

			དྲན་ཤིང་ཚོད་མེད་ཅིག་ཉར་ནས།།

			རྒྱ་གར་ལྷོ་ཕྱོགས་ཀྱི་ཡུལ་ནས།།

			ཟླ་ངོ་ཁ་ཤས་ལ་བསྡད་ཡིན།།

			བར་གྱི་ལེའུ། 

			ལྷོ་མཐའི་སྦེལ་ཀོབ་ཀྱི་བུ་མོ།།

			ཁ་གསང་འགྲོགས་བདེ་ནི་ཡོད་ཀྱང་།།

			བསྟན་འཛིན་སྒྲོལ་དཀར་ཉིད་བསམ་ན།།

			ལབ་གླེང་ཚོར་བ་དེ་བརླག་འགྲོ།།

			ཉིན་ཞག་མཛུབ་རྩེ་ནས་བགྲང་བཞིན།།

			ལྷན་འཛོམ་དུས་བཟང་དེ་སྒོམ་བཞིན།།

			ཟླ་ངོ་དགུ་ཡི་ནི་རེ་སྒུག།

			ལོ་ངོ་དགུ་ལས་ཀྱང་རིང་སོང་།།

			མདང་དགོང་རྨི་ལམ་གྱི་ནང་ལ།།

			ལྟས་ངན་སྣ་ཚོགས་ཤིག་རྨིས་བྱུང་།།

			ད་ནངས་སེམས་ཁམས་ཀྱི་འཕར་ལྡིང་།།

			ཡར་ལ་བཀྱགས་ཏེ་ནི་བསྡད་འདུག།

			ཁ་ལག་གདོང་གསུམ་ནི་བཀྲུས་རྗེས།།

			ཁ་པར་སང་སང་ངང་གྲགས་བྱུང་།།

			མགྱོགས་པོར་རྣ་རྩ་ལ་གླན་དུས།།

			བསྟན་འཛིན་སྒྲོལ་དཀར་ནི་རེད་འདུག།

			ལབ་གླེང་མགོ་རྔ་ཅང་མེད་པར།།

			ཁོ་མོས་འདི་སྐད་ནི་གསུངས་བྱུང་།།

			ནང་གི་དྲིན་ཆེན་གྱི་ཕ་མས།།

			ང་ཉིད་གནས་ལ་ནི་བྱིན་ཐལ།།

			ངེད་གཉིས་མཉམ་འཛོམ་ཞིག་མེད་ན།།

			ཟངས་དཀར་གཙང་བོ་ཡི་རླབས་ཀྱིས།།

			ང་ཡི་ལྷད་མེད་ཀྱི་རྣམ་ཤེས།།

			ཁྱེད་ཀྱི་ཕྱོགས་ལ་ནི་ལོས་འཁྱེར།།

			དང་པོ་མཉམ་འཛོམ་གྱི་ཁ་ཆད།།

			གཙང་བོའི་འགྲམ་དུ་ནི་བཏབ་ཡིན།།

			འགྱུར་མེད་གནའ་ཚིག་གི་མདུད་པ།།

			གཙང་བོའི་འགྲམ་ནས་ནི་བརྒྱབས་ཟེར།།

			ཉན་ལོག་གོ་ལོག་ཏུ་བསམ་ནས།།

			ཡང་དང་བསྐྱར་དུ་ནི་དྲིས་དུས།།

			ཁོ་མོས་ཞིབ་ཕྲ་ཡི་གནས་ཚུལ།།

			ཆད་ལྷག་མེད་པར་ནི་གསུངས་བྱུང་།།

			བདག་གི་སེམས་འཚབ་ཀྱི་སྐྱོ་ངག།

			མངོན་མེད་ཕོ་རྒོད་ཀྱི་ཚིག་གིས།།

			སྙིང་གི་ཕྱེད་ཀ་ཡི་ཁོ་མོར།།

			གཏམ་གྱི་སྙིང་བོ་འདི་ལབ་ཡིན།།

			མ་དངངས་ལྷོད་ལྷོད་ཀྱིས་བཞུགས་དང་།།

			ཉིན་ཞག་བཞི་ལྔ་ཡི་རྗེས་སུ།།

			བརྗེད་མེད་ཟངས་དཀར་གྱི་ཡུལ་དུ།།

			གང་ནས་ཡིན་རུང་ཡང་འབྱོར་ཡོང་།།

			ཏན་ཏན་ཏིག་ཏིག་གི་ཚིག་གིས།།

			གཟབ་ནན་བསྐྱར་ནན་ནི་བྱེད་དུས།།

			ངུ་ངག་འདྲེས་མ་ཡི་གདངས་ཀྱིས།།

			ཨུན་ཨུན་ཡ་ཡ་ནི་གསུངས་གི།།

			ཁ་པར་ཐག་སེ་ནི་བཞག་ནས།།

			སྨྱུ་གུ་བདེ་སའི་དེ་བླངས་ནས།།

			སོར་མོའི་འཁྱུག་འགྲོས་དང་འགྲོགས་ནས།།

			རྩ་དགོངས་ཞུ་ཡིག་ཅིག་བྲིས་ཡིན།།

			རྒྱབ་ཁུག་ནག་ཆུང་དེ་ཁུར་ཏེ།།

			སློབ་སྤྱིའི་ལས་ཁུངས་ལ་རྒྱུགས་ནས།།

			ཡ་རབས་གུས་ཞབས་ཀྱི་སྒོ་ནས།།

			ཐུང་ཐུང་ཞུ་ཡིག་དེ་ཕུལ་ཡིན།།

			ནམ་རྒྱུན་འཛུམ་རིས་ནི་ཅན་གྱི།།

			སློབ་སྤྱིའི་ཞལ་རས་དེ་འགྱུར་བཞིན།།

			ཅི་བྱུང་གང་བྱུང་གི་གཏམ་ནི།

			ཆར་བ་འབབ་འབབ་ནི་བྱེད་གི།།

			བཞུགས་གནས་ཁང་པ་དང་གསོལ་ཕོགས།།

			སློབ་འཁྲིད་མང་བ་ཡི་ཐུགས་ཚེགས།།

			ཅི་དང་གང་ཞིག་ནི་ཡོད་ན།།

			ཉིད་ཀྱི་ཐུགས་དགོངས་ལྟར་བསྒྲུག་ཆོག།

			སློབ་གྲྭ་འདི་ཉིད་ནས་འགྲོ་བའི།།

			ཐུགས་བསམ་ནམ་ཡང་ནི་མ་གཏོང་།།

			དགོངས་འཁྲོལ་རེ་འདུན་གྱི་རི་མོ།།

			མི་འབྲི་ཐག་གིས་ནི་བཅད་ཟེར།།

			བདག་ལ་གནས་ལུགས་ཀྱི་ཕྲེང་བ།།

			ཆེན་པོ་བགྲང་རྒྱུ་ནི་མེད་རུང་།།

			ཅིས་ཀྱང་དགོངས་འཁྲོལ་ནི་ཡོང་བའི།།

			རེ་འབོད་ཤུགས་ཀྱིས་ནི་ཞུས་ཡིན།།

			མཐའ་མཇུག་རྩ་དགོངས་ཀྱི་རེ་འདུན།།

			བཅོམ་བརླག་གཏིང་བརླག་ནི་བྱས་ནས།།

			ཟླ་ངོ་གཅིག་གཉིས་ཀྱི་དགོངས་པ།།

			ལྷག་ལྷག་གནང་བ་ནི་བྱུང་སོང་།།

			བདག་གི་ཁྱིམ་མཚེས་ཀྱི་དགེན་ལ།།

			ཁང་པར་སྒོ་ལྕགས་ནི་རྒྱོབས་ཞེས།།

			ཁ་པར་གཏོང་ཞོར་ནི་གཏོང་ཞོར།།

			སྦེལ་ཀོབ་གཞུང་ལ་ནི་བརྒྱུག་ཡིན།།

			རླངས་འཁོར་སྒུག་ཚིགས་སུ་སླེབས་སོང་།།

			རླངས་འཁོར་སླེབས་ཡ་ཞིག་མི་འདུག།

			བྲེལ་བས་སྒུག་ཚུགས་ནི་མེད་པས།།

			ཕར་ཚུར་གོམ་པ་འགའ་བརྒྱབས་ཡིན།།

			རྣ་བ་ཀྲོང་ཀྲོང་གིས་ཉན་བཞིན།།

			མིག་ཟུང་ཧྲིག་ཧྲིག་གིས་བལྟས་མཐར།།

			སྦེང་ལོར་སྦེང་ལོར་ནི་ཟེར་བའི།།

			སྤྱི་སྤྱོད་རླངས་འཁོར་དེ་འབྱོར་སོང་།།

			འཚང་ཁ་ཤིག་ཤིག་གི་ཁྲོད་ནས།།

			མྱུར་མོ་རླངས་འཁོར་ལ་འཛུལ་དུས།།

			བདེ་མོའི་རྐུབ་སྟེགས་ནི་མེད་ཀྱང་།།

			སེམས་པ་ཅུང་ཙམ་ནི་ལྷོད་བྱུང་།།

			ཞེ་མཐུན་ཁོ་མོ་ཉིད་བསམ་ན།།

			རླངས་འཁོར་འགྲོ་ཡ་ཞིག་མེད་པས།།

			བྲེལ་བའི་སེམས་འཚབ་ཀྱིས་གདུང་བཞིན།།

			སྦེང་ལོར་ཕྱོགས་ལ་ནི་འགྲོ་ཡོད།།

			སྣ་མང་སེམས་ཁྲལ་དེ་གནོན་ཕྱིར།།

			སྒྲོལ་བསྟོད་བཟླས་བརྗོད་ལ་བརྩོན་བཞིན།།

			སྦེང་ལོར་འབྱོར་མ་ནི་ཐག་ལ།།

			མེ་འཁོར་འབབ་ཚིགས་སུ་བརྒྱུག་ཡིན།།

			མི་ཚོགས་བྲེལ་འཚུབ་ཀྱི་བར་ནས།།

			འཚང་ཁའི་གྲལ་བར་ལ་འཛུལ་ནས།།

			ལྡི་ལི་ཕྱོགས་ལ་ནི་འགྲོ་བའི།།

			འཛིན་བྱང་ཨེ་ཐོབ་ལ་བསྒུག་མཐར།།

			འདུག་སྟེགས་མེད་པ་ཡི་འཛིན་བྱང་།།

			ཐོབ་པ་དགའ་སྤྲོའི་ངང་བླངས་ནས།།

			ལྡི་ལིར་གནས་བཞུགས་ཀྱི་གྲོགས་ལ།།

			འཕྲིན་ཐུང་སྟབས་བདེ་ཞིག་བསྐུར་ཡིན།།

			དགོང་ཁའི་ཉི་ནུབ་ཀྱི་མཚམས་སུ།།

			འཚང་ཁའི་རྔུལ་ནག་གི་གསེབ་ནས།།

			རྒྱ་གར་བསེ་དྲི་ཡི་བར་ནས།།

			ལྡི་ལིར་འགྲོ་འགོ་ནི་བརྩམ་ཡོད།།

			རྐུབ་ཅིག་འཇོག་ས་ཞིག་ཕར་ཟད།།

			རྐང་བ་ཡ་གཅིག་ནི་བཀྱགས་རྗེས།།

			ཕྱིར་ལ་འཇོག་ས་ཞིག་མེད་ཀྱང་།།

			དཀའ་སྡུག་སྣང་བ་དེ་བསྲན་ཡོད།།

			བཀྲེས་སྐོམ་གདུང་བ་ཡིས་ཡ་ཁོག།

			མེ་ནི་འབར་འབར་ནི་བྱས་ཀྱང་།།

			གསང་སྤྱོད་ནང་ལོགས་ནི་ཡོངས་སུ།།

			མིས་ཁེངས་མཐོང་བ་དེས་བཅུམས་ཡོང་།།

			བསྟན་འཛིན་སྒྲོལ་དཀར་ཉིད་བསམ་ཚེ།།

			སྐྱོ་ངལ་སྡུག་གཏམ་གྱི་ངན་གཤིས།།

			བཅོམ་བའི་དཔའ་སྤོབས་ཀྱི་སྙིང་སྟོབས།།

			ངང་ངམ་ཤུགས་ཀྱིས་ནི་རྒྱས་ཡོང་།།

			ཉིན་ཞག་གསུམ་ཕྱེད་ཀྱི་རྗེས་སུ།།

			རྒྱལ་ས་ལྡི་ལི་རུ་འབྱོར་སོང་།།

			སློབ་གྲོགས་རྙིང་བ་དང་འགྲོགས་ནས།།

			འཛིན་བྱང་ཉོ་ས་རུ་སོང་སྐབས།།

			གྲོགས་པོ་ཧང་སང་གིས་ངང་ནས།།

			དངོས་གནས་ལ་དྭགས་ཀྱི་བུ་མོ།།

			ལེན་དུ་འགྲོ་རྒྱུ་ནི་ཡིན་ཞེས།།

			དྲི་བ་ཡང་ཡང་ནི་དྲིས་པས།།

			ཡིན་པའི་མགོ་ལྕོགས་ནི་ལྡེམ་དུས།།

			གང་བྱེད་འདི་བྱེད་ཀྱི་དྲི་བ།།

			འཛད་མེད་རྫོགས་མེད་ཅིག་བཏོན་ནས།།

			ཨ་ཆད་ཨུ་ཐུག་ལ་བཏང་བྱུང་།།

			གཤིས་བཟང་སེམས་མཐུན་གྱི་གྲོགས་ལ།།

			གསང་དོགས་དགོས་དོན་ཅང་མེད་པས།།

			མ་གསང་སེམས་ཁོང་གི་སྐད་ཆ།།

			མ་ལུས་འདི་ལྟར་ནི་བཤད་ཡིན།།

			མ་འོངས་འཆར་གཞི་ཡི་རི་མོ།།

			འདི་འདྲ་དེ་འདྲ་ཞིག་ཡིན་ཞེས།།

			གླེང་བའི་ངག་སྒོ་ཞིག་མེད་ཀྱང་།།

			དུས་དང་སྐབས་ལ་ནི་བལྟ་ཆོག།

			མ་བཅོས་སེམས་ཁོང་གི་ངོས་སུ།།

			མ་འཆར་ཉིན་གཅིག་རང་མེད་པའི།།

			མ་འཕྲད་སྡུག་ཡུས་ཀྱི་གདུང་བ།།

			མ་མྱོང་ཁྱེད་རང་གིས་མི་ཤེས།།

			རྒྱང་རིང་ལ་དྭགས་ཀྱི་གཞུང་ལ།།

			འགྲོ་རྒྱུ་ཐག་ཆོད་ནི་ལོས་ཡིན།།

			གཤིས་བཟང་སེམས་སོང་གི་བུ་མོ།།

			བསུ་རྒྱུ་ཐག་ཆོད་ནི་ཡིན་ནོ།།

			འགྲོ་ཞོར་ཁ་བརྡ་ཡི་བར་ནས།།

			འཛིན་བྱང་ཉོ་ས་རུ་སླེབས་སོང།།

			ཡ་རབས་གུས་ལུགས་ཀྱི་སྒོ་ནས།།

			སྐད་ཆ་འདི་ལྟར་ནི་བཤད་ཡིན།།

			སང་ཞོགས་ལ་དྭགས་སུ་འགྲོ་བའི།།

			གནམ་གྲུ་ཡོད་མེད་ནི་འདྲི་དུས།།

			ཡོད་ཅེས་བརྡ་ལན་གྱི་་འགྱུར་ཁུགས།།

			རྣ་བའི་བུ་ག་རུ་འཛུལ་བྱུང་།།

			སེམས་པ་བདེ་དྲོད་ཀྱིས་བརྟས་བཞིན།།

			སྒོར་མོ་ཁྲིག་སེ་དེ་སྤྲད་དེ།།

			འཛིན་བྱང་ཤག་སེ་ནི་བླངས་ནས།།

			གྲོགས་པོའི་ཁྱིམ་ལ་ནི་ལོག་ཡིན།།

			ལམ་ཁའི་ངལ་དུབ་ལ་བསམ་ནས།།

			མགྱོགས་པོར་ཉལ་བ་ནི་ཡིན་མོད།།

			རྨི་ལམ་རབ་རིབ་ཀྱི་ཀློང་ནས།།

			ཡང་ཡང་སད་པ་ནི་བྱས་བྱུང་།།

			མཐའ་མའི་ལེའུ།

			ཞོགས་པའི་སྐྱ་རེངས་ཀྱི་འོག་ནས།།

			ཁ་ངོ་གཙང་མ་ཞིག་བཀྲུས་ཏེ།།

			གྲོགས་པོའི་སྐྱེལ་མ་ཡི་ཁྲོད་ནས།།

			གནམ་ཐང་ཕྱོགས་སུ་ནི་འགྲོ་ཡིན།།

			རྣམ་མང་བརྟག་དཔྱད་དེ་བརྒྱུད་རྗེས།།

			མགྲོན་སྒུག་ཚིགས་མལ་དུ་སླེབས་སོང་།།

			ངལ་གསོ་ཅུང་ཙམ་གྱི་ཁྲོད་ནས།།

			འགྲུལ་བཞུད་བརྡ་སྐད་དེ་གྲགས་བྱུང་།།

			མགྱོགས་པོར་ཧར་ལངས་རང་བྱེད་ནས།།

			འགྲུལ་བའི་གྲལ་བསྟར་ལ་སྒྲིག་ཡིན།།

			འཛིན་བྱང་ཞིབ་བཤེར་དེ་བརྒལ་ནས།།

			འགྲུལ་སྐྱེལ་རླངས་འཁོར་དུ་འཛུལ་ཡིན།།

			ཕར་འཁྱོག་ཚུར་འཁྱོག་འགའ་བྱས་རྗེས།།

			གནམ་གྲུའི་འགྲམ་དུ་ནི་འབྱོར་པས།།

			སྒྲིིག་ལེགས་ཐེམ་སྐས་ལ་འཛེགས་ནས།།

			གནམ་གྲུའི་ནང་དུ་ནི་སླེབས་སོང་།།

			གཟུགས་མཛེས་ཞབས་ཞུ་ཡི་བུ་མོའི།།

			འཛུམ་པའི་གུས་ཉམས་ལ་གཡེང་ཞོར།།

			སྒེའུ་ཁུང་འགྲམ་ངོས་སུ་ཡོད་པའི།།

			རང་གི་འདུག་སྟེགས་སུ་བསྡད་ཡིན།།

			མོ་ལོ་བཞི་བཅུ་ལྷག་བརྒལ་ཀྱང་།།

			མཛེས་མའི་གཟི་ཉམས་དེ་ཡོད་པའི།།

			ལ་དྭགས་ཨ་ཅག་གི་གསུང་སྐད།།

			གཡོན་ཕྱོགས་རྐུབ་སྟེགས་ལས་གྲགས་བྱུང་།།

			འཚམས་འདྲིའི་འཇུ་ལེ་ཡི་ཚིག་དང་།།

			ག་ནས་གར་ཆས་ཀྱི་དྲི་བ།།

			ལ་དྭགས་ཡུལ་སྐད་ཀྱི་གདངས་ཀྱིས།།

			འཇམ་པོའི་ངག་སྒོ་ལས་མཆེད་བྱུང་།།

			ཡིན་ཡིན་འགྲིག་འགྲིག་གི་ལན་གྱིས།།

			སྤྲོ་དགའི་ཁ་བརྡ་ལ་འཇུས་ནས།།

			སྤྲིན་པའི་བང་རིམ་ནི་བརྟོལ་ཏེ།།

			གླེ་ཡི་གནམ་ཐང་ལ་བབ་བྱུང་།།

			བྲེལ་བའི་གནམ་སྐས་ལས་བབ་སྐབས།།

			སེམས་བཟང་ལ་དྭགས་ཀྱི་ཨ་ཅས།།

			ནོ་ནོ་གླེ་ནས་རང་སྡོད་སྐབས།།

			ཨ་ནེ་ཁང་པར་ནི་འགྲོ་གསུངས།།

			སྡོད་ཁང་གྲ་རྒྱས་ཅང་མེད་ཀྱང་།།

			མགྲོན་ཁང་ཐེབས་ཆག་ལས་ལྷག་ཡིན།།

			འགྲོ་དང་འགྲོ་དང་གི་ཚིག་གིས།།

			བར་མི་ཆད་པར་ནི་སྐུལ་བྱུང་།།

			མ་ལྷད་ལྷག་བསམ་གྱི་སེམས་པ།།

			ཅི་བྱ་གང་བྱ་ཡི་བསམ་བློ།།

			ཡང་ཡང་བཏང་བ་ཡི་ཐ་མར།།

			མི་འགྲོ་ཐག་གིས་ནི་བཅད་ཡིན།།

			ཉི་འོད་ཚ་སྲེག་གི་འོག་ནས།།

			རླུང་བུས་རྡུལ་འཚུབ་ཀྱི་དཀྱིལ་ནས།།

			འདྲིས་བདེ་ལ་དྭགས་ཀྱི་ཨ་ཅར།།

			གྱེས་བརྡ་སྟབས་བདེ་ཞིག་བཞག་ཡིན།།

			གནམ་ཐང་ཕྱི་ལོགས་སུ་སྒུག་པའི།།

			འགྲིལ་སྐྱེལ་རླངས་འཁོར་ལ་བསྡད་ནས།།

			གླེ་ཡི་གྲོང་ཁྱེར་དུ་སོང་སྟེ།།

			སྤྱི་སྤྱོད་ཁ་པར་ཁང་འཛུལ་ཡིན།།

			རྒྱང་རིང་ཟངས་དཀར་གྱི་ཡུལ་ན།།

			སྙིང་གི་ཕྱེད་ཀ་རུ་གྱུར་བའི།།

			བསྟན་འཛིན་སྒྲོལ་དཀར་གྱི་ཕྱོགས་ལ།།

			མགྱོགས་པོར་ཁ་པར་ཞིག་བཏང་ཡིན།།

			ཕར་ཕྱོགས་ཁ་པར་གྱི་སྣེ་ལས།།

			སྙན་འཇེབས་འགྱུར་ཁུགས་ནི་རྫོགས་པའི།།

			བསྟན་འཛིན་སྒྲོལ་དཀར་གྱི་ངག་སྒོའི།།

			འཇམ་པའི་གདངས་འགྲོས་དེ་ཐོས་བྱུང་།།

			ལབ་གླེང་མགོ་རྔ་ཅང་མེད་པར།།

			ང་ལ་གླེ་ལ་ནི་སླེབས་ཡོད།།

			སང་ཉིན་གནང་ཞོགས་ནི་ཞིག་ལ།།

			ཟངས་དཀར་ཡུལ་ལ་འབྱོར་ཡོང་།།

			ཁྱོད་ཀྱིས་གྲ་སྒྲིག་ནི་བྱོས་ཞེས།།

			འཚུབ་འཚུབ་ངག་གིས་ནི་བཤད་སྐབས།།

			སྤྲོ་དགའ་ཉམས་སྣང་གི་སྐད་ཀྱིས།།

			ཡ་ཡ་ཡོ་ཡོ་ནི་གསུངས་བྱུང་།།

			ལམ་བར་དཀའ་ལས་ནི་ཨེ་ཁག།

			ཅ་ལག་བོར་བརླག་འདྲ་མེད་དམ།།

			ཁྱེད་ཉིད་སླེབས་པ་ནི་ཐོས་པས།།

			ང་ཡི་སྤྲོ་བ་འདི་གང་འཇོག།

			ངེད་གཉིས་དངོས་འཕྲད་ཀྱི་སྨོན་ལམ།།

			དུས་ཀུན་ཞུས་པ་ཡི་ཐུགས་རྗེ།།

			བླ་མ་དཀོན་མཆོག་གིས་གཟིགས་བྱུང་།།

			སྤྲོ་དགའི་མིག་ཆུ་ཡང་ཤོར་གི།

			ཨ་ལེ་གཅེས་པ་ནི་ཁྱོད་རང་།།

			ཟངས་དཀར་ཡུལ་ལ་ནི་མ་ཡོང་།།

			གླེ་ཡི་གྲོང་ནས་རང་སྒུག་དང་།།

			ང་ནི་སང་ཉིན་རང་ཤོར་ཡོང་།།

			ཁྱོད་ཉིད་འདི་ཕྱོགས་ལ་ཡོང་ན།།

			ནང་གི་དྲིན་ཆེན་གྱི་ཕ་མས།།

			ང་རང་གཏོང་བ་ནི་ཕར་ཟད།།

			ངེད་གཉིས་ཐུག་པ་ཡང་དཀའ་ཡོང་།།

			ངུ་ངག་འདྲེས་མ་ཡི་དབྱངས་འགྲོས།།

			རྣ་བའི་དཔྱིད་དུ་ནི་འཇོ་སྐབས།།

			བདག་སེམས་སྐྱོ་བ་ཡིས་བཏུམས་ཀྱང་།།

			སྐྱོ་མེད་གཏམ་ལན་འདི་བྱིན་ཡིན།།

			ང་རང་ཟངས་དཀར་ལ་ཡོང་ནས།།

			ཡ་རབ་ཀུན་མཐུན་གྱི་སྒོ་ནས།།

			ཁྱེད་ཀྱི་དྲིན་ཆེན་གྱི་ཕ་མར།།

			པུས་བཙུགས་གུས་ཕྱག་གིས་ངས་ཞུ།།

			སློང་ཆང་ཁ་བཏགས་ནི་ངས་འཐེན།།

			ཕ་མས་གང་བསམ་དེ་ངས་བསྒྲུབ།།

			རུ་སྡེ་ཟས་ཆང་གི་མགྲོན་གྱིས།།

			ཡིད་སེམས་ཚིམས་པ་ཞིག་ངས་བཟོ།།

			མ་རབས་གསང་གྲོས་ཀྱི་ངང་ནས།།

			ཕ་མར་རྒྱབ་འགལ་གྱིས་བྲོས་ན།།

			མི་ཁའི་གཏམ་ངན་གྱིས་ཁྱོད་རྡུང་།།

			མི་ཚེ་རྟེན་འབྲེལ་ཡང་འཆུགས་འགྲོ།།

			རབ་རིབ་རྒྱུ་མཚན་ཞིག་བགྲངས་མཐར།།

			ཉམ་ངའི་སེམས་ཁོང་གི་མིག་ཆུ།།

			བཞུར་བཞིན་ལོས་ཡོད་རེད་སྙམ་པའི།།

			ལན་འདེབས་ཁ་གསལ་འདི་བྱས་བྱུང་།།

			ཨ་ཕའི་རང་ཤེད་ཀྱི་ཨུ་ཚུགས།།

			མཁྲེགས་པོ་རྣོ་ལྕགས་ཀྱི་ལྷག་ཡིན།།

			ཨ་མའི་ཞེ་སྡང་གི་སྡིག་དམོད།།

			དུག་ཚེར་ནག་པོ་ཡི་སྡུག་ཡིན།།

			ཁྱོད་ཀྱི་སེམས་བཟང་གི་ངལ་བ།།

			འབྲས་མེད་འཇའ་གཟུགས་སུ་འགྱུར་འགྲོ།།

			མ་ཕེབས་གླེ་ནས་རང་བཞུགས་དང་།།

			གང་འོས་བུ་མོ་ངས་བསྒྲུབ་ཡོང་།།

			ང་ཡི་དྲིན་ཆེན་གྱི་ཕ་མར།།

			བརྩེ་བའི་སེམས་ཤིག་ནི་ཡོད་ན།།

			རྗེས་མར་བཟོད་གསོལ་གྱི་ཚིག་རིས།།

			སྐབས་བབ་དུས་བསྟུན་གྱིས་ཞུ་ཆོག།

			གནངས་ཉིན་ཕྱི་དྲོ་ཡི་དུས་སུ།།

			རླངས་འཁོར་འབབ་ཚིགས་སུ་ཡོད་པའི།།

			ཤིང་ཏོག་ཚོང་ཁང་གི་འགྲམ་དུ།།

			ལྷན་འཛོམས་བསྐལ་བཟང་ལ་རོལ་གསུངས།།

			སྤྲོ་དགའི་སྙིང་གཏམ་གྱི་བར་ནས།།

			ང་ཡིས་འདི་ནས་རང་སྒུག་པའི།།

			ཐག་ཆོད་མདུད་པ་ནི་བརྒྱབ་སྟེ།།

			ཁ་པར་ག་ལེར་ནི་བཞག་ཡིན།།

			གླེ་ཡི་གྲོང་ཁྱེར་གྱི་ནང་ལ།།

			ཁ་གཡེང་མིག་གཡེང་ནི་བྱེད་ཞོར།།

			གང་ནས་བསྡད་ན་ནི་ལེགས་པའི།།

			བསམ་བློ་ཡང་ཡང་ནི་བཏང་རྗེས།།

			གྲོང་ཁྱེར་རྒྱབ་ངོས་སུ་ཡོད་པའི།།

			ནོར་གླིང་མགྲོན་ཁང་དུ་སོང་ནས།།

			བདུན་ཕྲག་གཅིག་ཡུན་ལ་སྡོད་པའི།།

			ཐོ་འགོད་རྩིས་རྒྱག་ནི་བྱས་ཡིན།།

			ལུས་ཕུང་གཙང་མ་ཞིག་བཀྲུས་ཏེ།།

			མཚོ་སྔོན་ཟ་ཁང་དུ་ཡོང་ནས།།

			ཨམ་ཇ་ཞིག་པོ་ཞིག་འཐུང་བཞིན།།

			ཨམ་ཟས་རྒྱག་ཚད་ཅིག་བཟས་ཡིན།།

			ཉི་མ་ཕྱེད་ཡོལ་གྱི་དུས་སུ།།

			དཔེ་ཚོང་ཁང་ཞིག་ལ་སོང་ནས།།

			དབྱིན་བོད་དཔེ་དེབ་འགའ་ཉོས་ནས།།

			སྡོད་གནས་མགྲོན་ཁང་ལ་ལོག་ཡིན།།

			སེམས་ཁམས་ལྷོད་ལྷོད་ཀྱི་ངང་ནས།།

			རྒུན་འབྲུམ་སིལ་ཁུ་ཞིག་འཐུང་བཞིན།།

			དཔེ་ཀློག་སྤྲོ་དགའ་ཡི་ཀློང་ནས།།

			ཁོ་མོ་ནམ་སླེབས་ལ་བསྒུག་ཡོད།།

			རིང་པོ་ཞག་གཉིས་ཀྱི་དུས་ཚོད།།

			སེམས་ཁྲལ་རྫོགས་མེད་ཀྱིས་ཟད་སོང་།།

			མཇལ་འཛོམ་ཁ་ཆད་ཀྱི་དུས་བཟང་།།

			དེ་རིང་ཕྱི་དྲོ་ནི་ཡིན་ནོ།།

			ལྷུན་ཆགས་གྱོན་གོས་དེ་གོན་ནས།།

			ཉི་སྒྲིབ་མིག་ཤེལ་དེ་བརྒྱབ་ཡིན།།

			སྟོད་གོས་ཁུག་མ་ཡི་ནང་ལ།།

			གསེར་གྱི་མཛུབ་བཀྲིས་དེ་བཅུག་ཡིན།།

			ཁྲུས་ཁང་ཤེལ་སྒོ་ཡི་ནང་ལ།།

			ཡང་ལྟ་བསྐྱར་ལྟ་ཞིག་བྱེད་དེ།།

			མྱུར་མོ་གོམ་འགྲོས་ཀྱི་ཁ་ཕྱོགས།།

			རླངས་འཁོར་འབབ་ཚིགས་སུ་བསྒྱུར་ཡིན།།

			ཤིང་ཏོག་ཚོང་ཁང་གི་འགྲམ་ནས།།

			ཟངས་དཀར་རླངས་འཁོར་ནི་ཨེ་སླེབས།།

			ཐུག་ཚད་མི་དག་ལ་དྲིས་དུས།།

			སླེབས་སོང་གཏམ་ལན་དེ་བྱིན་ཡོང་།།

			ཁྲ་ཆུང་མིག་ཟུང་གིས་གང་སར།།

			གཟབ་ནན་ཤེད་ཤུགས་ཀྱིས་བལྟས་ཀྱང་།།

			བསྟན་འཛིན་སྒྲོལ་དཀར་གྱི་གྲིབ་རིས།།

			མཐོང་བའི་བསྐལ་བཟང་དེ་མ་ཤར།།

			སེམས་འཚབ་དགུ་འཁྲུག་གི་ཀློང་ནས།།

			ཉི་འོད་ནུབ་རི་ལ་ཡལ་རུང་།།

			མ་འཚབ་སྒུག་ནས་ནི་སྡོད་ཅེས།།

			སེམས་གསོའི་ཁེར་ལབ་ཀྱིས་བསྡད་ཡོད།།

			ཤིང་ཏོག་ཚོང་ཁང་གི་བདག་པོས།།

			ཚོང་སྒོ་རྒྱག་ཞོར་དུ་ང་ལ།།

			ནོ་ནོ་གང་ནས་རང་ཡིན་ཞེས།།

			གཏམ་གྱི་སྣེ་མོ་ཞིག་འཐེན་བྱུང་།།

			འཛུམ་པའི་སོ་ཕྲེང་ཞིག་སྟོན་བཞིན།།

			ང་རང་ཟངས་དཀར་ནས་ཡིན་ཞེས།།

			བདེན་བདེན་ངེས་ངེས་ཀྱི་གཏམ་ལན།།

			འོས་ཤིང་འཚམས་པོ་ཞིག་བཏབ་ཡིན།།

			ནམ་ཟླ་ཅུང་ཙམ་ནི་གྲང་ཡོང་།།

			མི་ཚོགས་རིམ་གྱིས་ནི་ཉུང་སོང་།།

			མུན་པ་ཁད་ཀྱིས་ནི་སླེབས་ཀྱང་།།

			རེ་སྒུག་ཐག་པ་དེ་ལྷོད་མེད།།

			སེམས་པའི་རུས་རྐང་གི་ཚོར་བས།།

			དེ་རིང་འཕྲད་པ་ནི་ཡོང་བའི།།

			ཡིད་ཆེས་ཟབ་མོ་ཡི་སེམས་ཤིག།

			གཟུགས་པོའི་ཕྱི་ནང་ཀུན་ཁྱབ་ཡོང་།།

			སྐར་ཚོགས་ཁྲ་ལམ་གྱི་འོག་གི།

			གློག་འོད་ཁྲ་ཆིལ་གྱི་དཀྱིལ་ནས།།

			རྒྱུས་ཡོད་འབོད་པ་ཡི་སྒྲ་ཞིག།

			ཕ་གའི་ལམ་ཟུར་ནས་གྲགས་བྱུང་།།

			མིག་གིས་དེ་ཕྱོགས་སུ་ལྟ་དུས།།

			དྲན་བའི་སེམས་ཁོང་གི་ལྷ་མོ།།

			བསྟན་འཛིན་སྒྲོལ་དཀར་ཡིན་པ།།

			བལྟས་པ་ཙམ་གྱིས་ནི་ཤེས་སོང་།།

			ཁོ་མོས་ལག་གཡུག་ཅིག་བྱས་རྗེས།།

			གོམ་པ་ངའི་ཕྱོགས་སུ་སྤོས་ཀྱང་།།

			བདག་གི་གོམ་འགྲོས་ཀྱི་འདེགས་འཇོག།

			དོགས་པས་རང་སར་ནི་ལུས་སོང་།།

			ཁྲ་ཁྲའི་མགོ་རས་དེ་གྲོལ་བཞིན།།

			ལམ་སེང་བདག་མདུན་དུ་སླེབས་ཞོར།།

			ཧ་ཅང་འཕྱི་བོ་ནི་ཆགས་པས།།

			དགོངས་དག་གནང་རོགས་ཞེས་གསུངས་བྱུང་།།

			སེམས་པའི་སྟེང་འོག་གི་མཚམས་ནས།།

			མགྱོགས་པོར་བྲང་ལ་ནི་སྦྱར་ཏེ།།

			འགྲམ་པ་འགྲམ་པ་ལ་གླན་ནས།།

			གཡས་བསྐོར་གཡོན་བསྐོར་ཞིག་རྒྱག་འདོད།།

			སྐད་ཤུགས་གང་ཡོད་ཀྱི་ངང་ནས།།

			ང་རང་ཁྱེད་ཉིད་ལ་དགའ་ཞེས།།

			འབོད་འདོད་སེམས་ཚོར་དག་མནན་ཏེ།།

			འཛུམ་མདངས་ཤིག་ཤིག་ཅིག་བསྟན་ཡིན།།

			འཕྱི་བོ་ཆགས་པ་ནི་མ་སོང་།།

			ཁྱེད་རང་འདི་ལྟར་ནི་འབྱོར་བས།།

			ང་རང་སྙིང་ཁོང་ནས་དགའ་བའི།།

			སྤྲོ་བ་འཛད་མེད་འདི་གང་འཇོག།

			རླངས་འཁོར་འཁོར་དུག་གི་རྐྱེན་གྱིས།།

			ལམ་སྐབས་དཀའ་ལས་ནི་ཨེ་ཁག།

			ཕ་མས་མཁྱེན་ན་ནི་བསམ་སྟེ།།

			ཞེད་སྣང་འཇིགས་སྣང་གིས་ཨེ་འཚེར།།

			མ་དཀའ་མ་ངལ་གྱི་ཚིག་རིས།།

			འཛུམ་པའི་སོ་ཕྲེང་ལས་འཐོར་བཞིན།།

			ལག་ཟུང་སྟོབས་ཀྱིས་ནི་བརྐྱངས་ཏེ།།

			སྐེ་ལ་ཤུགས་ཀྱིས་ནི་འཁྱུད་བྱུང་།།

			ད་ནི་འགྲོ་དང་ནི་འགྲོ་ཞེས།།

			གཏམ་གྱི་སྣེ་མོ་ལ་འཇུ་ཞོར།།

			ཆུང་ཆུང་གསེར་ནག་གི་མཛུབ་དཀྲིས།།

			ཁོ་མོའི་སྲིན་མཛུབ་ལ་བསྐོན་ཡིན།།

			མིག་ཆུ་ཕྲུམ་ཕྲུམ་ཞིག་འཐོར་བའི།། 

			ཁ་རླངས་དྲོད་འཇམ་གྱི་གསེབ་ནས།།

			མཆུ་སྒྲོས་འགྲམ་ངོས་ལ་གླན་བྱུང་།།

			སེམས་ཚོར་བརྗོད་ཐབས་ཤིག་མི་འདུག།

			ལྷོ་མཐའ་ནས་དྲན་པའི་ལ་དྭགས།

			ཉི་ཟེར་རླབས་ལ་བཏེགས་པའི་ཡིག་རིས་འདི་དག།

			བྱང་བཞུད་སྤྲིན་དཀར་བདག་དང་འགྲོགས་འདྲིས་བྱུང་ན།།

			རླུང་བུ་བསིལ་བསིལ་རྒྱབ་པའི་ཨ་མའི་ཞལ་རས།།

			ལོ་ཟླའི་ཁ་ཐག་རིང་རུང་སེམས་ཁྲལ་མི་འདུག།

			འཇའ་ཚོན་སྣེ་ལ་འཐམ་པའི་ལག་ཟུང་ཆ་གཉིས།།

			ཁྱོད་དང་འབྲེལ་མེད་ཤིང་གི་ཡལ་ག་ཡིན་ན།།

			ཅང་ཤེས་རྟ་མཆོག་འདྲོགས་པའི འཚེར་སྐད་མཐོན་པོ།།

			ཁད་ཀྱིས་ཁད་ཀྱིས་རིང་ནས་རིང་དུ་ལོས་འགྲོ།།

			ལོ་ཟླས་རྙིང་རུལ་བཟོས་པའི་སྟོད་པའི་དཔརཤིང་།།

			བུ་རབ་བདག་གི་ནམ་ཟླའི་ཟས་ལྷག་ཡིན་ན།།

			སྦེལ་ཀོབ་གཞུང་ནས་ཐུག་པའི་ཁ་ཆེའི་བུ་མོར།།

			འདྲ་མ་འདྲེས་མའི་སྐད་ཀྱིས་ལ་གཞས་ལེན་འདོད།།

			གཞིས་ཆགས་བུ་མོ་ཡ་རབས་ཡིན་ཚུལ་གོ་ནས།།

CHANGING DUST CLOUDS OF LADAKH





